
Ágrip	

Tilgangur	 þessarar	 ritgerðar	 er	 að	 varpa	 ljósi	 á	 inntak	 og	 gildi	
tómstundamenntunar.	 Markmiðið	 er	 að	 skoða	 tómstundamenntun	 í	
samhengi	 við	 hlutverk	 grunnskóla	 og	 svara	 eftirfarandi	
rannsóknarspurningum:	 Hvernig	 fellur	 tómstundamenntun	 að	 hlutverki	
grunnskóla?	Hvernig	getur	 skipulögð	 tómstundamenntun	 stutt	 við	 lífsgæði	
barna	 og	 ungmenna	 í	 grunnskóla?	 Hvernig	 má	 nýta	
tómstundamenntunarnámskeiðið	TimeWise	í	skóla-	og	tómstundastarfi?	

Frítími	barna	og	ungmenna	getur	bæði	haft	 jákvæð	og	neikvæð	áhrif	 á	
lífsgæði	 þeirra.	 Á	 unglingsárum	 fara	 þau	 að	 hafa	 mikinn	 óskipulagðan	
frítíma	 án	 eftirlits	 fullorðinna.	 Tómstundamenntun	 felst	 í	 því	 að	 kenna	
börnum	og	ungmennum	að	nýta	frítíma	sinn	á	jákvæðan	og	uppbyggilegan	
hátt	með	því	að	skoða	bæði	ytri	og	 innri	möguleika	 til	þátttöku	og	virkni	 í	
tómstundum.	

Niðurstöður	 benda	 til	 að	 tómstundamenntun	 falli	 vel	 að	 hlutverki	
grunnskóla	 þar	 sem	 hugmyndafræði	 tómstundamenntunar	 felur	 í	 sér	
áherslu	 á	 heildrænan-	 og	 persónulegan	 þroska.	 Grunnskólinn	 gegnir	
lykilhlutverki	 í	 lífi	barna	og	ungmenna	og	getur	markvisst	stutt	við	 lífsgæði	
þeirra,	 ekki	 síst	 félagsleg	 tengsl	 og	 hvatt	 til	 uppbyggilegra	 tómstunda.	
Jafnframt	getur	 skipulögð	 tómstundamenntun	eflt	 trú	 á	 eigin	 getu	 sem	er	
góð	 forvörn	 gegn	 andlegri	 vanlíðan,	 félagslegri	 einangrun,	 áhugaleysi	 og	
tilgangsleysi.	 Tómstundamenntun	 kennir	 tómstundalæsi	 sem	 er	 mikilvæg	
hæfni	 til	 grundvallar	 heilbrigðri	 sýn	 og	 notkun	 á	 frítímanum.	
Tómstundamenntunarnámskeiðið	 TimeWise	 getur	 kennt	 ungmennum,	
sérstaklega,	að	horfa	gagnrýnum	augum	á	frítímann	og	félagsumgjörð	sína.	

Ritgerðin	sýnir	fram	á	að	hægt	er	styðja	við	lífsgæði	grunnskólanemenda	
með	 skipulagðri	 tómstundamenntun.	 Innleiðing	 á	 TimeWise	 getur	 stutt	
börn	 og	 ungmenni	 sérstaklega	 við	 að	 finna	 sér	 gefandi	 tómstundir,	 axla	
ábyrgð,	 setja	 sér	 langtímamarkmið	 og	 skynja	 tilgang	 í	 lífinu.	 Afrakstur	
ritgerðar	er	kynningarbæklingur	um	TimeWise.	Von	mín	er	að	bæklingurinn	
megi	nýtast	fagfólki	sem	starfar	á	vettvangi	skóla-	og	tómstundastarfs	sem	
innblástur	og	innsýn	í	hugmyndafræði	TimeWise.		

Lykilorð:	 Tómstundamenntun,	 grunnskólakennarafræði,	 forvarnir,	
Timewise,	tómstundir,	lífsgæði,	áhættuhegðun.	

Abstract	

"Leisure	Education	in	Primary	and	Secondary	Schools.	Education	that	
Supports	the	Quality	of	Life	of	Children	and	Youth"	

	
The	purpose	of	this	study	is	to	highlight	the	content	and	the	value	of	leisure	
education.	 The	 aim	 of	 the	 study	 is	 to	 look	 at	 leisure	 education	 in	 the	
context	 of	 the	 role	 of	 primary	 and	 secondary	 schools	 and	 to	 answer	 the	
following	 research	 questions:	 How	 can	 formal	 leisure	 education	 enhance	
the	quality	of	life	of	children	and	youths	in	primary	and	secondary	schools?	
How	does	 leisure	 education	 fit	 in	with	 the	 role	 of	 compulsory	 education?	
How	 can	 the	 TimeWise	 programme	 be	 applied	 to	 school	 and	 leisure	
activities?	

The	 leisure	 time	 of	 children	 and	 youths	 can	 have	 a	 positive	 and	 a	
negative	 affect	 on	 their	 well-being.	 Teenagers	 have	 a	 lot	 of	 free	 time	 on	
their	hands	where	there	is	no	adult	supervision.		Leisure	education	is	about	
teaching	 children	and	youths	how	 to	use	 their	 free	 time	 in	a	positive	and	
constructive	manner	by	examining	both	external	and	internal	opportunities	
for	active	participation	in	leisure	activities.	

The	 results	 indicate	 that	 leisure	 education	 fits	 in	well	 with	 the	 role	 of	
compulsory	education	because	its	ideology	focuses	on	holistic	and	personal	
development.	 Compulsory	 education	 plays	 a	 key	 role	 in	 children‘s	 and	
youths	lives	and	can	thus	effectively	enhance	their	quality	of	life,	not	least	
social	 relationships	 and	 encourage	 consructive	 leisure	 activities.	 Formal	
leisure	 education	 can	 also	 strengthen	 the	 youths'	 belief	 in	 their	 own	
abilities,	 which	 in	 turn	 can	 act	 as	 a	 prevention	 against	 mental	 anguish,	
social	 exclusion,	 lack	 of	 interest,	 and	 lack	 of	 purpose.	 Leisure	 education	
teaches	 leisure	 literacy,	 which	 is	 an	 important	 ability	 on	 which	 a	 healthy	
viewpoint	and	a	healthy	use	of	leisure	time	is	based.	The	TimeWise	leisure	
programme	can	teach	youths	to	take	a	critical	look	at	their	leisure	time	and	
their	social	framework.	

The	study	show	that	it	is	possible	to	enhance	the	well-being	of	children	
and	 youths	 in	 compulsory	 education	 with	 formal	 leisure	 education.	 The	
implementation	 of	 TimeWise	 can	 help	 children,	 youths	 especially,	 to	 find	
rewarding	leisure	activities,	take	on	responsibilities,	set	long-term	goals	and	
find	a	purpose	 in	 life.	The	results	of	this	study	 is	an	 introduction	brochure	

on	 the	 TimeWise	 programme.	 My	 hope	 is	 that	 the	 brochure	 will	 be	 an	
inspiration	to	professional	people	working	with	children	and	youths,	as	well	
as	giving	them	an	insight	into	the	ideology	of	TimeWise.		
	
Key	 words:	 Leisure	 education,	 primary	 and	 secondary	 schools	 pedagogy,		
prevention,	TimeWise,	leisure,	quality	of	life,	risky	behaviour.	

1 Inngangur	

Tómstundamenntun	(e.	leisure	education)	er	menntun	sem	mikilvægt	er	að	
varpa	 ljósi	 á	 vegna	 þeirra	 mennta-	 og	 forvarnargilda	 sem	 að	
tómstundamenntun	 býr	 yfir.	 Í	 stuttu	 máli	 felst	 menntunin	 í	 að	 aðstoða	
einstaklinga	 við	 að	 öðlast	 gott	 líf	 og	 auka	 við	 lífsgæði	 sín	 í	 gegnum	
tómstundir,	 með	 því	 að	 kenna	 ákveðna	 hæfni	 til	 grundvallar	 heilbrigðri	
notkun	 á	 frítímanum	 (American	 Association	 for	 Physical	 Activity	 and	
Recreation	 [AAPAR],	 2011;	 Dattilo,	 2008;	 Leitner	 og	 Leitner,	 2012;	 Vanda	
Sigurgeirsdóttir,	2014).		

Tómstundamenntun	 getur	 bæði	 verið	 formleg	 og	 óformleg.	 Formleg	
tómstundamenntun	 fer	 fram	 í	 kennslufræðilegu	 samhengi,	 sem	er	 tiltekið	
ferli	 og	 byggir	 á	 fyrirfram	 ákveðnu	 innihaldi	 (AAPAR,	 2011;	 Dattilo,	 2008;	
Leitner	og	Leitner,	2012;	Stumbo,	Kim	og	Kim,	2011;	Vanda	Sigurgeirsdóttir,	
2014).	 Óformleg	 tómstundamenntun	 byggir	 ekki	 endilega	 á	 fyrirfram	
ákveðnu	innihaldi,	heldur	á	sér	stað	í	gegnum	félagsmótun	og	samskipti	við	
fullorðna	 í	 lífi	 barna	 og	 ungmenna.	 Þannig	 mynda	 einstaklingar	 sér	
hugmyndir	 um	 hvernig	 æskilegt	 sé	 að	 hegða	 sér	 í	 frítíma	 og	 hvaða	
möguleikar	séu	til	staðar	(Leitner	og	Leitner,	2012).		

Í	 þessari	 ritgerð	 er	 athyglinni	 beint	 að	 formlegum	 þætti	
tómstundamenntunar	og	færð	rök	fyrir	því	að	taka	ætti	tómstundamenntun	
skipulega	 upp	 sem	 námsefni	 innan	 grunnskólans.	 Í	 ritgerðinni	 er	 sagt	 frá	
námskeiði	og	forvarnarinngripi	í	tómstundamenntun	sem	heitir	"TimeWise.	
Taking	Charge	of	Leisure	Time"	[TimeWise].	Markmið	þess	felur	í	sér	að	efla	
færni	 ungmenna	 á	 hinum	 ýmsu	 sviðum	 sem	 styrkir	 þau	 í	 að	 tileinka	 sér	
heilbrigðan	 tómstundalífsstíl	 og	 forðast	 áhættuhegðun	 (Caldwell,	 2005).	
Hagnýtt	gildi	ritgerðar	og	afrakstur	hennar,	sem	er	kynningarbæklingur	um	
TimeWise,	 er	 bundið	 þeirri	 von	 að	 með	 velferð	 ungmenna	 að	 leiðarljósi	
verði	tómstundamenntun	innleidd	í	íslenskt	skóla-	og	tómstundastarf.		

Hagsmunir	barna	og	ungmenna	felast	í	almennum	mannréttindum	og	að	
hlustað	sé	á	raddir	þeirra,	og	að	þau	geti	haft	valfrelsi	og	áhrif	á	málefni	er	
skipta	 þau	 máli	 (Auður	 Pálsdóttir,	 Allyson	 Macdonald	 og	 Ingólfur	 Ásgeir	
Jóhannesson,	2009;	Bragi	Jósepsson,	2015;	Bryndís	Garðarsdóttir	og	Kristín	
Karlsdóttir,	2012;	Kristinn	Ingi	Jónsson,	2015;	Kolbrún	Þ.	Pálsdóttir,	2014).	

		Sjálfsákvörðun	 og	 færni	 í	 mannlegum	 samskiptum	 leggja	 enn	 fremur	
mikilvægan	grundvöll	fyrir	lífsgæði	einstaklinga	(Dattilo	2008/2015).	Dattilo	

leggur	áherslu	á	að	einstaklingar	geti	aukið	lífsgæði	sín	í	gegnum	tómstundir	
og	í	því	sambandi	talar	hann	um	að	blómstra	í	 lífinu.	Því	verður	hér	litið	til	
skrifa	 fræðimanna	um	 lífsgæði	og	þau	skoðuð	 í	 ljósi	 tómstundamenntunar	
Lífsgæði	verða	skilgreind	í	þessu	verkefni	út	frá	hugmyndinni	um	styrkjandi	
þætti	sem	ýta	undir	þrautseigju	í	lífi	barna	og	ungmenna.	Þessir	þættir	eru:	
Félagsfærni,	 lausnamiðuð	 hugsun,	 sjálfræði	 og	 að	 skynja	 tilgang	 (Benard,	
2004).	

Í	 ritgerðinni	 mun	 ég	 leitast	 við	 að	 varpa	 ljósi	 á	 hugmyndafræði	
tómstundamenntunar,	 og	 skoða	 nánar	 þau	 rök	 sem	 liggja	 að	 baki	 því	 að	
taka	tómstundamenntun	skipulega	inn	í	grunnskólann.	Margt	bendir	til	þess	
að	 hugmyndafræði	 tómstundamenntunar	 falli	 vel	 að	 hlutverki	 grunnskóla	
og	 að	 þörf	 sé	 á	 því	 að	 taka	 tómstundamenntun	 fastari	 tökum	 til	 að	 efla	
lífsgæði	og	styðja	við	styrkjandi	þætti	í	lífi	barna	og	ungmenna.			

Vanda	 Sigurgeirsdóttir	 (2014),	 lektor	 á	 námsbraut	 í	 tómstunda-	 og	
félagsmálafræði	 við	 Menntavísindasvið	 Háskóla	 Íslands,	 segir	
tómstundamenntun	 kenna	 mikilvæga	 þekkingu	 sem	 ungmenni	 þurfa	 að	
tileinka	sér	í	ljósi	þess	að	frítíminn	er	gríðarlega	stór	hluti	lífsins.	Vanda	telur	
brýnt	að	tómstundamenntun	verði	innleidd	í	íslensku	menntakerfi	sem	fyrst	
til	 að	 kenna	 ungmennum	 um	 jákvæðar	 og	 neikvæðar	 tómstundir	 og	
mikilvægi	 þess	 að	 verja	 frítíma	 sínum	á	 uppbyggilegan	 hátt	 fyrir	 heilsu	 og	
velferð	barna	og	ungmenna.		

Vanda	bendir	á	að	til	lengri	tíma	litið	sé	það	fjárhagslega	hagkvæmt	fyrir	
samfélagið	 þar	 sem	 forvarnargildi	 menntunarinnar	 geti	 komið	 í	 veg	 fyrir	
ýmsa	 heilsuspillandi	 hegðun	 sem	 getur	 átt	 sér	 stað	 í	 frítímanum.	 Í	
tómstundafræðum	 kallast	 þessi	 hegðun	 frítímatengd	 vandamál	 (e.	 leisure	
related	problems),	sem	geta	fylgt	leiða	í	tengslum	við	óskipulagðan	frítíma.	
Þess	 vegna	þarf	 að	 kenna	ungmennum	að	 skipuleggja	 frítíma	 sinn	 sér	 í	 vil	
(Caldwell,	 2005;	 Caldwell	 o.fl.,	 2004;	 Leitner	 og	 Leitner	 2012;	 Taylor	 og	
Francis,	 2012;	 Vanda	 Sigurgeirsdóttir,	 2014).	 Ungmenni	 eru	 gjarnan	
berskjölduð	fyrir	áhættuhegðun	vegna	þeirra	þroskabreytinga	sem	þau	eru	
að	 ganga	 í	 gegnum	 (Alþjóðaheilbrigðisstofnunin	 [WHO],	 2015;	 Benard,	
2004;	 Caldwell,	 2005;	 Taylor	 og	 Francis,	 2012).	 Það	 er	 því	 ekki	 að	 ósekju	
sem	fræðimenn	mæla	með	innleiðingu	tómstundamenntunar	í	skólakerfið.	

1.1 Tildrög	viðfangsefnis	

Ég	 útskrifaðist	 haustið	 2010	 með	 BA.-gráðu	 í	 tómstunda-	 og	
félagsmálafræðum	og	lauk	í	kjölfarið	meistaragráðu	í	sömu	fræðum	haustið	
2012.	Námið	er	áhugavert	og	býður	upp	á	fjölbreyttan	starfsvettvang	meðal	
annars	 á	 frístundaheimilum,	 í	 félagsmiðstöðvum,	 skólum,	 meðferðar-	 og	

endurhæfingarstofnunum,	 félaga-	 og	 góðgerðarsamtökum.	
Starfsvettvangur	 sem	hefur	það	markmið	að	 vinna	að	 sjálfseflandi	 þáttum	
hefur	alltaf	heillað	mig.	Í		meistaranáminu	fór	ég	að	hafa	sérstakan	áhuga	á	
hvernig	bæta	megi	lífsgæði	einstaklinga	almennt	og	þar	sem	ekki	hafa	verið	
gerðar	margar	 rannsóknir	 á	 því	 hvernig	 tómstundir,	 sérstaklega,	 geti	 bætt	
lífsgæði	 langveikra	 þá	 fannst	 mér	 það	 verðugt	 rannsóknarefni.	
Meistaraverkefni	 mitt,	 „Ljós	 í	 myrkri“,	 fjallaði	 um	 hvort	 tómstundir	 gætu	
aukið	við	og	bætt	lífsgæði	kvenna	sem	greinst	hafa	með	brjóstakrabbamein	
(Jóhanna	Björt	Guðbrandsdóttir,	2012).		

Eftir	 að	 ég	 lauk	meistaranámi	 vann	 ég	 sem	 fagaðili	 á	 leikskóla	 en	mig	
langaði	til	að	sjá	hvort	sá	vettvangur	ætti	við	mig.	Mér	fannst	sá	tími	bæði	
skemmtilegur,	gefandi	og	krefjandi	í	senn.	Ég	fann	strax	að	það	ætti	vel	við	
mig	að	starfa	með	börnum	og	fá	að	taka	þátt	í	að	hvetja	þau,	efla	og	móta.	
Á	 þessum	 tíma	 auglýsti	 Kvennaskólinn	 í	 Reykjavík	 eftir	 kennara	 sem	 gæti	
tekið	 að	 sér	 að	 kenna	 uppeldis-	 og	 tómstundamenntun.	 Mér	 fannst	
spennandi	tilhugsun	að	fá	tækifæri	til	að	kenna	mína	faggrein.	Ég	fékk	ekki	
starfið	og	ákvað	í	framhaldinu	að	sækja	um	kennsluréttindi	til	að	hafa	fleiri	
spil	á	hendi	varðandi	starfsvettvang	í	framtíðinni.		

Haustið	2013	hóf	ég	nám	í	grunnskólakennarafræðum.	Þegar	kom	að	vali	
viðfangsefnis	 varðandi	meistararitgerð	 fannst	mér	 tilvalið	 að	 flétta	 saman	
þverfaglegri	menntun	minni	til	að	skrifa	um	tómstundamenntun	sem	ég	tel	
afar	 mikilvægt	 að	 verði	 innleidd	 í	 skóla-	 og	 frístundastarf	 á	 Íslandi.	
Námskeið	 sem	 ég	 sótti	 um	 haustið,	 Áhættuhegðun	 og	 seigla	 ungmenna,	
varð	 mér	 innblástur.	 Fyrirlestur	 Vöndu	 Sigurgeirsdóttur	 á	 Menntakviku	
Háskóla	 Íslands	 2013,	 um	 tómstundamenntun,	 varð	 síðan	 kveikjan	 að	
verkefninu.	

1.2 Hagnýtt	gildi	og	mikilvægi	
Mikilvægi	þessa	verkefnis	felst	í	því	að	varpa	ljósi	á	tómstundamenntun	og	
mennta-	og	forvarnargildi	slíkrar	menntunar	fyrir	börn	og	ungmenni	í	skóla-	
og	 tómstundastarfi.	 Hagnýtt	 gildi	 ritgerðar	 og	 afrakstur	 hennar	 er	 bundið	
þeirri	 von	 að	 með	 velferð	 og	 heilbrigði	 ungmenna	 að	 leiðarljósi	 verði	
tómstundamenntun	 innleidd	 í	grunnskólastarf	á	 Íslandi.	Afrakstur	ritgerðar	
er	 kynningarbæklingur	 á	 íslensku	 um	 TimeWise.	 Von	 mín	 er	 sú	 að	
bæklingurinn	 geti	 verið	 innblástur	 og	 veitt	 skólastjórnendum,	 kennurum,	
tómstunda-	 og	 félagsmálafræðingum	 og	 öðru	 fagfólki	 innsýn	 í	
hugmyndafræði	TimeWise.	

	Í	 þessari	 ritgerð	 tefli	 ég	 fram	 hugtakinu	 tómstundalæsi	 sem	 er	 sá	
lærdómur	 sem	tómstundamenntun	býr	yfir.	 Tómstundamenntun	snýst	um	



	

13	

að	gera	einstaklinga	sjálfbæra	í	frítíma	sínum	og	hæfa	til	að	beita	gagnrýnni	
hugsun	þegar	 kemur	 að	 vali	 á	 tómstundum	en	 tómstundir	 geta	bæði	 haft	
jákvæð	og	neikvæð	áhrif	á	lífsgæði.	Tómstundamenntun	kennir	börnum	og	
ungmennum	 um	 neikvæðar	 og	 jákvæðar	 tómstundir	 sem	 er	 sérstaklega	
mikilvægt	 þegar	 kemur	 að	 velferð	 þeirra.	 Hugtakið	 tómstundalæsi	 hefur	
lítið	sem	ekkert	verið	notað	hér	á	landi	og	er	því	nýmæli	ritgerðar	mikið.	

Sérstaða	þessa	verkefnis	felst	einnig	í	því	að	hér	er	sýnt	fram	á	nauðsyn	
þess	 að	 sinna	 tómstundamenntun	 skipulega	 innan	 grunnskólans.	
Grunnskólinn	 er	 eina	 skólastigið	 sem	 börnum	 og	 ungmennum	 er	 skylt	 að	
sækja	og	er	þar	af	leiðandi	hægt	að	ná	til	allra	barna	og	ungmenna	og	hafa	
áhrif	 á	 lífsýn	 þeirra.	 Forvarnir	 í	 grunnskólum	 eru	 hluti	 að	 margþættu	
uppeldis	 hlutverki	 grunnskólans,	 með	 menntun	 og	 fræðslu	 í	 grunnskóla	
gefst	 dýrmætt	 tækifæri	 til	 að	 kenna	 hæfni	 sem	 getur	 stutt	 ungmenni	 til	
heilbrigðs	lífs	(Aldís	Yngvadóttir,	2001).	

Ritgerðin	 sýnir	 fram	 á	 að	 tómstundamenntunarnámskeiðið	 og	
forvarnarinngripið	TimeWise	sé	tilvalið	fyrir	mið-	og	unglingastig	grunnskóla	
til	 að	 styðja	 við	 jákvæðan	 þroska	 unglingsáranna	 og	 valdeflingu	 þeirra.	
Ungmenni	 eru	 berskjaldaðri	 fyrir	 áhættuhegðun	 því	 þau	 eru	 að	 prófa	 sig	
áfram	félagslega,	prófa	ýmis	mörk	og	 láta	 reyna	á	sjálfstæði	sitt	 (Caldwell,	
2005;	 Benard,	 2004;	 Damon,	 2008;	 Taylor	 og	 Francis,	 2012;	WHO,	 2015).	
Innleiðing	 á	 TimeWise	 gæti	 stutt	 ungmenni	 sérstaklega	 til	 að	 horfa	
gagnrýnum	 augum	 á	 félagsumgjörð	 sína,	 setja	 sér	 langtímamarkmið	 og	
skynja	tilgang	í	lífinu,	ásamt	því	að	virkja	þau	til	þátttöku	í	tómstundum.	

Enn	sem	komið	er	hefur	ekki	verið	skrifað	mikið	um	tómstundamenntun	
á	íslensku	né	gerðar	rannsóknir	á	þessu	sviði	og	því	var	stuðst	við	erlendar	
rannsóknir.	 Tómstundafræðingurinn	 Vanda	 Sigurgeirsdóttir	 (2014)	 vakti	
athygli	 á	 mikilvægi	 tómstundamenntunar	 í	 grein	 sinni,	
„Tómstundamenntun“,	 sem	 hún	 skrifaði	 í	 Uppeldi	 og	 menntun.	
Meistaraverkefni	 Auðar	 Helgadóttur	 frá	 2015,	 um	 tómstundamenntun	 í	
framahaldsskólum,	 á	 snertifleti	 við	 meistaraverkefni	 mitt	 hvað	 varðar	
tómstundamenntun	 í	 skólastarfi.	 Eftir	minni	 bestu	 vitund	 er	 verkefni	mitt	
fyrsta	 sinnar	 tegundar	 á	 Íslandi,	 þar	 sem	 tómstundamenntun	 er	 skoðuð	 í	
samhengi	við	hlutverk	grunnskólans.			

1.3 Markmið	og	rannsóknarspurningar	

Markmiðið	 er	 að	 skoða	 tómstundamenntun	 í	 samhengi	 við	 hlutverk	
grunnskóla	 og	 svara	 eftirfarandi	 rannsóknarspurningum:	 Hvernig	 fellur	
hugmyndafræði	 tómstundamenntunar	 að	 hlutverki	 grunnskólans?	 Hvernig	
getur	skipulögð	tómstundamenntun	stutt	við	lífsgæði	barna	og	ungmenna	í	

grunnskóla?	Hvernig	má	nýta	tómstundamenntunarnámskeiðið	TimeWise	 í	
skóla-	og	tómstundastarfi?	

Enn	 sem	 komið	 er	 hefur	 tómstundamenntun	 ekki	 verið	 innleidd	 í	
skólastarf	á	Íslandi	og	þar	þarf	að	bæta	um	betur.	Markmið	þessa	verkefnis	
felst	 í	því	að	beina	sjónum	að	gildi	tómstundamenntunar	fyrir	grunnskóla	,	
sem	 uppeldis-	 og	 menntastofnun.	 Vonandi	 mun	 afrakstur	 verkefnis,	
kynningarbæklingur	um	TimeWise,	vera	mikilvægur	liður	í	þessu	ferli.		

1.4 Uppbygging	ritgerðar	
Ritgerðin	skiptist	í	sjö	kafla.	Í	fyrsta	kafla	sem	er	inngangur	ritgerðarinnar	er	
sagt	frá	efnistökum,	tildrögum	og	hagnýtu	gildi.		Annar	kafli	er	tvískiptur	og	
fjallar	 annars	 vegar	 um	 hlutverk	 grunnskóla	 og	 hins	 vegar	 um	 hlutverk	
tómstunda.	Í	öðrum	kafla	er	sagt	sérstaklega	frá	grunnþáttum	menntunar	í	
íslensku	 skólakerfi,	 ásamt	 umfjöllun	 um	 samfélagsgreinar	 og	 samþættingu	
skóla-	 og	 tómstundastarfs.	 Að	 lokum	 er	 fjallað	 um	 skilgreiningar	 og	
mikilvægi	 tómstunda.	 Þriðji	 kafli	 tekur	 fyrir	 hugmyndafræði	
tómstundamenntunar.	 Í	 þeim	 kafla	 er	 sagt	 sérstaklega	 frá	 líkani	 þeirra	
Stumbo	og	Peterson	frá	árinu	2009	og	kenningunum	um	sjálfsákvörðun	og	
trú	 á	 eign	 getu.	 Einnig	 er	 farið	 í	 forvarnargildi	 tómstundamenntunar	 þar	
sem	sagt	er	stuttlega	 frá	áhættuhegðun.	Fjórði	kafli	 fjallar	um	 lífsgæði	þar	
sem	sagt	er	 frá	 styrkjandi	þáttum	sem	ýta	undir	þrautseigju	 í	 lífi	 barna	og	
ungmenna.	 Fimmti	 kafli	 er	 um	 tómstundamenntunar	 og	 forvarnainngripið	
TimeWise.	 Umræður	 eru	 í	 sjötta	 kafla	 og	 lokaorð	 í	 þeim	 sjöunda.

2 Hlutverk	grunnskóla	og	tómstunda	

Gott	 framboð	 á	 menntun,	 góð	 uppeldisleg	 skilyrði	 og	 möguleiki	 á	
uppbyggilegum	 félagstengslum	 þurfa	 að	 vera	 til	 staðar	 svo	 að	 ungmenni	
geti	blómstrað	í	lífinu	(Hrefna	Pálsdóttir,	Álfgeir	Logi	Kristjánsson,	Inga	Dóra	
Sigfúsdóttir,	Birna	Baldursdóttir	og	Jón	Sigfússon,	2010).	Menntun	snýst	um	
styrkleika	nemenda	og	hvernig	megi	efla	færni	nemenda	á	þeim	sviðum,	að	
hvetja	 nemendur	 til	 að	 stíga	 út	 fyrir	 þægindarammann	 og	 kanna	 nýjar	
slóðir.	Menntun	ætti	að	vera	meira	en	uppsöfnun	þekkingar,	menntun	snýst	
því	 um	 hvernig	 á	 að	 lifa	 (Morris,	 2012).	 Kolbrún	 Þ.	 Pálsdóttir	 (2014)	 segir	
ekki	 síður	 mikilvægt	 að	 búa	 nemendur	 undir	 lífið	 eins	 og	
framtíðarstarfsvettvang.	Vanda	Sigurgeirsdóttir	(2014)	tekur	undir	þetta	og	
segir	mikilvægi	þess	að	einstaklingar	búi	sig	undir	frítímann	ekki	viðurkennt	í	
menntakerfinu	hér	á	landi	á	við	mikilvægi	undirbúnings	framtíðarstarfs.		

Hugmyndir	 um	 mikilvægi	 frítímans	 og	 gildi	 tómstunda	 eiga	 rætur	 að	
rekja	 langt	aftur	 til	 tíma	merkra	heimspekinga	og	uppeldisfræðinga	á	borð	
við	Aristóteles	og	Dewey.	Dewey	var	á	undan	sinni	samtíð	þegar	hann	sagði	
mikilvægt	að	menntakerfið	undirbyggi	nemendur	fyrir	tómstundir	ekki	síður	
en	framtíðarstarfsvettvang	(AAPAR,	2011).	Síðan	þá	hafa	margir	fræðimenn	
fetað	 í	 fótspor	 þeirra	 og	 fjallað	 um	 hugtakið	 tómstundir.	 En	 hugtakið	 er	
flókið	 þar	 sem	 það	 er	 samofið	 bæði	 einstaklingnum,	 menningu	 og	
samfélaginu.	

Þessi	 kafli	 er	 tvískiptur	 en	 fjallað	 er	 um	 hlutverk	 grunnskólans	 annars	
vegar	og	hlutverk	tómstunda	hins	vegar.	Einnig	er	menntun	til	umfjöllunar	
og	 í	 því	 sambandi	 sagt	 frá	 grunnþáttum	 menntunar	 í	 íslensku	 skólakerfi,	
ásamt	 því	 að	 fjallað	 er	 um	 samfélagsgreinar,	 samþættingu	 náms	 og	 að	
lokum	eru	tómstundir	skilgreindar.			

2.1 Markmið	menntunar	

Tilgangur	 menntunar	 er	 að	 þroska	 viðhorf	 og	 gildi	 og	 gefa	 einstaklingum	
ákveðin	verkfæri	í	hendurnar	sem	að	geta	búið	einstaklinga	betur	undir	lífið	
(Ruskin	 og	 Sivan,	 2000).	 Páll	 Skúlason	 (1987),	 einn	 okkar	 fremsti	
heimspekingur,	segir	menntun	vera	þroska	og	að	skólar	séu	eða	eigi	að	vera	
leiðir	til	að	öðlast	þennan	þroska.	Páll	segir	að	menntun	feli	 í	sér	að	verða	
„meira	maður“,	það	er	að	þroskast,	vaxa	og	dafna.	 Inntak	menntunar	á	að	
taka	mið	af	þeirri	hugmynd	hvernig	manneskja	við	viljum	vera.	

Páll	Skúlason	(2015)	bendir	einnig	á	að	nám	sé	í	raun	lífsháttur,	hvernig	
eigi	að	lifa.	Hann	segir	að	við	göngum	öll	í	skóla	lífsins	og	að	grunnskóli	(og	
aðrar	menntastofnanir)	sé	viss	háttur	á	því.	Eini	munurinn	á	grunnskóla	og	
skóla	 lífsins	 er	 sá	 að	 námið	 er	 formlega	 sett	 upp	 og	 skilgreint	 innan	
ákveðinna	námsgreina	en	námið	 í	 skóla	 lífsins	er	þveröfugt	 farið	því	að	þá	
verður	hver	og	einn	að	skilgreina	og	flokka	viðfangsefnið.	Páll	segir	að	nám	
sé	ótæmandi	uppspretta	á	möguleikum	lífsins	og	geti	ýtt	undir	tilgang.	

Merkir	 heimspekingar	 fyrri	 tíma	 á	 við	 Plató,	 Rousseau	 og	 Dewey	
rökræddu	markmið	menntunar	og	má	segja	að	rauði	þráðurinn	í	kenningum	
þeirra	hafi	verið	persónulegur	þroski	mannsins	og	hæfni	hans	til	að	takast	á	
við	verkefni	 lífsins.	Rousseau	lagði	áherslu	á	barnæskuna,	að	barn	fengi	að	
njóta	 hennar	 og	 læra	 í	 frjálsum	 leik.	 Plató	 lagði	 áherslu	 á	 samfélagslega	
þáttinn	með	samkennd	að	leiðarljósi	og	Dewey	tók	undir	það	með	áherslu	á	
frelsi,	lýðræði	og	reynsluna	að	læra	af	öðrum.	Lýðræði	í	augum	Deweys	fólst	
í	frelsinu	að	lifa	og	vinna	saman	og	þar	með	endurspegla	sig	í	öðrum	og	læra	
af	þeim	 (Walker	og	Soltis,	2009).	 Samkvæmt	Dewey	árið	1912	átti	 einn	af	
grundvallarþáttum	 menntunar	 að	 felast	 í	 kennslu	 um	 hvernig	 nýta	 megi	
frítímann	á	gagnlegan	máta	(Caldwell,	2005).		

Sérstök	 menntamálanefnd	 á	 vegum	 bandaríska	 ríkisins,	 "The	 National	
Education	Association",	 studdi	 hugmyndir	Deweys	 um	menntun	 árið	 1912	
með	 yfirlýsingu	 sinni	 um	 að	 grundvallarþættir	 menntunar	 ættu	 að	 vera	
eftirfarandi:	 Heilsa,	 námsþættirnir	 lestur,	 skrift,	 reikningur	 og	 munnleg	
tjáning,	 ásamt	 samvinnu	 heimilis	 og	 skóla,	 hugsjón	 eða	 köllun	 í	 lífinu,	
borgarvitund,	 hvernig	 nýta	 megi	 frítímann	 á	 gagnlegan	 máta	 og	
siðferðisvitund.	Samkvæmt	þessari	nefnd	stuðluðu	þessi	markmið	að	hæfni	
einstaklings	 til	 að	 geta	 verið	 þátttakandi	 í	 samfélaginu.	 Í	 dag	 rétt	 rúmum	
hundrað	 árum	 seinna	 er	 enn	 horft	 til	 þessara	 þátta	 við	 skipulag	 á	
skólanámskrám	(Leitner	og	Leitner,	2012;	Walker	og	Soltis,	2009).		

Í	 núgildandi	 aðalnámskrá	 grunnskóla	 hérlendis	 er	 kveðið	 á	 um	 að	
menntun	eigi	að	vera	almenn	og	stuðla	að	alhliða	þroska	allra	nemenda	og	
þátttöku	þeirra	í	lýðræðisþjóðfélagi	sem	sé	í	sífelldri	þróun.	Menntun	sé	þar	
af	 leiðandi	 hvort	 tveggja	 í	 senn	 einstaklingsmiðuð	 og	 samfélagsleg	 því	
menntun	 styrki	 þá	 hæfni	 einstaklingsins	 sem	 talin	 er	 nauðsynleg	 til	 að	
viðkomandi	 geti	 lifað	 og	 unnið	 í	 sátt	 við	 sjálfan	 sig,	 hafi	 möguleika	 á	 að	
þróast	 í	 og	með	umhverfi	 sínu	og	 eigi	möguleika	 á	 að	bæta	 lífsskilyrði	 sín	
með	því	meðal	annars	að	geta	tekið	meðvitaðar	ákvarðanir	og	haldið	áfram	
námi.	 Almenn	 menntun	 á	 jafnframt	 að	 stuðla	 að	 víðsýni,	 sjálfstæði,	
frumkvæði	og	 samstarfshæfni	hjá	nemendum	og	búa	þá	undir	 atvinnulífið	
og	frekara	nám	(Mennta-	og	menningarmálaráðuneytið,		2013).		

Gary	(2006)	bendir	á	að	tómstundir	hafi	löngum	verið	grundvallarþáttur	í	
frjálslegri	menntastefnu	þar	sem	tómstundir	eru	 leið	til	að	öðlast	sjálfræði	
og	frelsi,	frelsi	frá	skyldum	og	kvöðum	og	verkfæri	til	að	hlaða	batteríin	að	
nýju.	 Í	 dag	 er	 gagnrýnin	 hugsun	 grundvallarþáttur	 þessarar	menntastefnu	
og	talin	lykilatriði	til	að	öðlast	frelsi	og	skilja	samfélag	í	sífelldri	þróun.	Hann	
segir	 að	 tómstundir	 hafi	 verið	 lykilþáttur	 og	 eigi	 að	 vera	 áfram	 vegna	
menntagildis	sem	felst	 í	mikilvægri	sjálfsstyrkingu	sem	styður	einstaklinga	í	
lífinu.	

2.2 Grunnþættir	menntunar	á	Íslandi	
Íslensk	stjórnvöld	hafa	skilgreint	sex	grunnþætti	menntunar	sem	skólar	eiga	
að	 hafa	 að	 leiðarljósi.	 Þessir	 grunnþættir	 eru	 eftirfarandi:	 Læsi	 (í	 víðum	
skilningi),	 sjálfbærni,	 heilbrigði	 og	 velferð,	 lýðræði	 og	 mannréttindi,	
jafnrétti,	 og	 sköpun.	 Grunnþættirnir	 eiga	 að	 fléttast	 inn	 í	 innri	 ferla	
skólastarfs	 svo	 sem	 skólabrag,	 námskrár,	 inntak	 námsgreina	 og	 námsviða.	
Einnig	eiga	þeir	að	tengjast	 innbyrðis	með	samþættingu	og	hafa	heildræna	
sýn	að	leiðarljósi.	Þar	sem	grunnþættir	menntunar	tengjast	óhjákvæmilega	
saman	eru	viðhorf,	gildismat	og	siðferði	ríkir	þættir	 í	allri	menntun	sem	og	
gagnrýnin	 hugsun	 og	 ígrundun	 um	 grunngildi	 samfélagsins	 (Mennta-	 og	
menningarmálaráðuneytið,	2013).			

Með	grunnþætti	menntunar	í	huga	kveður	aðalnámskrá	grunnskóla	á	um	
að	 skólinn	 skuli	 almennt	 stuðla	 að	 aukinni	 sjálfsvitund,	 siðgæðisvitund,	
félagsvitund,	félagsfærni	og	andlegri	og	líkamlegri	velferð	hvers	og	eins.	Þar	
segir	 að	 í	 sjálfsvitund	 felist	 að	 nemendur	 öðlist	 raunsæja	 og	 heilbrigða	
sjálfsmynd,	þekki	eigin	tilfinningar	og	sínar	sterku	og	veiku	hliðar.	Jafnframt	
að	 þeir	 öðlist	 trú	 á	 eigin	 getu	 og	 hæfni	 til	 að	 takast	 á	 við	 fjölbreytileg	
viðfangsefni	 daglegs	 lífs.	 Félagsfærni	 er	 skilgreind	 í	 aðalnámskránni	 sem	
hæfni	 í	 mannlegum	 samskiptum	 þar	 sem	 heilbrigð	 sjálfsmynd	 sé	
grundvöllur.	 Einnig	 er	 tekið	 fram	 að	 þroskuð	 félagsfærni	 sé	 grunnur	 að	
lífshamingju	 og	 lífsfyllingu	 hvers	 einstaklings	 (Mennta-	 og	
menningarmálaráðuneytið,	2013).	

Samkvæmt	 Stefáni	 Jökulssyni	 (2012)	 snýst	 læsi	 í	 víðum	 skilningi	 um	
merkingarsköpun,	 samskipti	 og	 skilning	 á	 táknkerfum	 nútímasamfélags.	
Þróun	 samfélags	hefur	 leitt	 til	 tækniframfara	 á	borð	 við	 tölvur	og	 stafræn	
samskiptatæki	 sem	 gerir	 nemendum	 kleift	 að	 setja	 hugsun	 sína	 fram	 á	
stafrænan	máta,	 vinna	með	 texta	og	merkingarsköpun	á	 fjölbreyttan	hátt.	
Við	 þetta	 hafa	 orðið	 til	 hugtök	 á	 borð	 við	 stafrænt	 læsi,	 miðla-	 og	
upplýsingalæsi,	fjármálalæsi,	menningar-	og	umhverfislæsi	og	tilfinningalæsi	
(Mennta-	og	menningarmálaráðuneytið,	2013).		

Stefán	 Jökulsson	 (2012)	 bendir	 á	mikilvægi	merkingarbærni	 í	 námi,	 að	
nemendur	glími	við	alls	kyns	verkefni	er	lúta	að	læsi	í	víðum	skilningi,	það	er	
verkefni	 sem	 hafa	 þýðingu	 fyrir	 þá	 og	 gefa	 lífi	 þeirra	 gildi.	 Stefán	 segir	
samskiptafærni	 samofna	 hugtakinu	 læsi,	 að	 vera	 læs	 á	 sjálfan	 sig	 og	
umhverfi	 sitt	og	geta	beitt	 sér,	orðum	sínum	og	hugmyndum	 í	eigin	þágu,	
samfélagsins	 og	 umhverfisins.	 Stefán	 segir	 mest	 um	 vert	 að	 nemendur	
komist	að	áhugasviði	sínu	og	á	hvaða	sviði	þeir	vilji	nýta	hæfileika	sína.	Í	því	
sambandi	 þurfi	 nemendur	 að	 læra	 að	 virkja	 eldmóð	 sinn	 til	 að	 öðlast	 þá	
færni	sem	gerir	þeim	fært	að	láta	drauma	sína	rætast.	Að	setja	sér	markmið	
og	kunna	að	taka	upplýstar	ákvarðanir	er	einn	af	lykilþáttunum.	

Menntun	 til	 sjálfbærni,	 jafnréttis,	 lýðræðis-	 og	mannréttinda	miðar	 að	
því	að	nemendur	skilji	samfélagið	eins	og	það	er	og	hefur	þróast.	Jafnframt	
miðar	þessi	menntun	að	því	að	nemendur	verði	færir	um	að	taka	þátt	 í	að	
móta	 samfélagið	og	öðlist	þannig	 sýn	 til	 framtíðarinnar	og	hugsjónir	 til	 að	
beita	 sér	 fyrir.	Menntun	 til	 sjálfbærrar	 þróunar	 er	með	 sérstaka	 áherslu	 á	
þátttöku	nemenda	og	getu	þeirra	 til	 aðgerða	 (Auður	Pálsdóttir	o.fl.,	 2009;	
Mennta-	 og	 menningarmálaráðuneytið,	 2013).	 Samkvæmt	 aðalnámskrá	
eiga	nemendur	að	læra	um	lýðræði	 í	 lýðræði.	Kennari	á	að	virkja	gagnrýna	
hugsun	 nemenda	 og	 þjálfa	 þá	 í	 uppbyggilegum	 rökræðum	 á	
jafningjagrundvelli.	Einnig	búa	nemendur	undir	þátttöku	í	lýðræðissamfélagi	
sem	 sjálfstæðir	 borgarar,	 hafi	 framtíðarsýn	 og	 taki	 afstöðu	 til	 hinna	 ýmsu	
álitamála	(Mennta-	og	menningarmálaráðuneytið,	2013).		

Allt	 skólastarf	 þarf	 að	 efla	 heilbrigði	 og	 stuðla	markvisst	 að	 velferð	 og	
vellíðan.	Heilbrigði	byggist	á	andlegri,	 líkamlegri	og	félagslegri	vellíðan	sem	
ræðst	 af	 flóknu	 samspili	 einstaklings,	 aðstæðna	 og	 umhverfis.	 Samkvæmt	
aðalnámskrá	grunnskóla	þarf	 í	samvinnu	við	heimilin	að	 leggja	rækt	við	að	
leiðbeina	 nemendum	 um	 að	 tileinka	 sér	 heilbrigt	 líferni.	 Enn	 fremur	 að	
nemendur	 geri	 sér	 grein	 fyrir	 eigin	 ábyrgð	 varðandi	 velferð	 sína	 og	 öðlist	
skilning	á	því	 að	heilbrigt	 líferni	 stuðli	 að	almennri	 velferð	bæði	 í	 námi	og	
starfi	og	virkri	þátttöku	 í	samfélaginu.	Helstu	þættir	heilbrigðis,	 sem	 leggja	
þarf	 áherslu	á	 í	 skólastarfi,	 eru	meðal	 annars	 jákvæð	sjálfsmynd,	hreyfing,	
andleg	 vellíðan,	 góð	 samskipti	 og	 félagsfærni	 og	 streitustjórnun.	 Einnig	 er	
tekið	 fram	að	veita	þurfi	 fræðslu	um	áhrif	menningar	og	 fjölmiðla	á	heilsu	
og	líðan	og	veita	fræðslu	um	hreyfingu	til	að	styðja	börn	og	ungmenni	í	að	
taka	 upplýstar	 og	 ábyrgar	 ákvarðanir	 í	 tengslum	 við	 eigið	 heilbrigði	
(Mennta-	og	menningarmálaráðuneytið,	2013).		

Sköpun	 sem	 grunnþáttur	 á	 að	 stuðla	 að	 ígrundun,	 frumkvæði	 og	
persónulegu	 námi	 í	 skólastarfi.	 Sköpun	 byggir	 á	 gagnrýninni	 hugsun	 og	
aðferðum	sem	opna	sífellt	nýja	möguleika	og	 leiðir	 í	átt	að	nýrri	þekkingu.	

Sköpunarkraftur,	innsæi	og	gagnrýnin	hugsun	eru	lykilorð	í	þessu	samhengi.	
Leikur	er	mikilvæg	námsaðferð	þar	sem	sköpunargleði	nemenda	 fær	notið	
sín.	Í	grunnskóla	er	mikilvægt	að	viðhalda	þessari	aðferð	og	þróa	hana	eftir	
því	 sem	 nemendur	 eldast.	 Í	 fjölbreyttu	 skóla-	 og	 tómstundastarfi	 má	
samþætta	 leik	öllum	námsgreinum	og	námssviðum.	Æskuárin	eiga	að	hafa	
tilgang	 í	 sjálfu	 sér	 en	 eru	 ekki	 eingöngu	 undirbúningur	 frekara	 náms	 og	
starfa,	„hamingja	og	gleði	liggja	í	því	að	finna	hæfileikum	sínum	farveg	og	fá	
að	 njóta	 sín	 sem	 einstaklingur	 og	 hluti	 af	 heild“	 (Mennta-	 og	
menningarmálaráðuneytið,	2013:	24).			

2.3 Samþætting	námsgreina	og	fjölbreytt	námsumhverfi	

Auður	 Pálsdóttir	 o.fl.	 (2009)	 benda	 á	 að	 það	 megi	 leggja	 meiri	 áherslu	 á	
samþætt	nám	og	hagnýt	viðfangsefni	í	grunnskólum	þar	sem	unnið	er	með	
fróðleiksfýsn	og	 áhugasvið	nemenda,	 óháð	námsgreinum.	Þau	benda	á	 að	
ferlið	 skipti	máli	 og	 samræðan	 sem	á	 sér	 stað	um	námið,	hvað	nemendur	
læra	 á	 því	 að	 taka	 þátt,	 vinna	 saman,	 horfa	 á	 hlutina	 frá	 ólíkum	
sjónarhornum,	 beita	 gagnrýninni	 hugsun	 og	 leysa	 raunveruleg	 verkefni.	
Jafnframt	 tala	 þau	 um	mikilvægi	 þess	 að	 leyfa	 nemendum	 að	 taka	 þátt	 í	
ákvarðanartöku	hvað	varðar	lærdóm	og	hvaða	leiðir	þeir	vilja	fara	við	öflun	
þekkingar.	 Auður	 Pálsdóttir	 o.fl.	 (2009)	 fjalla	 um	 hugtakið	 „geta	 til	
aðgerðar“	sem	er	sérstaklega	áhugavert	í	ljósi	sjálfsákvörðunar	og	mikilvægi	
þess	 að	 nemendur	 geti	 haft	 áhrif	 á	 nám	 sitt	 og	 þar	með	 öðlast	 skynjun	 á	
tilgangi	með	menntun	og	þýðingu	menntunar	fyrir	eigið	sjálf.	

Námsgreinarnar	 saga,	 landafræði,	 þjóðfélagsfræði,	 trúarbragðafræði,	
lífsleikni,	 heimspeki	 og	 siðfræði	 falla	 nú	 allar	 undir	 námsviðið	
samfélagsgreinar.	 Markmið	 samfélagsgreina	 felst	 í	 því	 að	 þroska	 hæfni	
nemenda	til	að	eiga	í	innihaldsríkum	samskiptum	við	aðra	með	því	að	stuðla	
að	skilningi	nemenda	á	mörgum	þeim	hugmyndum	og	hugsjónum	sem	liggja	
til	 grundvallar	 viðhorfum	 til	 umhverfis,	 auðlinda,	menningar	og	 sögu.	 Í	 því	
sambandi	 eiga	 nemendur	 að	 geta	 tekið	 upplýsta	 afstöðu	 til	 hinna	 ýmsu	
álitamála	er	varða	samfélagið.	Lífsleikni	og	þjóðfélagsfræði	gegna	mikilvægu	
hlutverki	 við	 að	 styrkja	 sjálfstraust,	 frumkvæði,	 hlutverk,	 ábyrgð	 og	
sjálfsmynd	 nemenda	 og	 undirbúa	 þá	 undir	 lífið	 (Mennta-	 og	
menningarmálaráðuneytið,	2013).	

Hæfniviðmið	við	 lok	10.	bekkjar	fela	 í	sér	að	nemendur	eiga	að	búa	yfir	
sjálfsþekkingu,	 geta	 tekið	 ákvarðanir	og	borið	 ábyrgð	á	 sinni	 eigin	 velferð,	
einnig	 að	 geta	 greint	 jákvætt	 og	 neikvætt	 áreiti	 og	 staðist	 þrýsting	 sem	
stefnir	heilsu	og	 velferð	þeirra	 í	 voða.	 Enn	 fremur	eiga	nemendur	að	geta	
sett	 sér	 langtímamarkmið	 í	 samræmi	 við	 eigin	 styrkleika	 og	 áhuga.	 Hins	

vegar	 ber	 að	 geta	 að	 námsgreinar	 samfélagsgreina	 eru	 ekki	 aðgreindar	 í	
aðalnámskránni	 og	er	 skólum	því	 látið	 frjálst	 eftir	 að	haga	 greinaskiptingu	
eftir	 því	 sem	 skynsamlegast,	 hentugast	 og	 árangursríkast	 er	 við	 aðstæður	
hverju	sinni	(Mennta-	og	menningarmálaráðuneytið,	2013).			

Í	 Barnasáttmála	Sameinuðu	þjóðanna	 segir	 að	 réttur	hvers	barns	 sé	að	
hljóta	menntun	sem	styður	við	ræktun	á	persónuleika,	hæfileika	og	andlegri	
og	 líkamlegri	 getu	 þess	 (29.	 grein).	 Menntun	 á	 að	 vera	 með	 áherslu	 á	
nemendur	 og	 áhugasvið	 þeirra.	 Nemendur	 eiga	 að	 geta	 haft	 eitthvað	 um	
nám	 sitt	 að	 segja	 með	 tilliti	 til	 valsfrelsis	 til	 að	 námið	 verði	 þeim		
merkingabært	(Auður	Pálsdóttir	o.fl.,	2009;	Bragi	Jósepsson,	2015;	Kolbrún	
Þ.	 Pálsdóttir,	 2014;	 Kristinn	 Ingi	 Jónsson,	 2015).	 Til	 að	 allir	 nemendur	 fái	
notið	sín	með	sinn	fjölbreytta	bakgrunn,	reynslu,	hæfni	og	persónuleika	er	
mikilvægt	 að	 kennarar	 leggi	 upp	 úr	 litrófi	 kennsluaðferða	 og	 horfi	 til	
fjölbreytilegs	 námsumhverfis	 til	 að	 stuðla	 að	 virku	 og	 lýðræðislegu	
námssamfélagi	 (Hafdís	Guðjónsdóttir,	Matthildur	Guðmundsdóttir	og	Árdís	
Ívarsdóttir,	2005;	 Ingvar	Sigurðsson,	2013).	„Kennsluaðferð	er	 leið	til	að	 fá	
nemendur	 til	 að	 takast	 á	 við	 tiltekið	 námsverkefni.“	Miklu	máli	 skiptir	 að	
kennsluaðferð	hafi	skýrt	upphaf,	meginkafla	og	niðurlag,	hvernig	til	tekst	er	
samspil	nemenda,	kennara	og	námsumhverfis	og	skiptir	framkoma	kennara	
miklu	máli	í	því	sambandi	(Ingvar	Sigurgeirsson,	2013:11).		

Leikur	 er	 í	 eðli	 barna	og	undirbúningur	 fyrir	 lífið.	 Leikur	 er	 þroskandi	 á	
öllum	sviðum	og	eykur	lífsgleði.	Leikur	ætti	að	vera	samþættaður	skólastarfi	
og	notaður	 sem	kennsluaðferð	 í	meira	mæli	því	 leikur	ýtir	undir	 styrkleika	
nemendans	sem	virkur	hamingjusamur	og	virkur	samfélagsþegn	(Ása	Helga	
Ragnarsdóttir,	2011).	

2.4 Samfella	í	skóla-	og	tómstundadegi	

Í	 skóla-	 og	 í	 tómstundastarfi	 fara	 fram	 hvorttveggja	 formleg	 og	 óformleg	
námsferli,	 þrátt	 fyrir	 að	 skólinn	 endurspegli	 frekar	 formlegt	 nám	 og	
frístundaheimili	 óformlegt.	 Með	 samþættingu	 má	 nýta	 þann	 auð	 og	
tækifæri	sem	börnum	og	ungmennum	gefast	til	þroska	með	frjálsum	leik	og	
skapandi	 starfi,	 með	 óformlegu	 námi,	 í	 tómstundastarfi	 á	 formlegum	
vettvangi	 skólans	 (Kolbrún	 Þ.	 Pálsdóttir,	 2014).	 Samfella	 í	 skóla-	 og	
tómstundadegi	barna	og	ungmenna	er	mikilvæg	í	ljósi	þeirra	breytinga	sem	
hafa	 orðið	 síðustu	 ár	 á	 skólakerfinu.	 Með	 tilkomu	 frístundaheimila	 fyrir	
yngri	 börn	 grunnskóla	 er	 þörf	 á	 enn	 frekari	 samþættingu	 skóla-	 og	
tómstundastarfs,	 börnum	 og	 ungmennum	 til	 frekari	 eftirfylgni	 í	 námi	 og	
starfi.	 Skipulagður	 og	 formlegur	 vettvangur	 frístundastarfs	 í	 samstarfi	 við	
skóla	getur	styrkt	uppeldislegt	hlutverk	frístundaheimila	enn	frekar	og	gert	

starfið	faglegra	(Kolbrún,	Þ	Pálsdóttir,	2014).	Þverfaglegt	samstarf	skóla	og	
annarra	stofnana,	er	koma	að	tómstundastarfi	barna	og	ungmenna,	stuðlar	
að	 heildstæðari	 og	 betri	 þjónustu	 (Kolbrún	 Þ.	 Pálsdóttir	 og	 Vanda	
Sigurgeirsdóttir,	2014).			

Aukin	viðleitni	til	að	efla	tómstundastarf	fyrir	þroska	barna	og	ungmenna	
hefur	 orðið	 á	 21.	 öldinni	 	 og	 hefur	 skapað	 grundvöll	 fyrir	 aukna	 áherslu	 á	
hæfni	 í	 tómstundum	sem	markmið	 í	menntun	 (AAPAR,	2011).	 Í	 lögum	um	
grunnskóla	 nr.	 98/2008	 er	 tekið	 fram	 að	 í	 öllum	 grunnskólum	 skuli	
nemendum	gefinn	kostur	á	að	 taka	þátt	 í	 tómstundastarfi.	Að	 tómstunda-	
og	félagsstarf	geti	hvorttveggja	verið	liður	í	daglegu	starfi	og	utan	venjulegs	
skólatíma.	Barnasáttmáli	 Sameinuðu	þjóðanna	 ítrekar	 rétt	barns	 til	hvíldar	
og	tómstunda,	til	að	stunda	leiki	og	skemmtanir	sem	hæfa	aldri	þess	og	að	
virða	og	efla	skuli	 rétt	barns	 til	viðeigandi	og	 jafnra	 tækifæra	til	að	stunda	
menningarlíf,	listir	og	tómstundaiðju	(31,	grein).	

Samkvæmt	Kolbrúnu	Þ.	Pálsdóttur	og	Vöndu	Sigurgeirsdóttur	 (2014)	er	
mikilvægt	 að	 faglærðir	 einstaklingar	 komi	 að	 handleiðslu	 barna	 og	
ungmenna	í	tómstundastarfi	til	þess	að	námið	sem	á	sér	stað	sé	skipulagt	og	
með	skýr	markmið.	Kolbrún	Þ.	Pálsdóttir	(2014)	segir	skólann	þverfaglegan	
vettvang	 þar	 sem	 margir	 fagaðilar	 standa	 saman	 um	 hagsmuni	 barna	 og	
ungmenna	 og	 það	 sé	 því	 áhyggjuefni	 hversu	 fáir	 tómstunda–	 og	
félagsmálafræðingar	starfi	á	vettvangi	grunnskólans.		

2.5 Skilgreining	á	tómstundum	og	mikilvægi	þeirra	

Tómstundir	 hafa	 fylgt	 mannkyninu	 frá	 upphafi	 vega	 og	 haft	 áhrif	 á	
einstaklinginn,	 fjölskylduna	og	 samfélagið	 (Leitner	og	Leitner,	2012;	Taylor	
og	 Francis,	 2003).	 Sivan	 og	 Altara	 (2000)	 segja	 samfélög	 flókin	 og	 að	
menning	 samfélags	 hafi	 áhrif	 á	 velferð	 einstaklinga.	 Þeir	 benda	 á	 að	
tómstundir	 eru	 almenn	 mannréttindi,	 rétt	 eins	 og	 menntun.	 Samkvæmt	
þeim	 mega	 tómstundir	 ekki	 vera	 aðskildar	 öðrum	 lífsmarkmiðum	 vegna	
þess	 mikla	 ávinnings	 sem	 af	 þeim	 hlýst.	 Sivan	 og	 Altara	 (2000)	 telja	
tómstundir	 vísa	 til	 sérstaks	 vettvangs	 persónulegrar	 reynslu,	 að	meðtöldu	
valfrelsi,	sköpun,	ánægju,	og	aukinni	gleði	og	hamingju.	Þeir	benda	á	að	til	
þess	að	einstaklingar	nái	heildrænni	velferð	þurfi	þeir	að	þekkja	og	gera	sér	
grein	 fyrir	 væntingum	 sínum,	 fullnægjandi	 þörfum	 og	 geta	 átt	 jákvæð	
samskipti	við	umhverfi	sitt	og	það	er	einmitt	þess	vegna	sem	að	ávinningur	
tómstunda	geti	aukið	lífsgæði.	

Heimspekingurinn	Aristóteles	segir	lífshamingju	tilgang	lífsins.	Hann	segir	
tómstundir	 grundvöll	 allra	 athafna	 og	 lykil	 að	 aukinni	 lífshamingju	

Aristóteles	notaði	gríska	hugtakið	"skholè"	sem	í	grunninn	þýðir	að	vera	laus	
frá	skyldustörfum	þegar	hann	fjallaði	um	tómstundir	(Blackshaw,	2010).	

Almennt	 er	 samkomulag	 um	 að	 tómstundir	 séu	 athafnir	 sem	
einstaklingar	 stunda	 í	 frítíma	 sínum	 (Amalía	 Björnsdóttir,	 Baldur	
Kristjánsson	og	Börkur	Hansen,	2009;	Leitner	og	Leitner,	2012;	Blackshaw,	
2010;	Vanda	Sigurgeirsdóttir,	2010).	Blackshaw	bendir	á	að	margbreytileiki	
samtímans	 sé	 flóknari	 en	 svo	 að	 það	 sé	 hægt	 að	 aðgreina	 skyldustörf	 frá	
öðrum	 hlutverkum,	 þar	 sem	 skyldustörf	 og	 tómstundir	 fléttist	 gjarnan	
óhjákvæmilega	saman.	Hann	segir	erfitt	að	skilgreina	hugtakið	tómstund	og	
að	fræðimenn	greini	á	í	þeim	efnum.	Hann	gengur	jafnvel	svo	langt	að	segja	
að	 hugtakið	 sé	 það	 flókið	 að	 það	 verði	 aldrei	 hægt	 að	 skilgreina	 það	
almennilega.	 Skilgreining	 Blackshaw	 (2010)	 á	 tómstundum	 er	 sú	 að	
tómstundir	 séu	 persónuleg	 upplifun	 og	 eigi	 því	 rætur	 að	 rekja	 til	
persónubundins	vals,	frelsis	og	sjálfsákvörðunar.		

Þrátt	 fyrir	 að	 kenningar	 um	 tómstundir	 séu	 enn	 í	 mótun	 er	 ljóst	 að	
frítíminn	 spannar	 stærstan	 hluta	 lífsins	 og	 að	 tómstundir	 eru	 mikilvægur	
hluti	 hans	 (AAPAR,	 2011;	 Leitner	 og	 Leitner,	 2012).	 Samkvæmt	 Leitner	 og	
Leitner	(2012)	sýna	rannsóknir	að	einstaklingar	verja	meira	en	tvöfalt	meiri	
tíma	 í	 frítíma	en	 í	 skóla	og	vinnu	samanlagt.	Vanda	Sigurgeirsdóttir	 (2014)	
bendir	 á	 að	 fræðimenn	 greini	 einna	 helst	 á	 um	 hvort	 allar	 athafnir	 í	
frítímanum	séu	tómstundir	eða	ekki.	Vanda	telur	kjarna	tómstunda	felast	 í	
vellíðan	 og	 betri	 lífsgæðum.	 Skilgreining	 hennar	 á	 tómstundum	 er	
svohljóðandi:	

Athöfn,	 hegðun	eða	 starfsemi	 sem	á	 sér	 stað	 í	 frítímanum	og	
flokkast	 sem	 tómstundir	 að	 ákveðnum	 skilyrðum	 uppfylltum.	
Þau	 skilyrði	 eru	 að	 einstaklingurinn	 líti	 sjálfur	 á	 að	 um	
tómstundir	sé	að	ræða.	Að	athöfnin,	hegðunin	eða	starfsemin	
sé	 frjálst	 val	 og	 hafi	 í	 för	 með	 sér	 ánægju	 og	 jákvæð	 áhrif.	
(Vanda	Sigurgeirsdóttir,	2010:	8).	

Vanda	 sýnir	 með	 skilgreiningu	 sinni	 að	 tómstundir	 einkennast	 af	
uppbyggjandi	athöfnum	sem	hafi	jákvæð	áhrif.	Tómstundir	séu	því	ekki	allar	
athafnir	 sem	 eigi	 sér	 stað	 í	 frítímanum	 (Vanda	 Sigurgeirsdóttir,	 2014).	
Tómstundir	 eru	 uppbyggjandi	 andlega,	 líkamlega	 og	 félagslega,	 þær	 geta	
aukið	 sjálfs-	 og	 félagsvitund,	 sjálfstraust	 og	 sjálfsákvörðun	 einstaklinga.	
Tómstundir	veita	frelsisilfinningu	og	virkja	 innri	drifkraft	og	áhugahvöt,	þar	
af	 leiðandi	 varpa	 tómstundir	 ljósi	 á	 styrkleika	 og	 áhugasvið	 hvers	 og	 eins	
(Gary,	 2006;	 Dattilo,	 2008;	 Leitner	 og	 Leitner,	 2012).	 Tómstundir	 eru	

sjálfseflandi	 og	 sjálfsefandi	 í	 senn.	 Tómstundir	 geta	 aukið	 sjálfsvitund	 og	
núvitund	sem	er	mikilvæg	sjálfsvörn	gegn	streitu	í	lífinu	(Gary,	2006).	

Tómstundir	 í	 sinni	 fjölbreyttu	 mynd	 geta	 verið	 hefðbundnar	 og	
óhefðbundnar.	 Dæmi	 um	 hefðbundnar	 tómstundir	 eru:	 Einstaklings-	 og	
hópíþróttir,	dans,	vatnsíþróttir,	leiklist,	útivist,	tónlist,	listsköpun,	hugarleikir	
(e.	 mental	 games	 and	 activities)	 og	 áhugamál	 (e.	 hobbies)	 svo	 sem	 ýmis	
konar	söfnun.	Dæmi	um	óhefðbundnar	tómstundir	eru:	Mannleg	samskipti,	
fjölskyldu-	og	vinabönd,	 leiðtoga-	og	 samfélagsþjónusta,	 sjálfboðaliðastarf,	
líkamsrækt	 (e.	 fitness),	 sjálfskoðun,	 að	 njóta	 umhverfisins,	 hugleiðsla	 og	
slökun,	jóga,	bænir,	göngutúrar,	útsölur,	að	versla,	matarást	og	matreiðsla,	
nám,	 að	 ferðast,	 ímyndunarafl,	 dagdraumar,	 tölvur	 og	 samskiptamiðlar	
(Stumbo	o.fl.,	2011).			

Þátttaka	 í	 óhefðbundnum	 tómstundum	 birtist	 frekar	 í	 afþreyingu	
fullorðinna	en	barna,	þar	 sem	þessar	 tómstundir	byggja	gjarnan	á	einveru	
eða	 samveru	með	 félaga	 frekar	 en	 skipulögðu	 tómstundastarfi.	 Jafnframt	
eru	margar	óhefðbundnar	tómstundir	síður	skipulagðar	en	þær	hefðbundnu	
eða	 hafa	 ekki	 eins	 flókið	 regluverk.	 Vettvangurinn	 er	 oft	 heimilið	 eða	
nærumhverfið.	 Vettvangur	 skipulagðra	 tómstunda	 er	 alla	 jafna	 íþróttahús	
eða	 aðstaða	 í	 eigu	 Íþrótta-	 eða	 félagasamtaka.	 Tími	 birtist	 einnig	 á	 mjög	
ólíkan	 hátt	 í	 hefðbundnum	 og	 óhefðbundnum	 tómstundum	 þar	 sem	
óhefðbundnar	tómstundir	hafa	síður	tímaramma	(Stumbo	o.fl.,	2011).		

Skipulagt	 tómstundastarf	 getur	 veitt	 félagslega	 umgjörð	 og	 gefið	
möguleika	á	stuðnings-	og	tengslaneti.	Í	því	sambandi	getur	tómstundastarf	
verið	öflug	forvörn	gegn	félagslegri	einangrun	og	andlegri	vanlíðan	(Leitner	
og	 Leitner,	 2012).	 Rannsóknir	 hafa	 leitt	 í	 ljós	 að	 tómstundir	 og	
markmiðasetning	 eru	mikilvæg	 bjargráð	 til	 að	 fá	 sem	mest	 út	 úr	 lífinu	 og	
auka	lífsgæði	þar	sem	þessi	bjargráð	efla	gjarnan	sjálfsbjargarviðleitni	og	trú	
á	eigin	getu	(Blackshaw,	2010;	Leitner	og	Leitner,	2011;	Moskowitz,	2011).	
Trú	á	eigin	getu	getur	ýtt	undir	þrautseigju	sem	er	mikilvæg	til	að	takast	á	
við	mótlæti	og	erfiðleika	í	lífinu.	Þrautseigja	er	einnig	mikilvæg	til	að	breyta	
lífsháttum	 og	 efla	 lífsgæði	 (Csikszentmihalyi,	 1997,	 Rutter,	 1985).	
Csikszentmihalyi	(1990	og	1997)	og	Blackshaw	(2010)	segja	tómstundir	gefa	
frelsistilfinningu	 og	 geta	 skapað	 athöfn	 sem	 byggi	 á	 flæði,	 þeir	 telja	
flæðisástand	vera	eitt	skref	í	áttina	að	auknum	lífsgæðum.	

Csikszentmihalyi	(1990	og	1997)	skilgreinir	flæði	(e.	flow)	sem	jafnvægi	í	
athöfn	þar	sem	einstaklingar	mæta	hæfilegri	áskorun	 í	athöfn	og	 langar	til	
að	halda	áfram.	Hann	 telur	 flæði	 vera	 til	 staðar	þegar	einstaklingar	ná	því	
hugarástandi	að	 lifa	 sig	 svo	 inn	 í	það	sem	þeir	eru	að	gera	að	þeir	gleyma	
öllu	 öðru	 en	 athöfninni	 sjálfri,	 athöfnin	 er	 áreynslulaus	 og	 stuðlar	 að	

margslunginni	vellíðan	sem	byggir	á	innri	áhugahvöt	og	lífsgleði.	Með	þessu	
móti	 hafa	 einstaklingar	 möguleika	 á	 að	 ná	 mesta	 mögulega	 árangri	 því	
einbeitingin	 er	 algjör.	 Samkvæmt	 Csikszentmihalyi	 (1990	 og	 1997)	 hefur	
athöfn,	sem	einkennast	af	flæði,	hæfilega	áskorun,	reglur,	skýr	markmið	og	
virka	 endurgjöf.	 Hann	 segir	 flæðisástand	 endurspegla	 upplifun	 og	
tilfinningar	einstaklinga	í	athöfn	og	bendir	á	að	leikir	eru	góður	grundvöllur	
fyrir	flæði.	AAPAR	(2011)	segja	að	flæðisástand	geti	aukið	persónulegan	og	
vitmunalegan	þroska.	

Vert	er	að	hafa	í	huga	að	tómstund	eykur	ekki	eitt	og	sér	lífsgæði	heldur	
er	það	þekkingin	og	kunnáttan	að	nýta	frítímann	sér	í	vil	og	fá	sem	mest	út	
úr	tómstundum	sínum	sem	að	skiptir	máli.	Þessi	hæfni	er	ekki	meðfæddur	
eiginleiki	heldur	eitthvað	sem	að	lærist	og	er	tómstundamenntun	verkfærið	
til	að	læra	þessa	hæfni	(Dattilo,	2008).	

2.6 Samantekt	
Menntun	er	máttur	og	verkfæri	 fyrir	einstaklinga	 sér	 til	 sjálfseflingar	og	 til	
þess	að	verða	sjálfstæðir,	áræðnir	og	skapandi	samfélagsþegnar.	Til	þess	að	
einstaklingar	 geti	 blómstrar	 í	 lífinu	 þurfa	 þeir	 að	 þekkja	 styrkleika	 sína	 og	
áhugasvið,	hafa	trú	á	eigin	getu	og	vera	færir	 í	mannlegum	samskiptum	til	
að	 geta	 átt	 lærdómsrík	 og	 gefandi	 samskipti	 við	 annað	 fólk.	 Menntun	 er	
meira	 en	 uppsöfnun	 þekkingar,	menntun	 snýst	 um	hæfni	 til	 að	 þroska	 og	
þróa	 sitt	 eigið	 sjálf	 og	 er	 ekki	 síður	 félagsleg	 en	 bókleg.	 Tómstundir	 eru	
almenn	 mannréttindi	 rétt	 eins	 og	 menntun	 og	 því	 mikilvægur	 liður	 í	
skólastarfi.	 Með	 samfellu	 í	 skóla-	 og	 tómstundadegi	 barna	 og	 ungmenna	
gefst	 tækifæri	 til	að	stuðla	að	öruggum	og	heildrænum	námsvettvangi	þar	
sem	 hagsmunir	 barna	 og	 ungmenna	 eru	 í	 fyrirrúmi.	 Tómstundir	 eru	
mikilvægur	 liður	 í	 þroskaferli	 barna	 og	 ungmenna.	 Tómstundir	 ýta	 undir	
sjálfs-	 og	 félagsvitund	 og	 gefa	 einstaklingum	 mikilvægt	 tækifæri	 til	 að	
endurspegla	sig	í	hópi.	Tómstundir	gefa	einstaklingum	einnig	tækifæri	til	að	
líta	 inn	á	 við	og	vinna	með	 styrkleika	 sína,	og	 finna	 lífshamingju	 í	 gegnum	
frelsistilfinningu	og	sjálfsuppbyggjandi	áhrif	tómstunda.	

3 Tómstundamenntun	

Tómstunda-	og	félagsmálafræði	er	ung	fræðigrein	á	Íslandi	sem	hefur	verið	
að	ná	fótfestu	síðastliðin	ár	og	mun	fagsviðið	að	öllum	líkindum	vaxa	mikið	
hérlendis	 á	 komandi	 árum.	 Fræðigreinin	 er	 kennd	 til	 M.Ed.	 gráðu	 á	
Menntavísindasviði	 Háskóla	 Íslands	 og	 er	 markmið	 námsins	 að	 veita	
sérþekkingu	 á	 fjölbreyttum	 vettvangi	 tómstunda-	 og	 félagsmála	 (Háskóli	
Íslands,	2015).	Tómstundamenntun	er	eitt	af	grunnhugtökunum	í	náminu	 í	
tómstunda-	og	félagsmálafræði.	Stutt	er	síðan	fræðimenn	hérlendis	fóru	að	
nota	hugtakið	og	hefur	Vanda	Sigurgeirsdóttir	 (2014),	 lektor	á	námsbraut	 í	
tómstunda-	 og	 félagsmálafræði,	 	 unnið	 ötullega	 að	 því	 að	 kynna	
tómstundamenntun	fyrir	íslensku	fræðasamfélagi.	

Tómstundamenntun	 hefur	 hins	 vegar	 verið	 þekkt	 hugtak	 í	
Bandaríkjunum	 síðan	 um	 miðjan	 sjöunda	 áratuginn	 en	 frumkvöðullinn	
Charles	 Brightbill	 er	 líklega	 fyrsti	 fræðimaðurinn	 til	 að	 skrifa	 um	
tómstundamenntun	í	bók	sinni	"Educating	for	Leisure-Centered	Living"	sem	
kom	út	árið	1966.	Mobley		uppfærði	bók	Brightbill	árið	1977	sem	gerði	það	
að	 verkum	 að	 hugtakið	 tómstundamenntun	 var	 aðgengilegt	
fræðasamfélaginu	 og	 gat	 haldið	 áfram	 að	 þróast	 (AAPAR,	 2011).	
Tómstundamenntun	og	tómstundaráðgjöf	eru	mikilvægir	þættir	afþreyingar	
í	 meðferðar-og	 endurhæfingarskyni	 (e.	 therapeutic	 recreation).	
Tómstundamenntun	 er	 sífellt	 að	 verða	meira	 áberandi	 í	 kennslufræðilegu	
sambandi	 og	 varpar	 líkan	 Stumbo	 og	 Peterson	 frá	 árinu	 2009	 ljósi	 á	 það	
með	því	að	aðgreina	tómstundamenntun	annars	vegar	og	tómstundaráðgjöf	
hins	vegar	(Stumbo	o.fl.,	2011).	

Í	 þessum	 kafla	 er	 fjallað	 um	 tómstundamenntun	 og	 hugmyndafræði	
menntunarinnar	svo	sem	skilgreiningar,	inntak	og	gildi.	Einnig	er	varpað	ljósi	
á	 hugtakið	 tómstundalæsi	 og	 sagt	 sérstaklega	 frá	
tómstundamenntunarlíkani	 þeirra	 Stumbo	 og	 Peterson	 og	 grunnþáttum	
þess.	Auk	þess	er	fjallað	um	grundvallarkenningar	í	tómstundamenntun	sem	
eru	kenningarnar	um	sjálfsákvörðun	og	trú	á	eigin	getu.	Að	lokum	er	fjallað	
um	áhættuhegðun	og	um	forvarnargildi	tómstundamenntunar.	

3.1 Hugmyndafræði	tómstundamenntunar	
Formleg	tómstundamenntun	fer	fram	í	kennslufræðilegu	samhengi,	sem	er	
tiltekið	 ferli	 og	 byggir	 á	 fyrirfram	ákveðnu	 innihaldi	 (Stumbo,	 Kim	og	 Kim,	

2011;	 Vanda	 Sigurgeirsdóttir,	 2014).	 Skilgreiningar	 á	 tómstundamenntun	
leggja	 almennt	 áherslu	 á:	 viðhorf	 til	 tómstunda,	 sjálfsvitund,	 félagsfærni,	
ákvarðanartöku,	 virkni	 og	 tómstundaúrræði	 (Stumbo	 o.fl.,	 2011).	 Rusky	
skilgreinir	 tómstundamenntun	 sem	 meðvitaða	 og	 kerfisbundna	 menntun	
sem	 kennir	 einstaklingum	 um	 og/eða	 í	 tómstundum,	 og	 hefur	 það	 að	
leiðarljósi	að	koma	á	ákveðnum	breytingum	á	tómstundalífsstíl,	með	því	að	
vinna	með	viðhorf	og	lífssýn	einstaklinga.	Þessar	breytingar	geta	komið	fram	
í	trú,	tilfinningum,	viðhorfum,	þekkingu,	færni	og	hegðun		(AAPAR,	2011).		

Dattilo	 (2008)	 segir	 tómstundamenntun	 hafa	 verið	 skilgreinda	 á	
margvíslegan	hátt	en	að	yfirleitt	sé	menntunin	skilgreind	sem	þroskaferli	til	
að	 auka	 persónulegan	 þroska,	 tómstundavitund,	 skilning	 á	 annars	 vegar	
samspili	 tómstunda	 og	 lífsstíls	 hvers	 og	 eins	 og	 hins	 vegar	 samspili	
tómstunda	 og	 samfélags.	 Tómstundamenntun	 kenni	 því	 tómstundafærni,	
viðhorf	 og	 gildi.	 Dattilo	 bendir	 jafnframt	 á	 að	 tómstundamenntun	 sé	
einstaklingsmiðuð	 menntun	 vegna	 þess	 að	 menntunin	 leggi	 áherslu	 á	
sjálfsákvörðun	einstaklings	og	hafi	því	 tilgangsrík	markmið	sem	byggi	á	því	
að	 auka	 lífsgæði	 í	 gegnum	 hámarks	 velferð	 í	 tómstundum.	 Dattilo	 (2015)	
notar	hugmyndafræði	 jákvæðrar	 sálfræði	 til	 grundvallar	 sinni	 skilgreiningu	
og	 leggur	 áherslu	 á	 markmið	 eða	 gildi	 tómstundamenntunar	 sem	 eru	
jákvæð	tómstundareynsla,	lífshamingja	og	að	blómstra	sem	einstaklingur	(e.	
flourish).	Samkvæmt	Dattilo	eru	það	þessi	gildi	 sem	auka	 lífsgæði	 (Dattilo,	
2015).	

Mundy	og	Odum	leggja	jafnframt	áherslu	á	að	tómstundamenntun	auki	
persónulegan	 þroska	 og	 velferð	 einstaklinga,	 með	 þekkingu	 og	 hæfni	 til	
grundvallar	þess	að	einstaklingar	gera	sér	betur	grein	fyrir	þeim	tækifærum,	
möguleikum	 og	 áskorunum	 sem	 felast	 í	 tómstundum	 og	 hvaða	 áhrif	
tómstundir	geta	haft	á	lífsgæði	í	sambandi	við	heilsusamlegt	líferni	almennt	
(AAPAR,	 2011;	 Stumbo	 o.fl.,	 2011).	 Mundy	 og	 Odum	 skilgreina	
tómstundamenntun	á	eftirfarandi	hátt:	 	Heildræn	þróun	 sjálfsins,	þar	 sem	
einstaklingar	 þroska	 og	 þróa	 sjálfsvitund	 sína,	 viðhorf	 til	 tómstunda	 og	
tengingu	við	eigin	lífsstíl	í	samspili	við	menningu	og	samfélag	(AAPAR,	2011;	
Stumbo	 o.fl.,	 2011).	 AAPAR	 (2011)	 tekur	 undir	 þetta	 og	 bætir	 við	 að	
tómstundamenntun	 hafi	 það	 að	markmiði	 að	 aðstoða	 börn,	 ungmenni	 og	
fullorðna	við	að	öðlast	gott	líf	og	efla	heilbrigði	barna	og	ungmenna.	

Dattilo	 (2008)	 bendir	 á	 að	menntun	 og	 tómstundir	 séu	 samtvinnuð	 og	
órjúfanleg	 hugtök.	 Sivan	 og	 Ruskin	 (2000)	 taka	 undir	 þetta	 og	 segja	
tómstundamenntun	 símenntunarferli,	 þar	 sem	 einstaklingar	 þróa	
tómstundalífsstíl	sinn	um	ævina	með	áframhaldandi	sjálfsnámi.	Þeir	benda	
auk	 þess	 á	 að	 tómstundamenntun	 kenni	 ákveðna	 hæfni	 til	 grundvallar	

heilbrigðri	notkun	á	frítímanum	og	að	sú	hæfni	sé	grundvallaratriði	í	þróun	
gefandi	tómstundalífsstíls	og	auknum	lífsgæðum.	

	Leitner	 og	 Leitner	 (2012)	 benda	 á	 að	 tómstundamenntun	 kenni	
mikilvæga	 hæfni	 til	 grundvallar	 leikni	 í	 lífinu.	 Þau	 telja	 að	 innleiða	 megi	
tómstundamenntun	á	fjölbreyttan	hátt	í	skólakerfinu	með	því	að	samþætta	
tómstundamenntun	 til	 dæmis	 samfélagsgreinum,	 bókmenntum,	
tungumálum,	myndlist,	tónlist,	leiklist	og	félagslífi	í	skólanum	almennt.	Þau	
segja	tómstundamenntun	geta	aukið	almennan	námsárangur	vegna	þess	að	
tómstundamenntun	efli	sjálfstraust,	innri	áhugahvöt	og	fróðleiksfýsn.	Einnig	
að	tómstundamenntun	byggi	á	menntun	sem	tengist	reynsluheim	nemenda	
og	 geti	 þar	 af	 leiðandi	 ýtt	 undir	 skilning	 á	 tilverunni.	 Enn	 fremur	 að	
tómstundamenntun	 ýti	 undir	 sjálfbærni	 samfélaga	 með	 því	 að	 kenna	 um	
frítímann	og	hvernig	frítíminn	geti	haft	áhrif	á	lífsgæði	einstaklinga.		

Frítímatengd	 vandamál	 eru	 vandamál	 sem	 tengjast	 neikvæðri	 hegðun	 í	
frítímanum	og	telja	Leitner	og	Leitner	(2012)	tómstundamenntun	mikilvæg	
menntun	 í	 skólakerfinu	 og	 reyndar	 í	 velferðarkerfinu	 yfir	 höfuð,	 í	 ljósi	
útbreiðslu	 heilsuspillandi	 hegðunar	 sem	 getur	 birst	 í	 vímuefnanotkun,	
áráttuhegðun	og	streitu	(Leitner	og	Leitner,	2012).		

Tómstundamenntun	er	mikilvæg	í	ljósi	þess	að	menning	samfélags	getur	
bæði	 aukið	 og	 dregið	 úr	 hindrunum	 í	 tómstundum,	 þar	 sem	 samfélagsleg	
viðhorf	 og	 gildi	 hafa	 áhrif	 á	 hegðun	 einstaklinga	 varðandi	 tómstundir	
(Dattilo,	2008;	Leitner	og	Leitner,	2012;	Sivan	og	Ruskin,	2000).	Þess	vegna	
er	 árangursríkt	 fyrir	 einstaklinga	 að	 skoða	 á	 gagnrýninn	 hátt	 þátt	
samfélagsins	 og	 félagsumgjarðar	 í	 mótun	 tómstundalífsstíls	 hvers	 og	 eins	
(Dattilo,	 2008).	 Skipulögð	 tómstundamenntun	 og	 forvarnarinngrip	 geta	
bætt	 samþættingu	 samfélags	 og	 stutt	 við	 minnihlutahópa	 (Wardlaw	 og	
Stumbo,	2011).		

3.2 Tómstundalæsi	

Í	 kafla	 tvö	 um	 hlutverk	 skóla	 og	 tómstunda	 var	 fjallað	 um	 læsi	 í	 víðum	
skilningi,	að	vera	 læs	á	sjálfan	sig	og	umhverfi	 sitt,	og	 tengist	sú	umfjöllun	
læsi	 í	 tómstundum.	 Tómstundalæsi	 (e.	 leisure	 literacy)	 ætti	 að	 vera	
samfélagslegt	markmið	þar	sem	tómstundir	ýta	undir	persónulegan	þroska	
og	veltur	samfélagsþróun	meðal	annars	á	því.	Í	því	sambandi	er	áríðandi	að	
gildi	 tómstunda	 og	 ávinningur	 sé	 öllum	 ljós	 (Taylor	 og	 Francis,	 2003).	
Samfélag	 sem	 býr	 yfir	 hæfninni	 læsi	 (e.	 literacy)	 það	 er	 að	 geta	 horft	 á	
hlutina	út	 frá	 ólíkum	 sjónarhornum	og	 skipst	 á	 skoðunum	á	málefnalegan	
hátt,	er	öflugt	samfélag.	Á	hinn	bóginn	er	það	hindrun	 í	 lífi	einstaklinga	og	
dregur	 úr	 lífsgæðum	 þeirra	 ef	 „læsi“	 er	 ekki	 til	 staðar.	 Læsi	 er	

grundvallarmannréttindi	 og	 grunnur	 að	 símenntun.	 Læsi	 er	 nauðsynlegt	
fyrir	 samfélagsþróun	 þar	 sem	 það	 er	 valdeflandi	 og	 getur	 ýtt	 undir	 betri	
heilsu,	lífsgæði	og	tengsl	við	umheiminn	(Robertson,	e.d.)	

Sú	 sjálfsþekking	 sem	 liggur	 til	 grundvallar	 tómstundalæsi	 gerir	 það	 að	
verkum	 að	 einstaklingar	 geta	 fyrst	metið	 frítímann	 sinn	 til	 fulls	 og	 fundið	
fyrir	 löngun	 til	 að	 bera	 ábyrgð	 á	 því	 hvernig	 þeir	 verja	 frítíma	 sínum.	
Hutchinson	 bendir	 á	mikilvægi	 núvitundar	 og	 tengingar	 við	 sitt	 innra	 sjálf			
til	 að	 fá	 sem	 mest	 út	 úr	 tómstundum	 sínum,	 að	 með	 því	 móti	 geti	
tómstundir	dregið	úr	andlegri	vanlíðan	og	streitu.	Tómstundir	eru	bjargráð	í	
erfiðum	 aðstæðum	 í	 lífinu	 og	 veikindum	 (Hutchinson,	 e.d.;	 Hutchinson,	
Bland	og	Kleiber,	2008).	Samkvæmt	Petersen	(2014)	og	Robertson	(e.d.)	er	
tómstundalæsi	 æskileg	 útkoma	 tómstundamenntunar,	 menntun	 sem	 ýtir	
undir	 sjálfsákvörðun,	 sjálfbærni	 (e.	 self-sufficent)	 og	 gagnrýna	 hugsun	
varðandi	 ákvarðanir	 um	 tómstundalífsstíl	 með	 það	 að	 leiðarljósi	 að	 auka	
lífsgæði	í	gegnum	fjölbreyttar	og	gefandi	tómstundir.	

3.3 Tómstundamenntunarlíkan	Stumbo	og	Peterson	

Líkön	 í	 tómstundamenntun	 eru	mikilvæg	 til	 að	 fagaðilar	 hafi	 viðurkennda	
verkferla	til	að	vinna	eftir.	Fræðimenn	á	borð	við	Mundy,	Peterson	og	Gunn,	
Dattilo	 og	 Stumbo	og	Peterson	hafa	 sett	 fram	 líkön	 í	 tómstundamenntun.	
Eitt	 þekktasta	 og	 viðurkenndasta	 líkanið	 í	 tómstundamenntun	 er	 líkan	
Stumbo	 og	 Peterson	 frá	 árinu	 2009	 (e.	 leisure	 education	 content	 model)	
sem	 þróaðist	 úr	 líkani	 þeirra	 Peterson	 og	 Gunn	 frá	 árinu	 1998	 (e.	 leisure	
ability	model)	(Stumbo	o.fl.,	2011).	

Líkan	 Stumbo	 og	 Peterson	 er	 kennslufræðilegt	 og	 byggir	 á	 fjórum	
grundvallarþáttum	 í	 tómstundarmenntun	 sem	 eru:	 Tómstundavitund	 (e.	
leisure	 awareness),	 félagsfærni	 (e.	 social	 interaction	 skills),	
tómstundabjargir	 (e.	 leisure	 resources)	 og	 tómstundahæfni	 (e.	 leisure	
activity	skills)	(sjá	mynd	1).	Kennslufræðilegt	líkan	vinnur	á	þeim	forsendum	
að	hegðun	geti	breyst,	svo	lengi	sem	einstaklingar	tileinki	sér	nýja	þekkingu,	
hæfni,	 viðhorf	 og	 styrkleika.	 Stumbo	 og	 Peterson	 telja	 æskilegt	 að	
tómstundamenntun	sé	kennd	af	 fagaðilum,	 	 til	 að	hjálpa	einstaklingum	að	
öðlast	 nauðsynlega	 hæfni	 og	 þekkingu	 til	 jákvæðra	 og	 uppbyggandi	
tómstunda	(Stumbo	o.fl.,	2011).			

Tómstundavitund:

tómstundum
Sjálfsvitund

Viðhorf	til	tómstunda	
og	leiks

Þátttaka	og	
ákvarðanataka

Félagsfærni:
Hæfni	í	samskiptum

Hæfni	í	
tengslamyndun

Hæfni	í	framkomu

Tómstundabjargráð:
Fjölbreytni	í	
tómstundum

Persónuleg	úrræði

Mynd	1	Tómstundamenntunarlíkan	Stumbo	og	Peterson,	2009	(stílfært	af	
höfundi)	

Tómstundavitund	 er	 fyrsti	 flokkurinn	 í	 tómstundamenntunarlíkani	 þeirra	
Stumbo	 og	 Peterson	 (sjá	 mynd	 1).	 Í	 gegnum	 tíðina	 hafa	 fræðimenn	 í	
tómstundamenntun	 áttað	 sig	 betur	 á	mikilvægi	 þess	 að	 einstaklingar	 skilji	
hugtakið	tómstund	og	merkingarbærni	þess,	að	með	þekkingu	og	skilningi	á	
gildi	 tómstunda	 eigi	 fólk	 auðveldara	 með	 að	 ná	 árangri	 í	 að	 byggja	 upp	
heilbrigðan	 tómstundalífsstíl.	 Tómstundamenntunarnámskeið	 í	 dag	 leggja	
áherslu	 á	 þetta	 vitsmunalega	 sjónarhorn	 sem	 er	 mikilvægt	 hvað	 varðar	
ávinning,	upplifun	og	löngun	hvers	einstaklings	til	að	hafa	áhrif	á	eigið	líf	og	
taka	þátt	í	að	móta	sinn	eigin	tómstundalífsstíl	(Stumbo	o.fl.,	2011).	

Sjálfsvitund	í	tómstundum	er	mikilvæg	vegna	þess	persónuleg	viðhorf	og	
gildi	móta	meðal	annars	tómstundalífsstíl	einstaklinga.	Þá	er	lærdómsríkt	að	
geta	 ígrundað	 reynslu	 sína	 af	 tómstundum	 og	 geta	 gert	 sér	 grein	 fyrir	
styrkleikum	 og	 annmörkum.	 Einnig	 er	 mikilvægt	 að	 einstaklingar	 geri	 sér	
grein	fyrir	eigin	ábyrgð	á	að	tómstundareynslan	verði	ánægjuleg,	 í	því	felst	
að	 einstaklingar	 skipuleggi	 sjálfir	 tómstundir	 sínar,	 taki	 ákvarðanir	 um	
úrræði	 og	 geti	 fylgt	 tómstundum	 sínum	 eftir.	 Tómstundamenntun	 gengur	

einmitt	út	á	að	kenna	þessa	hæfni	til	að	auka	tómstundalæsi	(Stumbo	o.fl.,	
2011).	

Félagsfærni	 er	 annar	 flokkurinn.	 Ýmsar	 fræðigreinar	 hafa	 skilgreint	
félagsfærni	og	sett	fram	hugmyndafræðilíkön.	Í	tómstundamenntunarlíkani	
þeirra	 Stumbo	og	 Peterson	 er	 varpað	 ljósi	 á	 félagsfærnikerfi	 sem	byggir	 á	
þremur	atriðum:	Samskiptahæfni,	hæfni	í	tengslamyndun	og	að	koma	fram	
(e.	 self-presentation).	 Kerfið	 er	 fyrst	 og	 fremst	 til	 að	 veita	 innsýn	 í	 nokkra	
möguleika	sem	hægt	er	að	vinna	með	(Stumbo	o.fl.,	2011).	

Tómstundir	eru	í	eðli	sínu	félagslegar	og	því	eru	góð	mannleg	samskipti	
ómissandi	fyrir	gefandi	tómstundalífsstíl.	Ef	vinna	á	með	samskiptahæfni	er	
mikilvægt	að	notast	við	viðurkenndar	aðferðir	því	skortur	á	samskiptahæfni	
getur	verið	jafn	mikil	hindrun	í	tómstundaþátttöku	eins	og	skortur	á	virkni.	
Einstaklingar	þurfa	að	geta	tileinkað	sér	jákvæð	samskipti,	þar	sem	skortur	á	
hæfni	 í	 mannlegum	 samskiptum	 og	 samkennd	 getur	 komið	 í	 veg	 fyrir	 að	
einstaklingur	 sé	 viðurkenndur	 í	 hópi	 og	 að	 hann	 myndi	 vinasambönd.	
Mikilvægi	þess	að	eiga	sálufélaga	er	sammannleg	þörf	og	það	þarf	ákveðna	
hæfni	í	tengslamyndun	til	að	geta	myndað	traust	bönd	og	viðhaldið	þeim	út	
lífið.	 Tómstundir	 gefa	möguleika	 á	 tengslaneti	 og	 stuðningi	 (Stumbo	 o.fl.,	
2011)	og	á	vináttutengslum	sem	er	mjög	mikilvægt	fyrir	lífsgæði	(Stumbo	og	
Wardlaw,	2011).	Stumbo	og	Wardlaw	(2011)	benda	á	að	vinátta	þróast	og	
blómstrar	 í	gegnum	tómstundir	og	að	þar	 liggi	einmitt	grundvöllur	þess	að	
leiðbeina	einstaklingum	með	færni	í	mannlegum	samskiptum.		

Með	hæfni	 í	 framkomu	er	átt	við	hvernig	maður	birtist	öðrum	og	spilar	
þar	inn	í	virðing	fyrir	sjálfum	sér	og	öðrum,	til	dæmis	almennir	mannasiðir,	
kurteisi	 og	 líkamsumhirða.	Margir	hafa	þörf	 fyrir	það	að	betrumbæta	 sig	 í	
samskiptum	 við	 aðra	 sér	 til	 ánægjulegri	 reynslu	 af	 tómstundum.	 Sumir	
einstaklingar	og	hópar	gætu	þurft	meiri	þjálfun	á	þessu	sviði	en	flestir	ættu	
að	geta	tileinkað	sér	færni	í	mannlegum	samskiptum	(Stumbo	o.fl.,	2011).	

Tómstundafærni	 er	 þriðji	 flokkurinn.	 Að	 þróa	 með	 sér	 færni	 í	
tómstundum	byggir	meðal	annars	á	því	að	einstaklingar	hafi	frelsi	til	að	velja	
þá	 tómstund	 sem	 hentar	 þeim	 og	 að	 valmöguleikar	 séu	 fjölbreyttir.	 Með	
þessu	 móti	 er	 líklegra	 að	 reynslan	 verði	 gefandi.	 En	 tilgangur	 með	
tómstundamenntun	 er	 ekki	 að	 einstaklingar	 öðlist	 eins	 mikla	 færni	 og	
mögulegt	er.	Öllu	heldur	að	hver	og	einn	þrói	með	sér	tómstundfærni	í	þeim	
tómstundum	 sem	 eru	 líklegar	 til	 að	 vera	 sjálfseflandi	 og	 gefandi	 út	 lífið	
(Stumbo	o.fl.,	2011).	

Námskeið	 í	 tómstundamenntun	 snérust	 hér	 áður	 fyrr	 um	hefðbundnar	
tómstundir	 sem	 eru	 almennt	 viðurkenndar	 tómstundir	 skipulagðar	 í	
gegnum	 þátttöku	 í	 íþrótta-	 og	 tómstundastarfi.	 Samtíma	

tómstundanámskeið	 taka	 hins	 vegar	 mið	 af	 því	 litrófi	 tómstunda	 sem	
þekkist	 í	 dag	 sem	 eru	 bæði	 hefðbundnar	 og	 óhefðbundnar	 tómstundir.	
Hefðbundna	 tómstundafærni	 er	 til	 dæmis	 hægt	 að	 öðlast	 í	 gegnum	
einstaklings-	 og	 hópíþróttir,	 dans,	 sund,	 útivist,	 tónlist,	 listsköpun	 og	 ýmis	
áhugamál.	 En	 óhefðbundin	 tómstundafærni	 lærist	 í	 gegnum	 athafnir	
daglegs	lífs	svo	sem	mannleg	samskipti	og	ýmislegt	sem	lífið	hefur	upp	á	að	
bjóða	sem	getur	verið	bæði	jákvætt	og	neikvætt	fyrir	lífsgæði	hvers	og	eins.	
Neikvæðar	óhefðbundnar	tómstundir	tengjast	frítímatengdum	vandamálum	
(Stumbo	o.fl.,	2011).			

Tómstundabjargráð	 er	 fjórði	 flokkurinn	 og	 felst	 í	 því	 að	 einstaklingar	
þekki	þau	úrræði	 sem	bjóðast	 í	nærumhverfinu	og	búi	 yfir	þeirri	hæfni	að	
geta	 borið	 sig	 eftir	 þeim.	 Þessi	 hæfni	 byggir	 á	 frumkvæði	 og	 innri	
áhugahvöt,	 að	 einstaklingar	 geti	 borið	 sig	 eftir	 upplýsingum	 um	
tómstundaúrræði	 og	 nýtt	 sér	 þessar	 upplýsingar	 til	 að	 skipuleggja	 frítíma	
sinn	 á	 sjálfstæðan	 hátt.	 Fólk	 getur	 bæði	 takmarkað	 og	 aukið	
tómstundaúrræði	 sín	 með	 persónulegum	 viðhorfum	 og	 gildum	 gagnvart	
tómstundum	og	er	sjálfsvitund	því	sérstaklega	mikilvæg	til	að	gera	sér	betur	
grein	fyrir	tómstundaúrræðum	(Stumbo	o.fl.,	2011).	

Einstaklingar	 eyða	 alla	 jafna	 miklum	 tíma	 á	 heimili	 sínu	 og	 því	 er	
mikilvægt	 að	 skoða	 hvaða	 aðstæður	 heimilið	 býður	 upp	 á.	 Hins	 vegar	 sjá	
einstaklingar	oft	takmarkaðaða	möguleika	á	heimilinu	og	geta	því	fagaðilar	
leiðbeint	 hvað	 það	 varðar.	 Sem	 dæmi	 um	 tómstundir	 á	 heimili	 eru:	
yndislestur,	 sjónvarpsáhorf,	 tölvuleikir,	 samfélagsmiðlar,	 ýmis	 konar	 leikir	
bæði	 inni	og	úti	 í	garði,	garðvinna,	matreiðsla	og	bakstur,	bílskúrsbrask	og	
dýrahald.	 Gönguferðir,	 útivist,	margskonar	 skapandi	 starf,	 endurmenntun,	
líkamsrækt	 eru	 dæmi	 um	 tómstundir	 í	 nærumhverfi	 sem	 geta	 auðgað	
tómstundaúrræði	fólks	(Stumbo	o.fl.,	2011).	

Einnig	geta	einstaklingar	 speglað	sig	 í	 fjölskyldumeðlimum	og	vinum	og	
borið	 bækur	 sínar	 saman	 varðandi	 tómstundir	 og	 úrræði.	 Samfélagsleg	
úrræði	og	úrræði	 er	 tengjast	menningu	geta	 verið	 í	 nærumhverfi	 svo	 sem	
skólinn	 og	 tómstundastarf	 tengt	 skólanum,	 vinnan	 eða	 ýmis	 félagasamtök	
svo	 sem	 íþrótta-	 og	 tómstundafélög,	 ungliðastarf,	 sjálfboðaliðastarf	 eða	
góðgerðarsamtök.	Einnig	almenningsgarðar,	leikvellir,	 líkamsræktarstöðvar,	
sund,	klifur,	bíó	og	keila	(Stumbo	o.fl.,	2011).		

Stumbo	 og	 Peterson	 benda	 á	 að	 grundvallarþættir	 líkansins	 hafi	
víxlverkun	og	að	fagfólk	þurfi	að	hafa	heildarsýn	allra	flokkana	að	leiðarljósi	
þegar	kemur	að	vali	á	efnislegu	inntaki	tómstundamenntunar	(sjá	mynd	1).	
Þeir	 segja	 líkanið	 sveigjanlegt	 til	 að	 koma	 til	móts	 við	 kröfur	 ólíkra	 hópa	 í	
margs	 konar	 aðstæðum.	 Líkanið	 hefur	 verið	 notað	 til	 að	 þróa	

meðferðarúrræði	bæði	fyrir	 fatlaða	og	ófatlaða.	Stumbo	og	Peterson	segja	
tómstundamenntun	byggja	á	heildrænni	nálgun	og	benda	á	að	 slík	nálgun	
gefi	 fagaðilum	 dýrmætt	 tækifæri	 til	 að	 hafa	 áhrif	 á	 einstaklinga	 andlega,	
líkamlega	 og	 félagslega,	 þar	 sem	 einstaklingar	 styrkjast	 í	 gegnum	
lærdómsferli	þar	sem	þeir	eru	virkir	þátttakendur	sem	setja	sér	markmið	og	
deila	ábyrgð	með	fagaðila	(Stumbo	o.fl.,	2011).			

3.4 Kenningar	í	tómstundamenntun		

Kennsluaðferðir	 og	 námskeið	 í	 tómstundamenntun	 taka	 mið	 af	
hugmyndafræðilegum	 bakgrunni	 menntunarinnar	 sem	 byggir	 á		
þverfaglegum	kenningagrunni,	til	dæmis	sálfræði-	og	félagsfræðikenningum	
(Strassle,	 Witman,	 Kinney,	 Kinney,	 2011).	 AAPAR	 (2011)	 telja	 kenninguna	
um	 sjálfsákvörðun	 mikilvægan	 grundvöll	 fyrir	 fagleg	 og	 árangursrík	
tómstundanámskeið.	 Í	 þessum	 kafla	 er	 kafað	 dýpra	 í	 kenningarnar	 um	
sjálfsákvörðun	og		trú	á	eigin	getu	sem	eru	forsenda	þess	að	njóta	lífsgæða.	

3.4.1 Kenningin	um	sjálfsákvörðun			

Sjálfsákvörðun	 (e.	 self-determination)	 byggir	 á	 eftirfarandi	
grundvallaratriðum:	 sjálfræði	 (e.	 autonomy),	 hæfni	 (e.	 competence)	 og	
félagstengslum	 (e.	 reletedness)	 (AAPAR,	 2011;	 Ryan	 og	 Deci,	 2000).	 Þessi	
grundvallaratriði	 skipta	 sköpum	 fyrir	 velferð	 einstaklinga	 til	 að	 þeir	 geti	
orðið	besta	útgáfan	af	sjálfum	sér.	Ryan	og	Deci	(2000)	segja	sjálfsákvörðun	
ýta	 undir	 innri	 áhugahvöt	 (e.	 instrinsic	 motivation)	 sem	 endurspegli	 eitt	
kraftmesta	afl	mannsins	 til	að	ná	hámarks	árangri	og	að	 jákvæð	endurgjöf	
fullorðinna	í	lífi	barna	og	ungmenna	sé	þar	lykilatriði	(Ryan		og	Deci,	2000).	

Samkvæmt	 rannsóknarniðurstöðum	 Ingibjargar	 V.	 Kaldalóns	 (2015)	 er	
sjálfsákvörðun	 sammannlegur	 eiginleiki	 sem	 þroskast	 í	 gegnum	
félagssamskipti.	 Hún	 segir	 að	 aðstæður	 í	 félagslegu	 umhverfi	 einstaklinga	
geti	bæði	stuðlað	að	sjálfsákvörðun	og	hindrað	þennan	eiginleika.	Ingibjörg	
segir	 enn	 fremur	 að	 sjálfsákvörðun	 barna	 og	 ungmenna	 í	 skólastarfi	 sé	
mikilvæg	til	að	þau	fái	blómstrað	sem	einstaklingar.		

Niðurstöður	 Ingibjargar	 (2015)	 benda	 hins	 vegar	 til	 þess	 að	 stuðningur	
við	 sjálfsákvörðun	 íslenskra	grunnskólanemenda	á	mið-	og	unglingastigi	 sé	
víða	 lítill	og	ekki	 í	samræmi	við	núgildandi	aðalnámskrá,	 lög	og	reglugerðir	
grunnskóla	 og	 alþjóðasáttmála.	 Rannsóknin	 byggir	 á	 samþættum	
rannsóknaraðferðum	þar	sem	spurningarlistar	voru	 lagðir	 fyrir	nemendur	 í	
7.-10.	 bekk	 í	 fjórtán	 skólum,	 ásamt	 kennurum	 á	 mið-	 og	 unglingastigi	 í	
tuttugu	skólum.	Einnig	voru	tekin	hálfopin	viðtöl	við	nemendur	og	kennara	í	
sömu	 skólum	 og	 vettvangsathuganir	 gerðar.	 Ingibjörg	 segir	 stuðning	 við	

sjálfræði	 nemenda	 birtast	 mismunandi	 eftir	 skólum	 og	 að	 kennslu-	 og	
starfshættir	skóla	spili	þar	inn	í,	ásamt	skólamenningu	og	formgerð.	

Hefðbundin	 tómstundamenntunarlíkön	 og	 nálgun	 hafa	 fengið	 gagnrýni	
fyrir	of	mikla	áherslu	á	 leiðsögn	fagaðilans	sem	dregur	úr	valdeflingu	fólks,	
sérstaklega	valdaminni	hópa	eins	og	þá	sem	búa	við	minnisglöp.	Rannsóknir	
hafa	 sýnt	 mikilvægi	 þess	 að	 gæta	 sjálfsákvörðunar	 einstaklinga	 í	
tómstundamenntun	 og	 stuðla	 að	 virðingu	 og	 umburðarlyndi.	 Rannsóknir	
hafa	 einnig	 sýnt	 að	 lífsgæði	 þessa	 hóps	 jukust	 með	 áherslubreytingum	 í	
faglegri	nálgun	tómstundamenntunar.	Þrátt	fyrir	að	um	fullorðið	fólk	er	að	
ræða	þá	er	þetta	valdalítill	hópur	sem	má	yfirfæra	yfir	á	aðra	valdalitla	hópa	
eins	og	börn	og	ungmenni	í	skóla	(Dupuis	og	Gillies,	2014).		

Samþætt	 rannsókn	 á	 tómstundamenntun,	 sem	 var	 gerð	 á	
háskólanemendum	 í	 Hong	 Kong,	 sýndi	 mikilvægi	 sjálfsákvörðunar	 í	
skólastarfi	 og	 hvernig	 skynjun	 nemenda	 og	 kennara	 getur	 verið	 ólík	 á	
viðfangsefni	 í	 kennslu.	 Rannsóknarniðurstöður	 spurningarlista	 (N=401)	 og	
hálfopinna	 viðtala	 (N=35)	 sýndu	 að	 nemendur	 vildu	 læra	 í	 meira	 mæli	 í	
gegnum	 reynslu	 og	 félagslegar	 athafnir	 á	 meðan	 kennarar	 aðhylltust	
formlegri	og	hefðbundnari	kennsluhætti	(Shivan	og	Chan,	2012).	

Rannsókn	 sem	 skóla-	 og	 frístundasvið	 Reykjavíkur	 gerði	 á	 ytra	 mati	
grunnskóla	sýndi	að	val	nemenda	endurspeglast	í	aðeins	10%	kennsluhátta	
og	að	bein	kennsla	er	algengust	kennsluhátta.	Kennari	stýrir	námi	nemenda	
sem	 gerir	 það	 að	 verkum	 að	 aðeins	 ein	 lausn	 fær	 notið	 sýn	 (Birna	
Sigurjónsdóttir,	 2015).	 Nýlegar	 rannsóknarniðurstöður	 umfangsmikillar	
rannsóknar	 á	 grunnskólastarfi	 hérlendis	 sýndu	 að	 bein	 kennsla	 er	 ráðandi	
og	 nemendur	 	 þiggjendur	 með	 takmörkuð	 áhrif	 á	 skipulag	 og	 framvindu	
námsins.	Niðurstöður	 leiddu	einnig	 í	 ljós	að	starfsmenn	skóla	ættu	að	leita	
leiða	 til	 að	 auka	 val	 nemenda	 um	 viðfangsefni	 og	 styrkja	 frumkvæði	 og	
hugmyndaauðgi	þeirra.	Vegna	þess	að	þátttaka	nemenda	í	ákvarðanartöku	
um	starfið	og	áhrif	þeirra	á	tilhögum	námsins	er	ein	af	færum	leiðum	ti	að	
koma	til	móts	við	þarfir	nemenda	(Gerður	G.	Óskarsdóttir	o.fl.,	2014).	

Sjálfsákvörðun	 gerir	 einstaklingum	kleift	 að	 hafa	 eitthvað	um	 líf	 sitt	 að	
segja,	 það	 er	 í	 samhengi	 við	 málefni	 er	 skipta	 persónulega	máli.	 Að	 geta	
tekið	ákvarðanir	án	afskipta	annarra	og	að	geta	ráðið	lífsháttum	sínum	(með	
tilliti	 til	 ríkjandi	 gilda	 og	 siða	 samfélags).	 Einstaklingar	 sem	 hafa	
sjálfsákvörðun	hafa	meiri	 stjórn	á	 lífi	 sínu,	það	er	þeir	 taka	ákvarðanir	um	
hvað	 þeir	 gera,	 hvenær	 þeir	 gera	 hlutina	 og	með	 hverjum.	 Kenningin	 um	
sjálfsákvörðun	nýtist	vel	til	að	skilja	hegðun	einstaklinga	og	hefur	kenningin	
því	 verið	 notuð	 til	 að	 þróa	 tómstundamenntunarnámskeið	 og	 inngrip	
(AAPAR,	2011).	

Samkvæmt	 Dattilo	 og	 Williams	 (2012)	 er	 sjálfsákvörðun	 bundin	 í	
mannréttindi	 og	 þeir	 segja	 að	 tómstundamenntun	 geti	 stuðlað	 að	 aukinni	
sjálfsákvörðun	 með	 virðingu	 og	 umburðarlyndi	 fyrir	 gildum	 og	 viðhorfum	
einstaklinga	 sem	 eigi	 að	 vera	 leiðarljós	 í	 menntuninni.	 Þeir	 telja	 að	
manngæska	 Ghandi,	 Dalai	 Lama	 og	 móður	 Theresu	 eigi	 að	 vísa	 veginn	 í	
mannlegum	samskiptum	og	þar	sé	því	grundvöllur	til	að	vinna	með	lýðræði	
og	mannréttindi	og	almennt	réttlæti	 í	heiminum.	Þeir	benda	enn	fremur	á	
að	 allir	 eigi	 að	 geta	 haft	 sjálfsákvörðun	 að	 leiðarljósi	 óháð	 til	 dæmis	 kyni,	
aldri,	 kynþætti	 o.s.frv.	 en	 að	 menningarlegir	 þættir	 sem	 birtast	 í	
félagssamskiptum	 séu	 gjarnan	 aðalhindrunin.	 Dattilo	 og	Williams	 segja	 að	
vinna	með	sjálfsákvörðun	gefi	dýpri	sýn	á	hegðunarmynstur	einstaklinga.	

3.5 Kenningin	um	trú	á	eigin	getu	
Tómstundamenntunarnámskeið	 ættu	 að	 vinna	 með	 trú	 á	 eigin	 getu	 hjá	
einstaklingum,	 þar	 sem	 skortur	 á	 trú	 á	 eigin	 getu	 getur	 orðið	 til	 þess	 að	
einstaklingar	 fá	 lélegt	 sjálfsmat	 og	 forðast	 samskipti	 við	 annað	 fólk.	
Viðhorfsbreyting,	að	aðstoða	einstakling	við	að	horfa	á	vonir	og	væntingar	í	
nýju	 ljósi	 getur	 skipt	 sköpum	 og	 að	 hvetja	 einstakling	 og	 ýta	 honum	
hæfilega	 mikið	 út	 fyrir	 þægindaramman	 getur	 eflt	 trú	 hans	 á	 eigin	 getu	
(Long,	2011).	

Kenningin	 um	 trú	 á	 eigin	 getu	 (e.	 self-efficasy)	 er	 grundvallaratriði	
varðandi	lífsgæði,	vegna	þess	að	trú	á	eigin	getu	byggir	á	jákvæðu	sjálfsmati	
einstaklings,	það	er	hvaða	trú	fólk	hefur	á	sjálfum	sér	við	að	leysa	verkefni	
lífsins	 og	 ná	 markmiðum	 sínum	 (Ajzen,	 2002;	 Bandura,	 1994;	 Lazarus	 og	
Folkman,	1984).	Þannig	að	einstaklingar	sem	hafa	mikla	trú	á	eigin	getu	eru	
líklegri	til	að	leysa	erfið	verkefni	og	ná	árangri	í	lífinu	(Ajzen,	2002;	Bandura,	
1994;	Bragi	Jósepsson,	2015;	Damon,	2008;	Lazarus	og	Folkman,	1984).		

Rannsóknir	 Lazarus	 og	 Folkman	 (1984)	 á	 innri	 og	 ytri	 stjórnrót	 (e.	
internal	 and	 exernal	 locus	 of	 control)	 sýndu	 að	 einstaklingar	 sem	 leysa	 úr	
vanda	sínum	sjálfir	búa	yfir	öðrum	bjargráðum	en	þeir	sem	trúa	að	líf	þeirra	
byggi	á	ytri	þáttum	sem	eru	ekki	undir	þeirra	stjórn.	Þeir	einstaklingar	sem	
hafa	innri	stjórnrót	eru	til	dæmis	líklegri	til	að	nálgast	upplýsingar	og	reyna	
að	breyta	ýmsum	þáttum	sem	geta	stuðlað	að	betra	heilsufari	og	leita	þar	af	
leiðandi	frekar	leiða	til	að	auka	við	og	bæta	lífsgæði	sín.	

Þátttaka	 í	 skipulögðu	 tómstundastarfi	 er	 líklegri	 til	 að	 stuðla	 að	
persónulegum	þroska	barna	og	ungmenna.	 Tómstundir	 geta	 eflt	 sjálfræði,	
persónulega	hæfni	og	frumkvæði.	Jafnframt	stuðla	tómstundir	að	andlegri,	
líkamlegri	 og	 félagslegri	 heilsu	 og	 vellíðan,	 ásamt	 tilfinninga-	 og	
vitsmunaþroska.	 Jákvæður	 ávinningur	 tómstunda	 birtist	 í	 minni	 líkum	 á	

áhættuhegðun	 og	 auknum	 líkum	 á	 heilbrigði	 og	 velgengni	 í	 lífinu.	 Í	 þessu	
sambandi	 benda	 AAPAR	 á	 tómstundamenntunarnámskeiðið	 og	
forvarnarinngripið	TimeWise	en	þau	segja	það	lofa	góðu	þar	sem	það	kennir	
ungmennum	um	gildi	gefandi	tómstunda	fyrir	lífsgæði	en	jafnframt	auki	það	
sjálfsvitund	ungmenna	hvað	 varðar	 tómstundaúrræði	og	eflir	 hæfni	 þeirra	
til	 að	 takast	 á	 við	 hindranir	 sem	 kunna	 að	 standa	 í	 vegi	 fyrir	 þátttöku	 í	
tómstundum	(AAPAR,	2011).	

3.6 Forvarnargildi	tómstundamenntunar	

Forvarnir	 eru	 til	 að	 fyrirbyggja	 eða	 minnka	 líkur	 á	 að	 eitthvað	 neikvætt	
gerist	 í	 lífi	 barna	og	ungmenna.	Forvarnir	eru	bæði	með	áherslu	á	hvernig	
stuðla	megi	 að	 auknu	 heilbrigði	 og	 velferð	 og	 einnig	 hvernig	 koma	megi	 í	
veg	fyrir	og	draga	úr	áhættu.	Þroska-	og	forvarnarkenningar	með	áherslu	á	
ungmenni	 telja	mögulegt	að	kenna	ungmennum	mikilvægi	þess	að	tileinka	
sér	 heilbrigðan	 tómstundalífsstíl.	 Jákvæður	 ávinningur	 tómstunda	 er	
ótvíræður	 en	 á	 sama	 tíma	 geta	 tómstundir	 ungmenna	 líka	 tengst	
áhættuhegðun	(AAPAR,	2011).	

Áhættuhegðun	 felur	 í	 sér	 tilhneigingu	 til	 að	 fara	 óvarlega	 og	 sækja	 í	
spennu	(Einar	Gylfi	Jónsson,	2001).	WHO	(2014;	2015)	bendir	á	að	unglingar	
eru	gjarnan	berskjaldaðri	fyrir	áhættuhegðun	vegna	þess	þroskaskeiðs	sem	
þeir	 eru	 að	 ganga	 í	 gegnum	 og	 sjálfstæðisbaráttu	 sem	 fylgir	
unglingsaldrinum	 (Benard,	 2004;	 Caldwell,	 2005).	 Heilsa	 og	 velferð	
ungmenna	 skipti	miklu	máli	 fyrir	 lífsgæði	 þeirra	 því	 heilsuspillandi	 hegðun	
svo	sem	vímuefnanotkun	sem	getur	markað	líf	þeirra	um	ókomna	tíð	(WHO,	
2015).	Áhættuhegðun	eykur	 líkur	á	að	einstaklingur	 fái	 sjúkdóm	eða	verði	
fyrir	 skaða	 (WHO,	 e.d.).	 Dæmi	 um	 áhættuhegðun	 eru	 vímuefnanotkun,	
þjófnaður,	 skemmdarverk,	 ofbeldisfull	 hegðun,	 hraðakstur,	 átröskun,	
ótímabær	þungun	og	óvarin	kynmök.	 Jafnframt	kemur	 fram	að	 	þunglyndi	
sé	 ein	 helsta	 ástæða	 sjúkdóma	 og	 örorku	 hjá	 ungmennum	 (WHO,	 2015).	
Þáttaskil	 bernskunnar	 og	 unglingsáranna	 liggur	 í	 mikilvægi	 þess	 að	 geta	
tekið	 sjálfstæðar	 ákvarðanir	 óháð	 gildismati	 fullorðinna	 og	 virðist	 áfengis-	
og	 tóbaksnotkun	unglinga	vera	prófraun	sem	of	margir	unglingar	þurfa	að	
ganga	 í	 gegnum	og	er	 hópþrýstingur	 hluti	 þessarar	 prófraunar	 (Einar	Gylfi	
Jónsson,	2001).	

Skólaskylda	á	Íslandi	gerir	það	að	verkum	að	grunnskólinn	hefur	sérstöðu	
á	mikilvægasta	mótunarskeiði	barna	og	ungmenna	umfram	aðrar	stofnanir	
er	 snúa	 að	 velferð	 barna	 og	 ungmenna.	 Með	 menntun	 og	 fræðslu	 í	
grunnskóla	gefst	dýrmætt	tækifæri	til	að	kenna	hæfni	og	færni	til	að	forðast	
áhættuhegðun	eins	og	vímuefnaneyslu.	Forvarnir	í	grunnskólum	eru	hluti	af	

margþættu	uppeldislegu	hlutverki	grunnskólans	(Aldís	Yngvadóttir,	2001).	 Í	
núgildandi	 aðalnámskrá	 grunnskóla	 segir	 að	 skóli	 skuli	 vinna	markvisst	 að	
forvörnum	 og	 heilsueflingu	 þar	 sem	 hugað	 er	 að	 andlegri,	 líkamlegri	 og	
félagslegri	 vellíðan	nemenda.	 Leggja	 skal	 áherslu	 á	 almennar	 forvarnir	 svo	
sem	 gagnvart	 tóbaki,	 áfengi,	 öðrum	 vímuefnum	 og	 annars	 konar	 fíkn	 til	
dæmis	net-	og	spilafíkn	(Mennta-	og	menningarmálaráðuneytið,	2013).	

Í	 ljósi	 þess	 að	 mörg	 vandamál	 ungdómsins	 eiga	 rætur	 að	 rekja	 til	
frítímans	 er	 mikilvægt	 að	 kenna	 ungmennum	 að	 verja	 frítíma	 sínum	 á	
uppbyggilegan	hátt	og	er	eitt	af	markmiðum	tómstundamenntunar	að	koma	
í	veg	fyrir	 frítímatengd	vandamál	(Leitner	og	Leitner,	2012).	Ungmenni	eru	
félagslega	áhrifagjörn	og	 í	 leit	að	sjálfum	sér.	Þau	 láta	stjórnast	af	spennu,	
löngun	 til	 að	prófa	eitthvað	nýtt	og	 félagslegri	þörf,	að	 tilheyra	hópi.	 Leiði	
hefur	verið	 tengdur	við	ýmis	 frítímatengd	vandamál.	Einnig	við	brottfall	úr	
skóla	 og	 því	 er	mikilvægt	 að	 kenna	 ungmennum	 tækni	 til	 að	 gera	 stundir	
sem	 einkennast	 af	 leiða	 uppbyggilegri.	 Einnig	 efla	 frumkvæði	 þeirra,	 innri	
áhugahvöt	og	virkni	 til	að	ungmenni	 séu	betur	 í	 stakk	búin	 til	að	 finna	sér	
gefandi	tómstundir	 (AAPAR,	2011;	Taylor	og	Francis,	2012;	Caldwell,	2005;	
Caldwell,	Baldwin	og	Smith,	2004).	

Fræðimenn	tómstundavettvangsins	hafa	í	gegnum	tíðina	verið	talsmenn	
tómstundamenntunar	í	menntakerfinu,	börnum	og	ungmennum	til	eflingar	
heilbrigðis	og	taka	Leitner	og	Leitner	(2012)	undir	það,	ásamt	Dattilo	(2008)	
og	 AAPAR	 (2011).	 Tómstundafræðingurinn	 Vanda	 Sigurgeirsdóttir	 (2014)	
segir	 brýnt	 að	 fá	 tómstundamenntun	 inn	 í	 íslenskt	menntakerfi	 sem	 fyrst.	
Hún	 bætir	 við	 að	 það	 þurfi	 að	 kenna	 ungmennum	 um	 jákvæðar	 og	
neikvæðar	tómstundir	og	hvaða	áhrif	tómstundir	geti	haft	á	lífgæði.	Vanda	
segir	tómstundamenntun	ýta	undir	þátttöku	og	virkni	í	tómstundum	sem	er	
mjög	mikilvægt	þar	sem	að	nútíma	lífsstílsvandamál	á	borð	við	inniveru	og	
hreyfingarleysi	ógni	velferð	ungmenna.		

Nýlegrar	 rannsóknarniðurstöður,	 Ungs	 fólks	 2015,	 styðja	 við	 þetta	 þar	
sem	kemur	fram	að	ákveðinn	hópur	ungmenna	hafi	upplifað	sig	einmana	og	
að	aukning	sé	á	hreyfingarleysi	á	milli	þeirra	ára	sem	rannsóknir	á	þessum	
aldurshópi	 hafi	 verið	 gerðar	 á.	 Í	 rannsókninni	 kemur	 einnig	 fram	 að	
nærumhverfi	 ungmenna	 hafi	 mikil	 áhrif	 á	 hegðun	 og	 líðan	 þeirra	 og	 að	
skólinn	spili	eitt	af	 lykilhlutverkum	 í	þessu	sambandi	með	því	að	stuðla	að	
góðum	skólabrag	og	heilbrigði	barna	og	ungmenna.	Auk	þess	að	skólinn	hafi	
mótandi	og	oft	varanleg	áhrif	á	 framtíð	þeirra.	Tengsl	barna	og	ungmenna	
við	 skólann	 sinn,	 líðan	þeirra	 í	 skólanum	og	 skuldbinding	þeirra	 við	námið	
séu	mikilvægir	þættir	 í	 líðan	þeirra	og	sjálfsmynd.	Skuldbinding	við	nám	og	
skóla	 hafi	 mikilvæg	 og	 jákvæð	 áhrif	 á	 líf	 ungmenna	 almennt	 og	 dragi	 úr	
líkum	 á	 áhættuhegðun,	 svo	 sem	 vímuefnaneyslu.	 Skólinn	 geti	 í	 þessu	
sambandi	 ýtt	 undir	 styrkjandi	 þætti	 í	 lífi	 ungmenna	 (Margrét	 Lilja	
Guðmundsdóttir	o.	fl.,	2015).		

Ungmennum	sem	eiga	 sér	ekki	 tómstundir	eða	eru	virk	 í	 félagsstarfi	er	
mun	hættara	að	lenda	á	krossgötum	í	lífinu	(Árni	Guðmundsson,	2001).	Eins	
og	 áður	 hefur	 komið	 fram	 telja	 Leitner	 og	 Leitner	 (2012)	
tómstundamenntun	 ekki	 bara	 mikilvæga	 fyrir	 menntastofnanir	 heldur	
einnig	 aðrar	 stofnanir	 sem	 snúa	 að	 velferð	 fólks.	 Þau	 segja	 frítímatengd	
vandamál	 geta	 verið	mjög	 kostnaðasöm	og	haft	 slæm	áhrif	 á	 samfélagið	 í	
heild	sinni.	Til	lengri	tíma	litið	sé	því	hagstæðara	fyrir	samfélag	að	bjóða	upp	
á	 markvissa	 tómstundamenntun	 en	 að	 mæta	 afleiðingum	 þessara	
vandamála.	

3.7 Samantekt	

Markmið	 eða	 gildi	 tómstundamenntunar	 eru	 jákvæð	 tómstundareynsla,	
lífshamingja	og	að	blómstra	 sem	einstaklingur.	Tómstundamenntun	 leggur	
áherslu	 á	 að	 auka	 lífsgæði	 einstaklinga	 í	 gegnum	 jákvæða	
tómstundareynslu.	 Sú	 hæfni	 sem	 liggur	 til	 grundvallar	 þess	 er	
tómstundalæsi.	 Tómstundalæsi	 gerir	 einstaklingum	kleift	 að	 tengjast	 innra	
sjálfi	 og	 horfa	 gagnrýnum	 augum	 á	 tómstundalífsstíl	 sinn,	 taka	 ábyrgð	 á	
eigin	 velferð	 í	 tómstundum	 og	 skipuleggja	 frítíma	 sinn	 á	 uppbyggjandi	 og	
gefandi	 hátt.	 Forvarnargildi	 tómstundamenntunar	 eru	 ótvíræð	 en	 eitt	 af	
markmiðum	 tómstundamenntunar	 er	 að	 koma	 í	 veg	 fyrir	 frítímatengd	
vandamál.	 Í	 ljósi	þess	ætti	að	innleiða	menntunina	á	öll	skólastig	sem	fyrst	
börnum	og	ungmennum	til	eflingar	heilbrigðis	og	aukinnar	velferðar.		

Sjálfsákvörðun	og	 virðing	 fyrir	manngildum	hvers	 og	 eins	 er	 leiðarljós	 í	
tómstundamenntun.	 Rannsóknir	 hafa	 sýnt	 mikilvægi	 þess	 að	 stutt	 sé	 við	
sjálfsákvörðunarrétt	 barna	 og	 ungmenni	 í	 skólastarfi	 en	 sjálfsákvörðun	 er	
forsenda	 þess	 að	 börn	 og	 ungmenni	 fái	 blómstrað	 sem	 einstaklingar.	
Sjálfsákvörðun	 ýtir	 undir	 innri	 áhugahvöt	 sem	 er	 einn	 helsti	 drifkraftur	
mannsins	 til	 að	 læra	 á	 lífið.	 Trú	 á	 eigin	 getu	 skiptir	 sköpum	 fyrir	 jákvætt	
sjálfsmat	barna	og	ungmenna	en	með	jákvæðri	og	uppbyggjandi	endurgjöf	
fullorðinna	 í	 lífi	barna	og	ungmenna	er	hægt	að	ýta	undir	 fróðleiksfýsn	og	
hæfni	á	fjölbreyttum	námssviðum.		

	Tómstundamenntunarlíkan	 þeirra	 Stumbo	 og	 Peterson	 sýnir	 inntak	
tómstundamenntunar	 sem	 felst	 í	 að	 auka	 tómstundavitund	 einstaklinga,	
ásamt	 sjálfs-	 og	 félagsvitund	 þeirra.	 Einnig	 auka	 virkni	 og	
sjálfsbjargarviðleitni	einstaklinga	 til	að	bera	sig	eftir	 tómstundabjargráðum		
og	auðga	tómstundalífsstíl	sinn	fjölbreyttum	og	gefandi	tómstundum.	

4 Lífsgæði		

WHO	 (1997)	 skilgreinir	 lífsgæði	 sem	 persónubundna	 skynjun	 á	 eigin	
hlutskipti	 í	 samspili	 við	menningu	og	gildi	 samfélags.	 Inn	 í	 persónubundna	
skynjun	 á	 lífsgæðum	 spila	 markmið,	 vonir	 og	 væntingar	 og	 málefni	 sem	
einstaklingur	 lætur	sig	varða.	 	Brown	og	Brown	(2003)	 taka	undir	þetta	og	
segja	mikilvægt	að	hafa	í	huga	að	það	er	persónuleg	upplifun	hvers	og	eins	
hvað	 telst	 til	 lífsgæða.	Samkvæmt	Renwick	og	Brown	 (1996)	má	 skilgreina	
lífsgæði	 út	 frá	 hugmyndinni	 að	 hve	 miklu	 leyti	 hver	 einstaklingur	 nýtur	
mikilvægra	möguleika	 í	 lífi	 sínu,	 það	 er	 að	 hver	 og	 einn	 getur	 haft	 áhrif	 á	
lífsgæði	sín	og	haft	eitthvað	um	þau	að	segja.	Johnstone	(2002)	segir	þætti	á	
borð	 við	 líkamlega,	 andlega	 og	 félagslega	 vellíðan,	 ásamt	 virkni	
mikilvægustu	þættina	 til	 aukinna	 lífsgæða.	Þar	 séu	áhrifaþættir	 á	borð	við	
líkamlega	og	 andlega	heilsu,	 sjálfræði,	 sjálfsákvörðun,	 virðingu,	 trú	 á	 eigin	
getu,	 hreyfingu,	 félagstengsl,	 viðurkenningu,	 stuðning,	 tómstundir,	
lífsfyllingu	og	bjargráð.			

Í	 þessum	 kafla	 er	 fjallað	 um	 styrkjandi	 þætti	 í	 lífi	 barna	 og	 ungmenna	
sem	 geta	 stutt	 við	 lífsgæði.	 Í	 kaflanum	 er	 sérstaklega	 farið	 í	 persónulega	
styrkleika	 sem	 ýta	 undir	 þrautseigju	 (sjá	 töflu	 1),	 ásamt	 umræðu	 um	
þrautseigju	og	að	skynja	tilgang	í	lífinu	og	mikilvægi	þess	að	ungmenni	hafi	
valfrelsi	og	geti	haft	áhrif	á	málefni	sem	skiptir	þau	máli.	Að	lokum	er	fjallað	
um	mikilvægi	félagslegrar	viðurkenningar	fyrir	ungmenni	og	jafningjaáhrif.	

4.1 Persónulegir	styrkleikar	sem	ýtir	undir	þrautseigju	í	lífi		
barna	og	ungmenna	

Benard	 (2004)	 varpar	 ljósi	 á	 hvernig	 þrautseigja	 (e.	 recilience)	 lítur	 út	
myndrænt	(sjá	töflu	1).	Hún	segir	hægt	að	ýta	undir	þrautseigju	 í	 lífi	barna	
og	 ungmenna	 með	 því	 að	 styrkja	 fjóra	 grundvallarþætti:	 Félagsfærni,	
lausnamiðuð	hugsun,	sjálfræði	og	að	skynja	tilgang.		

Tafla		1:		Persónulegir	styrkleikar	sem	ýtir	undir	þrautseigju	í	lífinu	(Benard,	2004)	

	Félagsfærni	 Lausnamiðuð	
hugsun	 Sjálfræði	 Að	skynja	tilgang	

Svörun		 Skipulag	 Jákvæð	
sjálfsmynd	

Markmiðasetning	
Árangurstengd	
hvatning	

Samræður	 Sveigjanleiki	 Innri	 stjórnrót	
Frumkvæði	
	

Námsinnblástur	
	
Hugsjón	

Samkennd	
Umhyggja	
	
Umburðarlyndi	
Manngæska	
Geta	til	að	
fyrirgefa	

Útsjónarsemi	
	
Gagnrýnin	
hugsun	
	
Innsæi	

Trú	á	eigin	getu	
Leikni	
	
Aðlögunarhæfni	
Mótspyrna	
	
Sjálfsvitund	
Núvitund	
Húmor	

Sköpun	
Ímyndunarafl	
	
Jákvæðni	
Von	
	
Trú	
Andríki	
Merkingarbærni	

	 	 	 	
	 	 	 	

	
Félagsfærni	er	hugtak	sem	áður	hefur	verið	fjallað	um	en	þessi	hæfni	í	lífinu	
er	 gríðarlega	mikilvæg	 fyrir	 velferð	 barna	 og	 ungmenna,	 þar	 sem	 hæfni	 í	
mannlegum	 samskiptum	 er	 grundvöllur	 jákvæðra	 samskipta	 og	
tengslamyndunar	 í	 lífinu.	 Félagsfærni	 byggir	 meðal	 annars	 á	 því	 að	 fá	
jákvæða	svörun	 frá	umhverfinu.	 Jafnvægi	 í	 skapgerð	spila	þar	 lykilatriði	og	
stuðla	að	farsæld.	Samkennd,	að	geta	sett	sig	í	spor	annarra	er	grundvöllur	
félagsfærni	og	geta	til	að	fyrirgefa	(sjá	töflu	1)	(Benard,	2004).		

Lausnamiðuð	 hugsun	 er	 forsenda	 þess	 að	 hægt	 sé	 að	 bregðast	 við	
áskorunum	lífsins,	að	hafa	innsæi	og	getu	til	að	skoða	hlutina	út	frá	mörgum	
sjónarhornum	og	 sveigjanleika	 skiptir	 sköpum	 til	 að	 ýta	 undir	 þrautseigju.	
Skipulag	 er	 hluti	 lausnamiðaðrar	 hugsunar.	 Að	 skipuleggja	 með	
framtíðarsýn	í	huga	gefur	börnum	og	ungmennum	tækifæri	til	að	hafa	áhrif	
á	líf	sitt	og	von	um	að	draumar	þeirra	verði	að	veruleika.	Gagnrýnin	hugsun	
styður	heilbrigða	sýn	barna	og	ungmenna	á	tilveruna	 (sjá	 töflu	1)	 (Benard,	
2004).		

Sjálfræði	hugtakið	hefur	einnig	verið	til	umfjöllunar	áður	en	í	stuttu	máli	
felur	 sjálfræði	 í	 sér	 að	 geta	 haft	 eitthvað	 um	 líf	 sitt	 að	 segja.	 Jákvæð	
sjálfsmynd	 er	 forsenda	 sjálfræðis,	 þar	 sem	 trú	 á	 eigin	 getu	 og	 frumkvæði	
spila	 veigamikið	 hlutverk,	 ásamt	 innri	 stjórnrót,	 aðlögunarhæfni,	 hæfilegri	
mótspyrnu,	 sjálfsvitund	 og	 húmor	 fyrir	 sjálfum	 sér	 og	 öðrum.	 Sjálfsvitund	
gerir	einstaklingum	kleift	að	geta	horft	á	sjálfan	sig	og	aðstæður	sínar	í	nýju	
ljósi	 sem	 gerir	 einstaklingum	 kleift	 að	 hafa	 stjórn	 á	 viðhorfum	 sínum	 til	
lífsins	í	hvaða	erfiðum	aðstæðum	sem	er	(sjá	töflu	1)	(Benard,	2004).	

Að	 skynja	 tilgang	 felst	 meðal	 annars	 í	 markmiðasetningu	 með	
langtímamarkmið	 í	 huga	 og	 inn	 í	 það	 spila	 vonir	 og	 væntingar.	 Árangur	
þegar	 markmiðum	 er	 náð	 gefur	 hvatningu	 og	 stuðlar	 að	 velgengni	 og	
farsæld	lífinu.	Að	eiga	sér	tómstund	eða	hugsjón	þar	sem	hæfileikar	fá	notið	
sýn	 ýtir	 undir	 skynjun	 á	 tilgangi	 og	 er	 gefandi.	 	 Tómstundir	 eru	 gjarnan	
skapandi	 og	 ýta	 undir	 ímyndunarafl	 sem	 er	 uppbyggjandi	 andlega	 gegn	
streitu.	 Jákvæðni	 og	 bjartsýni	 er	 einnig	meðbyr	 í	 lífinu	 þegar	 takast	 á	 við	
erfið	verkefni	(sjá	töflu	1)	(Benard,	2004).	 	 	

4.2 Þrautseigja	og	að	skynja	tilgang	
Þrautseigja	er	hugtak	sem	hefur	þótt	áhugavert	 rannsóknarefni	 í	 tengslum	
við	 mismunandi	 getu	 einstaklinga	 til	 að	 takast	 á	 við	 erfiðleika,	 finna	 ný	
bjargráð	og	halda	 áfram	þrátt	 fyrir	 breytingar	 sem	oft	 eru	mjög	 krefjandi.	
Margir	 undirliggjandi	 og	 keðjuverkandi	 þættir	 eru	 taldir	 koma	 þar	 að	
(Rutter,	1985).	Hæfni	 til	að	takast	á	við	breytingar	og	erfiðleika	 í	 lífinu	eru	
álitnir	 byrja	 í	 frumbernsku	 og	 halda	 áfram	 að	 styrkjast	 allt	 lífið	 (Benard	
2004;	Rutter,	1985).	Samkvæmt	Rutter	 (1985)	 tengist	þrautseigja	sjálfsáliti	
og	sjálfsmati.	Þættir	sem	eru	taldir	efla	þrautseigju	eru	meðal	annars:	trú	á	
eigin	 getu	 og	 jákvæðni	 sem	 eru	 mikilvægir	 þættir	 í	 erfiðleikum	 og	
andstreymi	 í	 lífinu;	geta	 til	að	sjá	vandamál	sem	viðfangsefni	 sem	hægt	er	
að	 leysa,	 komast	 yfir,	 breyta	 eða	 þola:	 hæfileg	 mótspyrna	 ásamt	 þeim	
eiginleika	 að	 þekkja	 mörk	 sín	 og	 annarra	 (sjá	 töflu	 1).	 Einstaklingur	 sem	
hefur	mikla	trú	á	eigin	getu	er	líklegri	til	að	leysa	erfið	verkefni	og	ná	árangri	
í	 lífinu	 (Ajzen,	2002;	Bandura,	 1994;	Bragi	 Jósepsson,	2015;	Damon,	2008;	
Lazarus	og	Folkman,	1984).			

Viktor	 E.	 Frankl	 (2006)	 segir	 erfitt	 að	 segja	 til	 um	 í	 hverju	 skynjun	 á	
tilgangi	 felist	 en	 að	 ábyrgðartilfinning	 sé	 samofin	 þessari	 skynjun.	 Hann	
sýnir	 fram	 á	með	 kenningu	 sinni	 um	 Lógóþerapíu	 eða	 tilgangsmeðferð	 að	
hægt	 sé	að	 finna	 tilgang	á	þrenns	 konar	 vegu,	það	er	með	 skapandi	 starfi	
eða	 með	 því	 að	 drýgja	 dáð,	 með	 því	 að	 upplifa	 eitthvað	 eða	 tengjast	
einhverjum	 nánum	 böndum	 og	 með	 viðbrögðum	 við	 þjáningu	 sem	 ekki	

verður	umflúin.	Frankl	bendir	á	mikilvægi	þess	að	geta	hafið	sig	yfir	sjálfan	
sig,	 að	 geta	 fundið	 tilgang	 í	 hverfulleika	 lífsins.	 Í	 þessu	 sambandi	 spilar	
jákvæðni,	 húmor	 og	 von	 lykilatriði	 (sjá	 töflu	 1)	 (Frankl,	 2006).	 Viðhorf	 til	
lífsins	 skipta	 sköpum	 því	 hugsunin	 gerir	 okkur	 að	 því	 sem	 við	 erum.	 „Við	
erum	og	verðum	það	sem	við	hugsum,“	ábyrgðin	er	mannsins	og	í	ljósi	þess	
er	mikilvægt	að	lifa	í	heilindum	því	að	það	að	vera	heilsteypt	manneskja	er	
að	endingu	það	sem	gefur	manninum	tilgang	(Páll	Skúlason,	1987:	111).	

Unglingsárin	eiga	að	vera	tími	hugsjóna	þar	sem	 langtímamarkmið	gefa	
innblástur	og	drifkraft	og	ýta	undir	skynjun	á	tilgangi	(Damon,	2008;	Þórdís	
Lilja	 Gísladóttir,	 Ásrún	 Matthíasdóttir	 og	 Hafrún	 Kristjánsdóttir,	 2013).	
Damon	 (2008)	 telur	 innihaldsrík	 markmið	 hafa	 þann	 eiginleika	 að	 veita	
ungmennum	 lífsfyllingu	 og	 gleði	 þegar	 allt	 gengur	 vel	 sem	 og	 þrautseigju	
þegar	 á	móti	 blæs.	 Einnig	heldur	Damon	því	 fram	að	 innihaldsríkt	 líf	 forði	
ungmennum	 frá	 áhættuhegðun	 og	 á	 sama	 tíma	 kveiki	 hjá	 þeim	 innri	
áhugahvöt	og	fróðleiksfýsn,	sem	að	leiði	þau	oft	 inn	á	brautir	þar	sem	þau	
uppgötva	 hjá	 sér	 nýja	 hæfileika	 og	 styrkleika.	 Bourn	 (2008)	 og	 Damon	
(2008)	 benda	 á	 að	 fullorðnir	 í	 lífi	 ungmenna	 séu	 sterkar	 fyrirmyndir	 hvað	
varðar	framtíðarsýn	þeirra.	

Nánasta	 nærumhverfi	 svo	 sem	 uppeldisstofnanir	 sem	 koma	 að	 þroska	
barna	 og	 ungmenna	 geta	 ýtt	 undir	 styrkjandi	 þætti	 í	 lífi	 þeirra	 þeim	 til	
aukins	 velfarnaðar	 (AAPAR,	2011;	Benard,	2004;	Caldwell,	 2005;	Taylor	og	
Francis,	2003;	Margrét	Lilja	Guðmundsdóttir	o.fl.,	2015).	Samkvæmt	Benard	
(2004)	 felast	 þessir	 styrkjandi	 þættir	 í	 gildum	 eins	 og	 virðingu,	 umhyggju,	
viðurkenningu	og	trú	á	nemendum,	ásamt	samkennd	og	systkinalagi.	Aðrir	
fræðimenn	 taka	 undir	 þetta	 og	 segja	 virðingu	 og	 umhyggju	 grundvöllur	
faglegs	skólastarfs	og	kennslu	og	lykilatriði	í	skólabrag	(Gordon,	2001;	Ingvar	
Sigurgeirsson,	2013;	Sigrún	Aðalbjarnardóttir,	2007).	

4.3 Valfrelsi	og	áhrif	ungmenna	

Það	 er	 sammannleg	 þörf	 að	 geta	 haft	 eitthvað	 um	 lífið	 að	 segja,	 að	 geta	
verið	 við	 stjórnvöl	málefna	er	 skipta	máli.	 Bryndís	Garðarsdóttir	 og	Kristín	
Karlsdóttir	 (2012)	benda	á	að	börn	 frá	unga	aldri	 séu	 fær	um	að	taka	þátt	
félagslega	og	hafa	því	hæfni	 til	að	hafa	áhrif	á	 líf	 sitt.	 Í	þessu	sambandi	er	
mikilvægt	að	gæta	að	hagsmunum	barna	og	 	sjálfsákvörðunarréttar	þeirra.	
Þetta	er	hægt	með	valdeflingu,	að	virða	rétt	þeirra	til	þátttöku	og	að	stuðla	
að	auknu	sjálfræði,	frumkvæði	og	eigin	ákvarðanatöku	(sjá	töflu	1).	

Kolbrúnu	 Þ.	 Pálsdóttur	 (2012)	 segir	 að	 börn	 þurfi	 að	 geta	 átt	 hlut	 í	 að	
ákvarða	viðfangsefni	sín	og	taka	virkan	þátt	í	starfsskipulagi	þeirra	stofnana	
sem	koma	að	uppeldi	þeirra	og	þroska.	Hún	segir	forsendu	sjálfræðis	felast	í	

því	 að	 þekkja	 skráðar	 og	 óskráðar	 reglur	 samfélagsins	 og	 búa	 yfir	 þeirri	
hæfni	að	geta	sett	sig	í	spor	annarra.	Kolbrún	bendir	á	að	í	þessu	sambandi	
þurfi	 að	 huga	 að	 svigrúmi	 fyrir	 sjálfræði	 barna	 í	 skólastarfi	 og	 hvort	
hagsmunir	 barna	 og	 ungmenna	 séu	 almennt	 í	 fyrirrúmi	 þegar	 kemur	 að	
skipulagi	 skólastarfs	 (Kolbrún	 Þ.	 Pálsdóttir,	 2012).	 Í	 ákvæðum	
Barnasáttmálans	 kemur	 fram	 að	 tryggja	 skuli	 tjáningarfrelsi	 barna	 og	
ungmenna,	hlusta	á	raddir	þeirra	og	gæta	hagsmuna	þeirra.	Einnig	er	tekið	
fram	 að	 stuðla	 skuli	 að	 hæfni	 barna	 til	 að	 gæta	 réttar	 síns	 og	 taka	 þátt	 í	
samfélaginu	(Barnasáttmáli	Sameinuðu	þjóðanna,	2015).		

Viðhorf	 kennara	 til	 nemenda	 skiptir	 öllu	 máli	 þegar	 skipuleggja	 á	
lýðræðislega	 kennslu.	 Samkvæmt	 Gordon	 (2001)	 eru	 kennarar	 í	 leiðandi	
hlutverki	hvað	varðar	mótun	á	lífssýn	barna	og	ungmenna.	Þeir	eru	sterkar	
fyrirmyndir	 og	 miklir	 áhrifavaldar	 og	 því	 vandmeðfarið	 hvernig	 þeir	
ráðleggja	nemendum.	Í	þessu	sambandi	ber	ávallt	að	varast	eigið	gildismat	
þegar	unnið	er	með	börnum	og	ungmennum	(Gordon,	2001).	Bæði	íslenskir	
og	 erlendir	 fræðimenn,	 sem	 fjalla	 um	 samskipti	 ungmenna,	 segja	
uppbyggilegar	 samræður	 á	 jafnréttisgrundvelli,	 þar	 sem	 ekki	 er	 farið	 í	
manngreinaálit,	hornstein	allra	 lýðræðislegra	 samskipta.	 Jafnframt	að	opin	
og	 hrein	 samskipti	 við	 nemendur	 með	 áherslu	 á	 virka	 hlustun,	 virðingu,	
traust	 og	 umhyggju	 séu	 lykilatriði	 (Ingvar	 Sigurgeirsson,	 2013;	 Gordon,	
2001;	Sigrún	Aðalbjarnardóttir,	2007).					

4.4 Félagsleg	viðurkenning	

Félagsleg	 viðurkenning	 er	 börnum	 og	 ungmennum	 afar	 mikilvæg	 og	 á	
unglingsárunum	 fara	 jafningjaáhrif	 að	 vega	þyngra	 en	 áhrif	 foreldra	 (Einar	
Gylfi	 Jónsson,	2001;	Selman	og	Sigrún	Aðalbjarnardóttir,	2000).	Sjálfsmynd	
unglinga	er	í	mótun	og	því	er	mikilvægt	að	styðja	við	jákvætt	sjálfsmat	með	
því	 að	 efla	 trú	 á	 eigin	 getu	 (Ajzen,	 2002;	 Bandura,	 1994;	 Benard,	 2004;	
Caldwell,	 2005;	 Damon,	 2008;	 Selman	 og	 Sigrún	 Aðalbjarnardóttir,	 2000).		
Því	 er	 áríðandi	 að	 kenna	 börnum	 og	 ungmennum	 sjálfs-	 og	 félagsvitund,	
sjálfræði	og	hæfni	 í	ákvarðanatöku	til	að	forðast	áhættuhegðun	og	til	þess	
að	ungmenni	séu	betur	í	stakk	búin	til	að	taka	ígrundaðar	ákvarðanir	sér	til	
gefandi	og	heilbrigðs	lífs	(sjá	töflu	1)	(Benard,	2004;	Caldwell,	2005;	Damon,	
2008;	Selman	og	Sigrún	Aðalbjarnardóttir,	2000).	Unglingar	sem	hafa	lélega	
eða	 óljósa	 sjálfsmynd	 eru	 berskjaldaðri	 fyrir	 áhættuhegðun.	 Sterk	
sjálfsmynd	og	félagsþroski	ýtir	undir	farsæld	og	dregur	úr	áhættuhegðun	og	
þá	 sérstaklega	 vímuefnanotkun	 (Árni	 Guðmundsson,	 2001;	 Selman	 og	
Sigrún	Aðalbjarnardóttir,	2000;	Sigrún	Aðalbjarnardóttir,	2007).	

	Í	upphafi	unglingsáranna	breytist	gjarnan	lífsstíll	ungmenna,	þau	fara	að	
hafa	meiri	óskipulagðan	frítíma	án	eftirlits	fullorðinna	en	bæði	foreldrar	og	
skólayfirvöld	virðast	veita	ungmennum	aukið	svigrúm	til	að	þroska	og	þróa	
sitt	eigið	sjálf.	Þar	af	leiðandi	fara	þau	að	skipuleggja	frítíma	sinn	sjálf	og	oft	
skortir	þeim	færni	til	þess	og	þurfa	því	að	læra	það	(Caldwell	2005).	

4.5 Samantekt	
Í	 þessu	 verkefni	 var	 ákveðið	 að	 horfa	 á	 lífsgæði	 út	 frá	 persónubundinni	
skynjun	á	eigin	hlutskipti	í	lífinu	í	samspili	við	samfélagið,	þar	sem	markmið,	
vonir	og	væntingar	spila	 lykilatriði	og	að	hve	miklu	 leyti	hver	einstaklingur	
nýtur	 mikilvægra	 möguleika	 í	 lífi	 sínu.	 Með	 þessu	 móti	 eru	 lífsgæði	 ekki	
stöðugt	 ástand	 heldur	 geta	 þau	 breyst	 í	 takt	 við	 aðstæður	 hverju	 sinni.			
Þrautseigja	 skiptir	 gríðarlegu	 máli	 í	 þessu	 samhengi	 þar	 sem	 þrautsegja		
aðstoðar	 einstaklinga	 við	 að	 leysa	 erfið	 verkefni,	 finna	 bjargráð	 og	 láta	
markmið,	vonir	og	væntingar	verða	að	veruleika.	Skólakerfið	getur	ýtt	undir	
styrkjandi	þætti	í	lífi	barna	og	ungmenna	sem	stuðla	að	þrautseigju.	Börn	og	
ungmenni	eru	 fær	um	að	taka	ákvarðanir	sem	varða	málefni	er	skipta	þau	
máli	með	þessu	móti	getur	valdefling	þeirra	ýtt	undir	skynjun	á	tilgangi	og	
merkingarbærni	 í	 námi.	 Hæfni	 í	 ákvarðanartöku,	markmiðasetningu	 og	 að	
hugsa	í	lausnum	er	mikilvæg	leikni	í	lífinu.	Á	unglingsárum	fara	jafningjaáhrif	
að	vega	þyngra	en	áhrif	fullorðinna	og	því	er	félagsþroski,	sterk	sjálfsmynd	
og	 hæfni	 til	 að	 skipuleggja	 frítíma	 sinn	 á	 gefandi	 hátt	 veganesti	 sem	 búa	
ætti	öll	ungmenni	með	út	í	lífið,	þeim	til	velfarnaðar	í	námi,	leik	og	starfi	
.				

5 Forvarnarinngripið	og	
tómstundamenntunarnámskeiðið	TimeWise	

Tómstundafræðingurinn	 dr.	 Linda	 Caldwell	 sérhæfir	 sig	 í	 fyrirbyggjandi	
inngripum	 fyrir	 ungmenni.	 Rannsóknir	 hennar	 eru	 fyrst	 og	 fremst	 með	
áherslu	á	tómstundainngrip	sem	styðja	við	jákvæðan	þroska	unglingsáranna	
í	 gegnum	 tómstundir,	 stuðla	 að	 heilsusamlegu	 líferni	 og	 draga	 úr	
áhættuhegðun.	 Hún	 er	 ein	 af	 frumkvöðlum	 rannsóknarverkefnis	 sem	 ber	
heitið	"TimeWise.	Taking	Charge	of	Leisure	Time"		frá	árinu	2001.	TimeWise	
er	 sjálfstæður	 hluti	 alþjóðlegs	 rannsóknar-	 og	 þróunarverkefnis,	
"HealthWise	 South	 Africa:	 Life	 Skills	 for	 Adolescents",	 	 sem	 Caldwell	 er	
einnig	frumkvöðull	að	og	var	þróað	í	samstarfi	við	Suður-Afríku	til	að	koma	í	
veg	fyrir	vímuefnanotkun	og	kynferðisleg	vandamál	ungs	fólks		sem	þar	býr	
(Wegner	o.fl.,	2008).		

HealthWise	var	ekki	þróað	fyrir	Bandaríkin	og	hefur	ekki	verið	notað	þar	
en	 sjálfstæðir	 hlutar	 verkefnisins,	 þar	 á	 meðal	 TimeWise	 hafa	 verið	
innleiddir	 í	 skóla	 í	 Bandaríkjunum	 og	 notaðir	 sem	 skólamiðuð	
forvarnarinngrip	 til	 að	 styðja	 við	 jákvæðan	 þroska	 unglingsáranna	 og	
heilbrigða	sýn	á	frítímann	(Caldwell,	e.d.;	Caldwell,	2005;	Caldwell,	Bradley	
og	Coffman,	2009;	Wegner,	o.fl.,	2008).	TimeWise.	Taking	Charge	of	Leisure	
Time"	 [TimeWise]	 er	 námsefni	 sem	 kennir	 hæfni	 til	 grundvallar	 jákvæðri	
notkun	 á	 frítíma.	 Aðrir	 hlutar	 HealthWise	 eru	 lífsleiknimiðaðri	 og	 horfa	 til	
ungs	fólks	 í	 framhaldsskóla	(Wegner,	Flisher,	Wergnani,	Caldwell	og	Smith,	
2008).	Í	þessu	verkefni	er	fjallað	um	TimeWise,	þar	sem	verið	er	að	horfa	til	
grunnskólabarna	og	innleiðingu	tómstundamenntunar	í	skólastarfi	á	Íslandi.	

5.1 Máttur	TimeWise	

TimeWise	var	fjármagnað	af	"The	National	Institute	on	Drug	Abuse"	og	var	
upphaflega	hugsað	til	að	koma	í	veg	fyrir	vímuefnaneyslu	unglinga	með	því	
að	 draga	 úr	 áhættunni	 sem	 getur	 fylgt	 leiða	 í	 tengslum	 við	 óskipulagðan	
frítíma	(Academy	of	Leisure	Science,	2013;	Caldwell,	e.d.	 ;	Caldwell,	2005).	
TimeWise	 hefur	 verið	 kennt	 í	 unglingabekkjum	 í	 Harrisburg	 	 í	
Bandaríkjunum,	 "The	Harrisburg	 City	 Schools".	Hugmyndafræðina	 er	 hægt	
að	yfirfæra	á	hvaða	aldur	sem	er	til	að	kenna	jákvæða	notkun	á	frítímanum	
(Caldwell,	2005).		

Rannsóknir	 og	 þróunarvinna	 Caldwell	 og	 rannsóknarteymis	 hennar	
benda	til	þess	að	TimeWise	hafi	jákvæð	áhrif	á	ungmenni	þar	sem	inngripið	
dregur	 úr	 frítímatengdum	 leiða	 og	 eykur	 áhuga,	 frumkvæði	 og	 innri	
áhugahvöt.	 Jafnframt	 eflir	 TimeWise	 hæfni	 í	 ákvörðunartöku	 og	
markmiðasetningu	 og	 eykur	 tómstundavirkni	 og	 vitund	 á	
tómstundaúrræðum	 í	 nærumhverfi.	 Inngripið	 hefur	 sýnt	 að	 það	 dragi	 úr	
áhættu	þess	að	hefja	vímuefnaneyslu	og	er	því	 fyrirbyggjandi	 (sjá	mynd	2)	
(Caldwell,	2005).	

	
	
	
	
	
	
	
	
	
	
	
	
	
	
	
	
	
	
	
	
	
	
	
	

Mynd	2:		TimeWise	líkan	byggt	á	"TimeWise	General	Logic	Model"	(Caldwell,	
2005)	

Námskrá	 TimeWise	 hefur	 verið	 þýdd	 á	 þýsku	 og	 prufukeyrð	 sem	
þróunarverkefni	 í	 unglingabekk	 í	 þremur	 þýskum	 skólum	 með	 bága	
félagslega	 stöðu.	 Kennarar	 tóku	 að	 sér	 hlutverk	 leiðbeinenda	 og	 fóru	 á	
dagsnámskeið	 sér	 til	 handleiðslu.	 Þróunarvinnan	 benti	 til	 gagnsemi	
TimeWise	til	að	styðja	við	nemendur	í	minnihlutahópum	(Silbereisen,	2007).	

Ekki	er	vitað	til	þess	að	TimeWise	hafi	verið	notað	 í	skólastarfi	á	 Íslandi	
en	 hugmyndafræðin	 er	 notuð	 í	 tómstundastarfi	 með	 ungmennum	 á	
Akureyri.	 Samkvæmt	 Ölfu	 Aradóttur,	 forstöðumanni	 forvarna-	 og	
æskulýðsmála	 á	 Akureyri,	 nýta	 þau	 hugmyndafræði	 Timewise	 til	 að	 vinna	
með	 ungmennum	 sem	 glíma	 við	 tölvufíkn.	 Hún	 segist	 hafa	 aðlagað	
TimeWise	 að	 aðstæðum	 en	 nýti	 grunnhugsunina	 sem	 byggi	 á	 ábyrgð	 og	
meðvitund	 á	 frítímanotkun	og	 að	 vinna	með	 leiða	og	þátttökuleysi.	 Þessir	
grundvallarþættir	eru	leiðandi	í	hópastarfi	en	fræðsla	og	samhengi	er	miðað	
við	þann	vanda	sem	um	ræðir	hverju	sinni.	Alfa	bendir	á	mikilvægi	þess	að	
vinna	 með	 ákveðna	 starfsaðferð	 sem	 hafi	 upphaf,	 endi	 og	 námsmat	 fyrir	
fagfólk	á	vettvangi.	Það	geri	starfið	faglegra.	Niðurstöður	úr	spurningalistum	
sem	 voru	 lagðir	 fyrir	 þátttakendur	 á	 Akureyri	 eru	 jákvæðar	 og	 benda	 til	
almennt	 betri	 líðanar	 og	 virkni	 í	 tómstundastarfi	 (Alfa	 Aradóttir,	munnleg	
heimild,	20.	október	2015).	

Þrátt	 fyrir	 að	 TimeWise	 hafi	 sýnt	 alhliða	 árangur	 sem	 forvarnarinngrip	
eru	áhrifastærðir	tiltölulega	lágar	og	því	er	þörf	á	rannsóknum	til	að	fá	fleiri	
sjónarhorn	og	nálganir	á	þessu	sviði	(Caldwell	o.fl.,	2009).			

5.2 Námskráin	TimeWise			

Hugmyndafræði	 TimeWise	 á	 rætur	 að	 rekja	 til	 kenningagrunns	
tómstundamenntunar.	 Fræðilegt	 sjónarhorn	 byggir	 á	 kenningum	 	 um	
styrkjandi	 þætti	 í	 lífi	 barna	 og	 ungmenna	 og	 eru	 eftirfarandi:	 innri	
áhugahvöt,	 kenningin	 um	 sjálfsákvörðun,	 ákjósanleg	 örvun	 og	 leiði	 (e.	
optimal	arousal	and	boredom),	kenningin	um	hindrun,	samspil	frumkvæðis	
og	 virkni	 (e.	 initation	 and	 action	 in	 context).	 Auk	 þess	 er	 áhersla	 á	
sjálfsþekkingu	 og	 sjálfræði,	 að	 þekkja	 styrkleika	 og	 áhugasvið,	 færni	 í	
ákvarðanartöku	 og	 markmiðasetningu,	 og	 getu	 til	 að	 leysa	 vandamál	 á	
lausnamiðaðan	 hátt.	 Unnið	 er	 með	 getu	 til	 að	 yfirstíga	 hindranir	 og	 taka	
persónulega	ábyrgð	á	frítíma	sínum.	TimeWise	leggur	áherslu	á	að	efla	trú	á	
eigin	getu,	drifkraft	og	 frumkvæði	nemenda	 til	 að	þeir	geti	 verið	 færir	um	
heilbrigt	val	í	frítíma	sínum.	TimeWise	leggur	upp	úr	gildi	foreldrasamstarfs	
nemendum	til	aukinnar	velferðar	(Caldwell,	2005).	

TimeWise	 námsskráin	 byggir	 á	 sex	 grunnkennslustundum	 með	 fjórtán	
verkefni	 í	heild	sem	taka	45	mínútur	hvert.	Grunnkennslustundirnar	kenna	

lykilhæfni,	 hugtök	 og	 kenningar	 til	 grundvallar	 heilbrigðri	 sýn	 á	 frítímann.	
Ásamt	 grunnkennslustundunum	 er	 ígrundunarverkefni	 í	 lokin	 sem	 tekur	
einnig	 45	 mínútur.	 Síðan	 eru	 fimm	 framhaldsverkefni	 sem	 efla	 færni	
nemenda	 enn	 frekar	 til	 að	 vera	 við	 stjórnvölinn	 á	 eigin	 frítíma.	
Ígrundunarverkefnið	 er	 tilvalið	 til	 upprifjunar	 og	 hentar	 því	 vel	 áður	 en	
framhaldsverkefnin	eru	kennd.	Það	má	kenna	TimeWise	á	tvo	vegu:	

• Heildarnámskeið:	 Grunnkennslustundirnar,	 ígrundunarverkefnið	
og	framhaldsverkefnin	eru	kennd	í	einni	lotu.	

• Tvískipt	 námskeið:	 Grunnkennslustundirnar	 eru	 kenndar	 fyrst.	
Þeim	 er	 síðan	 fylgt	 eftir	 sex	 til	 tólf	 mánuðum	 síðar	 með	
ígrundunarverkefninu	 og	 framhaldsverkefnunum	 (Caldwell,	
2005).		

5.3 Grunnkennslustundir	og	framhaldsverkefni	TimeWise			

Grunnkennslustundir	 TimeWise	 byggja	 á	 verkefnum	 sem	 stuðla	 að	 hæfni	
nemenda	 til	 að	 vera	 meðvitaðri	 um	 frítímann	 og	 þær	 athafnir	 sem	
einnkenna	hann.	Einnig	stuðla	þær	að	meiri	meðvitund	um	gildi	tómstunda	
fyrir	 lífsgæði	 og	 hvernig	 stuðla	 megi	 að	 meiri	 virkni	 í	 tómstundum,	 og	
markmiðasetningu	 með	 tilliti	 til	 framtíðaráforma.	 Kennslustundirnar	
aðstoða	 nemendur	 við	 að	 finna	 styrkleika	 og	 áhugasvið.	 Jafnframt	 stuðlar	
kennslan	að	sjálfskoðun,	að	líta	inn	á	við	til	að	gera	sér	betur	grein	fyrir	hvað	
sé	 skemmtilegt	 og	 hvað	 leiðinlegt	 og	 hvernig	 hægt	 sé	 að	 breyta	 leiða	 í	
uppbyggilegri	 stundir.	 Þetta	 hjálpar	 nemendum	 að	 koma	 auga	 á	 nýja	
möguleika	sem	einkennast	af	innri	hvatningu	(sjá	töflu	2)	(Caldwell,	2005).	

Tafla		2:	Kennslustundir	TimeWise	(Caldwell,	2008)	

Grunnkennslustundir	 Framhaldskennslustundir	

Að	læra	um	tómstundir	 Að	kenna	öðrum	um	tómstundir	

Að	skoða	hvað	hvetur	mig	áfram	 Að	taka	ákvarðanir	og	stíga	út	fyrir	
þægindaramman	

Að	komast	yfir	leiða	og	finna										
áhugasvið	mitt	

Að	uppgötva	flæðistilfinningu	

Að	setja	mér	markmið	 Að	geta	leitt	streitu	hjá	mér	og	verið	í	
núinu	

Að	skipuleggja	tómstundir	mínar	 Að	skoða	félagsumgjörð	mína	í	
tómstundum	

Að	ígrunda	hvað	ég	hef	lært	 Að	skoða	viðhorf	mín	til	tómstunda	

Grunnkennslustundirnar	hvetja	nemendur	 til	 að	 vera	 virkir	 lífsstílsmiðir	 að	
þeirra	 eigin	 velferð	 í	 tómstundum.	 Í	 því	 sambandi	 læra	 nemendur	 að	
skipuleggja,	leysa	vandamál	og	taka	ígrundaðar	ákvarðanir	varðandi	frítíma	
sinn.	 Þá	 læra	 nemendur	 um	 kenningar	 sem	 þeir	 geta	 notað	 til	 að	 leysa	
óskipulagðar	 og	 óvæntar	 aðstæður	 í	 frítíma	 og	 siðferðislegar	 klemmur.	
Nemendur	 læra	einnig	um	mikilvægi	þess	að	hafa	 tómstundavalmöguleika	
og	 jákvæða	 félagsumgjörð	 og	 hvernig	 nýta	 megi	 frítímann	 sér	 í	 vil.	
Lokakennslustundin	 er	 samantekt	 og	 ígrundun.	 Í	 því	 sambandi	 greina	
nemendur	mismunandi	tómstundaúrræði	og	setja	fram	hvað	þeir	hafa	lært	
á	 þessu	 námskeiði	 sér	 til	 gagns	 og	 sem	 leiðarljós	 í	 lífinu	 (sjá	 töflu	 2)	
(Caldwell,	2005).	

Framhaldsverkefnin	 efla	 færni	 nemenda	 enn	 frekar	 til	 að	 vera	 við	
stjórnvölinn	 á	 eigin	 frítíma.	 Nemendur	 eru	 hvattir	 til	 að	 vera	 talsmenn	
heilbrigðs	 frítíma.	 Í	 því	 sambandi	 þróa	 nemendur	 sjónvarpsauglýsingar	 og	
auglýsingaskilti	 því	 tengdu	 til	 að	 hvetja	 ungmenni	 til	 að	 taka	 virkan	 þátt	 í	
uppbyggilegu	og	gefandi	tómstundastarfi.	Nemendur	æfa	sig	líka	í	að	greina	
og	 meta	 áhættu	 þess	 að	 skynja	 leiða	 og	 tilgangsleysi	 í	 frítíma	 sínum.	
Framhaldsverkefnin	 ýta	 undir	 meðvitund	 nemenda	 um	mikilvægi	 þess	 að	
nota	 færni	 á	 borð	 við	 að	 taka	 ígrundaða	 ákvörðun	 þegar	 leysa	 á	
siðferðislegan	 vanda.	 Nemendur	 tileinka	 sér	 líkan	 í	 ákvarðanartöku	 sem	
getur	 aðstoðað	 þá	 að	 taka	 ígrundaða	 ákvörðun	 varðandi	 frítíma	 sinn,	
byggða	 á	 persónulegu	 mati	 en	 ekki	 ytri	 hvatningu	 (sjá	 töflu	 2)	 (Caldwell,	
2005).		

Framhaldsverkefnin	þróa	síðan	færni	nemenda	enn	frekar	 í	mannlegum	
samskiptum	og	ákvarðanartöku.	Á	meðan	á	 framhaldsverkefni	stendur	eru	
nemendur	hvattir	til	að	mynda	ný	vinasambönd	og	tengslanet	sem	byggja	á	
þeirra	 tómstundaáhugasviði.	 Nemendur	 skoða	 síðan	 hvernig	 núverandi	
tengslanet	 getur	 hindrað	 eða	 aukið	 tómstundavalmöguleika	 þeirra.	 Að	
lokum	læra	nemendur	um	flæðiskenninguna	og	hvernig	megi	nýta	hana	til	
að	 auka	 ávinning	 tómstunda	 og	 draga	 úr	 streitu	 í	 lífinu	 (sjá	 töflu	 2)	
(Caldwell,	2005).	

Námsefni	 TimeWise	 stuðlar	 að	 fjölbreyttum	 kennsluaðferðum	 og	
námsumhverfi.	Námskráin	TimeWise	byggir	á	fræðslu	um	hugtök	sem	snúa	
að	 frítímanum	og	mætti	nota	umræðu-	og	spurnaraðferðir	við	þá	kennslu.	
TimeWise	 er	 einnig	 með	 bæði	 einstaklings-	 og	 hópverkefni	 og	 væri	
árangursríkt	að	nota	samvinnunám	 í	hópverkefnin	 til	dæmis	þegar	vinna	á	
með	 kenningar	 sem	 nemendur	 geta	 notað	 til	 að	 leysa	 óskipulagðar	 og	
óvæntar	 aðstæður	 í	 frítíma	 og	 siðferðislegar	 klemmur.	 Jafnframt	 eru	
námsleikir	 í	 námskránni	 og	 áhugavert	 væri	 að	 nota	 útikennslu	 og	 fara	 í	

vettvangsferðir	 til	 að	 skoða	 tómstundaúrræði	 í	 nærumhverfi.	
Innlifunaraðferðir	 og	 tjáning	 er	 einnig	 kennsluaðferð	 sem	 væri	 hægt	 að	
beita	þegar	vinna	á	með	 flæði	og	núvitund	 til	dæmis	væri	 gefandi	að	 fara	
með	 nemendur	 í	 hugarflug	með	 leiðsögn.	 Síðast	 en	 ekki	 síst	 er	 áhersla	 á	
raunveruleg	viðfangsefni	til	dæmis	þegar	nemendur	eru	talsmenn	heilbrigð	
frítíma	þá	er	 líka	 sköpunarkraftur	nemenda	 virkjaður	og	 frumkvæði	þeirra	
fær	 notið	 sýn.	 Foreldrasamstarf	 býður	 upp	 á	 skemmtileg	 og	 frumleg	
heimaverkefni	 til	 dæmis	 viðtöl	 við	 fjölskyldumeðlimi	 og	 litlar	
spurningalistakannanir.	

5.4 Samantekt	

Tómstundamenntunar	 og	 forvarnarinngripið	 TimeWise	 lofar	 góðu	 sem	
námsefni	 til	 að	 styðja	 við	 jákvæðan	 þroska	 unglingsáranna	 og	 valdeflingu	
barna	 og	 ungmenna	 í	 grunnskólastarfi.	 Námskráin	 kennir	 hæfni	 til	
grundvallar	heilbrigðri	sýn	og	notkun	á	frítíma	sem	rannsóknir	benda	til	að	
hafi	fyrirbyggjandi	áhrif	gegn	áhættuhegðun.	



	

50	

	
	

6 Umræða	

Í	 þessum	 kafla	 mun	 ég	 fyrst	 draga	 saman	 og	 ræða	 mikilvægi	
tómstundamenntunar	 og	 sýna	 fram	 á	 hve	 mikilvægt	 er	 að	 skólinn	 taki	
alvarlega	 það	 hlutverk	 sitt	 að	 efla	 velferð	 og	 lífsgæði	 nemenda	 í	 víðum	
skilningi.	Þá	mun	ég	svara	skipulega	rannsóknarspurningum	þremur	sem	ég	
lagði	af	stað	með	í	upphafi,	en	þær	voru:	Hvernig	fellur	tómstundamenntun	
að	hlutverki	grunnskóla?	Hvernig	getur	skipulögð	tómstundamenntun	stutt	
við	 lífsgæði	 barna	 og	 ungmenna	 í	 grunnskóla?	 Hvernig	 má	 nýta	
tómstundamenntunarnámskeiðið	TimeWise	í	skóla-	og	tómstundastarfi?		

Ég	 mun	 hnýta	 saman	 þá	 rauðu	 þræði	 sem	 liggja	 að	 baki	 þeim	
rannsóknum	og	kenningum	sem	fjallað	hefur	verið	um	í	ritgerðinni,	og	ræða	
þau	 meginatriði	 sem	 hafa	 komið	 fram.	 Jafnframt	 verður	 hagnýtt	 gildi	
skoðað	 og	 hvaða	 lærdóm	 megi	 draga	 af	 ritgerðinni.	 Að	 lokum	 eru	
vangaveltur	mínar	um	framtíðarsýn	tómstundamenntunar	á	Íslandi.	

6.1 Mikilvægi	tómstundalæsis	
Ein	 af	 helstu	 niðurstöðum	 þessarar	 ritgerðar	 er	 að	 mikilvægt	 sé	 að	 efla	
tómstundalæsi	 barna	 og	 ungmenna,	 til	 að	 styðja	 við	 lífsgæði	 þeirra.	
Niðurstöður	 benda	 til	 þess	 að	 námsefni	 tómstundamenntunar	 kenni	
tómstundalæsi.	 Á	 Íslandi	 hefur	 lítið	 sem	 ekkert	 verið	 talað	 um	
tómstundalæsi.	Mikil	 sóknarfæri	 felst	 í	 efla	 tómstundalæsi	 íslenskra	barna	
og	 ungmenna	 með	 því	 að	 taka	 upp	 formlega	 tómstundamenntun	 inn	 í	
skólakerfinu.	 Tómstundalæsi	 hefur	 verið	 skilgreint	 af	 erlendum	
fræðimönnum	 sem	 sú	 sjálfsþekking	 sem	 liggur	 til	 grundvallar	 þess	 að	
einstaklingar	geta	fyrst	metið	frítímann	sinn	til	fulls	og	fundið	fyrir	löngun	til	
að	bera	ábyrgð	á	því	hvernig	þeir	verja	frítíma	sínum	(Hutchinson,	e.d.).		

Merkir	 heimspekingar	 fyrri	 tíma,	 uppeldisfræðingar	 og	 fræðimenn	
tómstundavettvangsins	hafa	talað	fyrir	menntagildum	tómstunda	og	ber	að	
nefna	Aristóteles	sem	taldi	 tómstundir	 lykil	að	 lífshamingjunni	 (Blackshaw,	
2010)	og	Dewey	sem	var	á	undan	sinni	samtíð	þegar	hann	sagði	ekki	síður	
mikilvægt	 að	menntakerfið	 undirbyggi	 nemendur	 fyrir	 tómstundir	 eins	 og	
framtíðarstarfsvettvang	 (AAPAR,	 2011).	 Jafnframt	bendir	Gary	 (2006)	 á	 að	
tómstundir	 hafi	 löngum	 verið	 grundvallarþáttur	 frjálslegrar	 menntastefnu	
og	 beri	 að	 vera	 lykilþáttur	 í	 menntun	 til	 að	 ýta	 undir	 frelsi,	 sjálfræði	 og	
skynjun	 á	 tilgangi.	 En	 einhverra	 hluta	 vegna	 hafa	 tómstundir	 orðið	 undan	

þrátt	 fyrir	 þessar	 yfirlýsingar	menntamanna	og	 verið	 stórlega	 vanmetnar	 í		
menntakerfinu	(Caldwell,	2005;	Leitner	og	Leitner,	2012).	

Tómstundamenntun	 hefur	 það	 að	 leiðarljósi	 að	 aðstoða	 börn	 og	
ungmenni		við	að	öðlast	gott	líf	og	fá	sem	mest	út	úr	tómstundum	sínum	í	
gegnum	persónulega	þróun	á	þeirra	eigin	sjálfi	(AAPAR,	2011;	Stumbo	o.fl.,	
2011).	Markmið	 tómstundamenntunar	 sem	eru	 jákvæð	 tómstundareynsla,	
lífshamingja	 og	 að	 blómstra	 sem	 einstaklingur	 leiða	 til	 aukinna	 lífsgæða	
(Dattilo,	 2008	 og	 2015).	 Jafnframt	 er	 eitt	 af	 markmiðum	
tómstundamenntunar	að	koma	í	veg	fyrir	frítímatengd	vandamál	(Leitner	og	
Leitner,	 2012).	 Samkvæmt	 Petersen	 (2014)	 og	 Robertson	 (e.d.)	 er	
tómstundalæsi	æskileg	útkoma	tómstundamenntunar.	Tómstundamenntun	
ýtir	 undir	 sjálfsákvörðun,	 sjálfbærni	 og	 gagnrýna	 hugsun	 varðandi	
ákvarðanir	 um	 tómstundalífsstíl	 með	 það	 að	 leiðarljósi	 að	 auka	 velferð	
einstaklinga	 í	 gegnum	 fjölbreyttar	 og	 gefandi	 tómstundir.	 	 Tómstundalæsi	
styrkir	stoðir	grunnskóla	og	gerir	einstaklinga	sjálfbæra	í	tómstundum.	Eins	
Taylor	 og	 Francis	 (2003)	 benda	 réttilega	 á	 ætti	 tómstundalæsi	 að	 vera	
samfélagslegt	 markmið	 vegna	 þess	 mikla	 ávinnings	 sem	 af	 tómstundum	
hlýst.		

Tómstundir	eru	uppbyggjandi	andlega,	líkamlega	og	félagslega,	þær	geta	
aukið	 sjálfs-	 og	 félagsvitund,	 sjálfstraust	 og	 sjálfsákvörðun	 einstaklinga.	
Tómstundir	veita	frelsistilfinningu	og	virkja	innri	drifkraft	og	áhugahvöt,	þar	
af	 leiðandi	 varpa	 tómstundir	 ljósi	 á	 styrkleika	 og	 áhugasvið	 hvers	 og	 eins	
(Dattilo,	2008;	Leitner	og	Leitner,	2012).	Vanda	Sigurgeirsdóttir	(2010)	telur	
kjarna	 tómstunda	 felast	 í	 vellíðan	 og	 betri	 lífsgæðum.	 Csikszentmihalayi	
(1990)	bendir	á	leiki	og	tómstundir	sem	grundvöll	fyrir	flæðisástand	og	hann	
segir	flæði	stuðla	að	árangri	þar	sem	einstaklingar	læra	að	þekkja	styrkleika	
sína.	Jafnframt	segir	hann	flæði	geta	gefið	hugljómun	sem	færir	einstaklinga	
nær	því	markmiði	að	vita	betur	hvert	þeir	vilji	stefna	og	hvað	þeim	langi	til	
að	fá	út	úr	lífinu.	

Tómstundalæsi	 getur	opnað	nýja	 sýn	 á	möguleika	 einstaklings	 til	 virkni	
og	 þátttöku	 í	 tómstundum.	Hægt	 er	 að	 horfa	 á	 lífsgæði	 út	 frá	 því	 að	 hve	
miklu	leyti	hver	einstaklingur	nýtur	mikilvægra	möguleika	í	lífi	sínu	(Renwick	
og	Brown,	1996).	Lífsgæði	eru	bundin	við	persónulega	skynjun	og	inn	í	þessa	
skynjun	spila	markmið,	vonir	og	væntingar	(WHO,	1997).	Johnstone	(2002)	
bendir	á	áhrifaþætti	á	borð	við	sjálfsákvörðun,	virðingu,	 félagstengsl,	 trú	á	
eigin	getu,	tómstundir	og	bjargráð.	Skóli	gegnir	einu	af	lykilhlutverkum	í	lífi	
barna	 og	 ungmenna,	 þar	 sem	 hann	 getur	 ýtt	 undir	 styrkjandi	 þætti	 í	 lífi	
þeirra	 (sjá	 töflu	 1)	 (AAPAR,	 2011;	 Benard,	 2004;	 Caldwell,	 2005;	 Margrét	
Lilja	Guðmundsdóttir	o.fl.,	2015).	

6.2 Hvernig	fellur	tómstundamenntun	að	hlutverki	
grunnskólans?		

Hlutverk	 grunnskólans	 felst	 í	 því	 að	 þroska	 nemendur	 á	 heildrænan	 hátt,	
með	 almennri	 menntun,	 að	 hver	 nemandi	 fái	 blómstrað	 (Mennta-	 og	
menningarmálaráðuneytið,	 2013).	 Niðurstöður	 þessarar	 ritgerðar	 eru	 þær	
að	tómstundamenntun	fellur	vel	að	hlutverki	grunnskólans	og	grunnþáttum	
menntunar.	 Hugmyndafræði	 tómstundamenntunar	 leggur	 áherslu	 á	
heildræna	 nálgun,	 að	 efla	 einstakling	 andlega,	 líkamlega	 og	 félagslega	
(AAPAR,	 2011;	 Leitner	 og	 Leitner,	 2012;	 Stumbo	 o.fl.,	 2011)	 og	 styður	 því	
námsefni	TimeWise	við	ofangreint	hlutverk	grunnskólans,	með	áherslu	sinni	
á	persónulegan	þroska,	valdeflingu	og	á	tómstundalæsi.	Menntun	snýst	um	
styrkleika	nemenda	og	hvernig	megi	efla	færni	nemenda	á	þeim	sviðum,	að	
hvetja	nemendur	til	að	stíga	út	fyrir	þægindarammann	og	kanna	nýjar	slóðir	
(Morris,	2012).			

Leiðarljós	 í	 menntun	 á	 Íslandi	 eru:	 Sjálfsvitund,	 siðgæðisvitund,	
félagsvitund,	 félagsfærni	 og	 andleg	 og	 líkamleg	 velferð	 hvers	 og	 eins	
(mennta-	 og	 menningarmálaráðuneytið,	 2013).	 Innleiðing	 á	
tómstundamenntun	 myndi	 leiða	 til	 þess	 að	 markvissar	 væri	 unnið	 með	
sjálfsvitund	 nemenda,	 til	 dæmis	 að	 þekkja	 eigin	 styrkleika	 og	 takmarkanir	
sem	er	mikilvægt	varðandi	þátttöku	(Stumbo	o.fl.,	2011).	Viðhorfsbreyting,	
að	aðstoða	einstakling	 við	 að	horfa	 á	 vonir	og	 væntingar	 í	 nýju	 ljósi	 getur	
skipt	sköpum	fyrir	 lífsgæði	og	að	hvetja	einstakling	og	ýta	honum	hæfilega	
mikið	út	 fyrir	þægindarammann	getur	eflt	 trú	hans	á	eigin	getu.	Skortur	á	
trú	 á	 eigin	 getu	 getur	 leitt	 til	 lélegs	 sjálfsmats	og	 félagslegrar	 einangrunar	
(Long,	2011).	Aftur	á	móti	getur	trú	á	eigin	getu	aukið	árangur	þess	að	leysa	
erfið	 verkefni	 og	 farsæld	 í	 lífinu	 (Ajzen,	 2002;	 Bandura,	 1994;	 Bragi	
Jósepsson,	2015;	Damon,	2008;	Lazarus	og	Folkman,	1984).		

Tómstundamenntun	 getur	 með	 þessu	 móti	 aukið	 almennan	
námsárangur	og	lífsgleði	í	skólanum	vegna	þess	að	unnið	er	markvisst	að	því	
að	efla	sjálfstraust	nemenda,	virkja	innri	áhugahvöt	og	fróðleiksfýsn,	ásamt	
sköpunarkrafti	 og	 núvitund	 (AAPAR,	 2011;	 Gary,	 2006;	 Leitner	 og	 Leitner,	
2012).	 Tómstundamenntun	 byggir	 á	 menntun	 sem	 tengist	 reynsluheim	
nemenda,	 menntun	 sem	 getur	 ýtt	 undir	 skilning	 á	 tilverunni	 (Leitner	 og	
Leitner,	 2012).	 Tómstundamenntun	 kennir	 einnig	 borgaravitund	 með	
manngæsku	 að	 leiðarljósi	 (Dattilo	 og	 Williams,	 2012)	 og	 ýtir	 undir	
siðferðisþroska	með	því	að	kenna	um	jákvæðar	og	neikvæðar	tómstundir	og	
efla	 hæfni	 í	 heilbrigðri	 ákvarðanartöku	 í	 frítímanum	 (Caldwell,	 2005;	
Caldwell	o.fl.,	2004;	Taylor	og	Francis,	2012).	

	Í	núgildandi	aðalnámskrá	er	tekið	fram	að	nauðsynlegt	sé	að	börn	öðlist	
skilning	á	áhrifum	menningar	og	markaðssetningar	á	heilsu	og	 líðan	og	að	
veita	þurfi	 fræðslu	 til	að	styðja	við	börn	og	ungmenni	 til	að	þau	geti	 tekið	
upplýstar	og	ábyrgar	ákvarðanir	 í	 tengslum	við	eigið	heilbrigði.	Enn	fremur	
segir	að	skóli	skuli	vinna	markvisst	að	forvörnum	og	heilsueflingu	(Mennta-	
og	 menningarmálaráðuneytið,	 2013).	 Tómstundamenntun	 styður	 við	
heilbrigði	og	 velferð	grunnskólanemenda	og	hugmyndina	um	heilsueflandi	
grunnskóla.	 Forvarnargildi	 tómstundamenntunar	 getur	 komið	 í	 veg	 fyrir	
frítímatengd	 vandmál	 og	 ýmsa	 heilsuspillandi	 hegðun	 (Caldwell,	 2005;	
Caldwell	o.fl.,	2004;	Leitner	og	Leitner,	2012;	Vanda	Sigurgeirsdóttir,	2014).	
Tómstundanámskeiðið	og	forvarnarinngripið	TimeWise	fær	ungmenni	til	að	
velta	 fyrir	 sér	 samfélagslega	 þættinum	 er	 snýr	 að	 vali	 á	 tómstundum,	
hvernig	 félagsumgjörð	 og	 staðalmyndir	 geta	 aukið	 og	 dregið	 úr	
tómstundaúrræðum	 og	 haft	 bæði	 jákvæð	 og	 neikvæð	 áhrif	 á	 lífsgæði	
(Caldwell,	2005).	

6.3 Hvernig	getur	skipulögð	tómstundamenntun	stutt	við	
lífsgæði	barna	og	ungmenna	í	grunnskóla?	

Með	 því	 að	 skoða	 kenningar	 um	 tómstundamenntun	 og	 rannsóknir	 á	
lífsgæðum	og	styrkjandi	þáttum	í	lífi	barna	og	ungmenna,	sýnir	þessi	ritgerð	
fram	 á	 að	 skipulögð	 tómstundamenntun	 er	 menntun	 sem	 getur	 stutt	 við	
lífsgæði	 grunnskólanemenda.	 Nemendur	 í	 grunnskóla	 eru	 misjafnlega	
staddir	 námslega	 og	 félagslega	 og	 þeir	 koma	 úr	 margbreytilegum	
uppeldisaðstæðum	og	menningarheimum.	Það	er	grundvallaratriði	að	ná	til	
allra	 barna,	 ekki	 síst	 þeirra	 sem	 standa	 höllum	 fæti.	 Grunnskólinn	 er	
mikilvægur	 vettvangur	 í	 lífi	 barna	 og	 ungmenna	 en	 með	 sérstöðu	 sinni,	
skólaskyldu	sem	er	bundin	í	lög,	liggur	dýrmætt	tækifæri	að	geta	náð	til	allra	
barna	 og	 ungmenna	 landsins.	 Tómstundamenntun	 styður	 við	 skóla	 án	
aðgreiningar,	 þar	 sem	 skipulögð	 tómstundmenntun	 og	 forvarnarinngrip	
geta	bætt	samþættingu	samfélags	og	stutt	við	minnihlutahópa	(Wardlaw	og	
Stumbo,	2011).			

Ingibjörg	 V.	 Kaldalóns	 (2015	 segir	 að	 til	 þess	 að	 börn	 og	 ungmenni	 fái	
blómstrað	 í	 lífinu	 beri	 að	 virða	 sjálfsákvörðun	 þeirra.	 Hún	 segir	
sjálfsákvörðun	 sammannlegan	 eiginleika	 sem	 þroskast	 í	 gegnum	
félagssamskipti	og	að	aðstæður	í	félagslegu	umhverfi	einstaklinga	geti	bæði	
stuðlað	 að	 sjálfsákvörðun	 og	 hindrað	 þennan	 eiginleika.	
Rannsóknarniðurstöður	 hennar	 sýna	 að	 ekki	 sé	 stutt	 nægilega	 vel	 við	
sjálfsákvörðun	nemenda	á	mið-	og	unglingastigi	grunnskóla	og	að	þar	þurfi	
að	bæta	um	betur.	

Sjálfsákvörðun	og	virðing	fyrir	manngildum	hvers	og	eins	eru	leiðarljós	í	
tómstundamenntun	 (Dattilo,	 2008;	 Dattilo	 og	 Williams,	 2012)	 og	 er	
félagsfærni	 grundvallarþáttur	 í	 því	 sambandi	 (Dattilo,	 2008;	 Stumbo	 o.fl.,	
2011)	með	 áherslu	 á	 félagstengsl	 og	 vináttu	 (Stumbo	 og	Wardlaw,	 2011).	
Tómstundamenntun	 ýtir	 undir	 félagsþroska	 og	 lífsgleði	 og	 spornar	 gegn	
stríðni	 og	 einelti.	 Sigrún	Aðalbjarnardóttir	 (2007)	 segir	 félagsþroska	 skipta	
sköpum	fyrir	farsæld	barna	og	ungmenna.	Í	núgildandi	aðalnámskrá	er	tekið	
fram	að	þroskuð	félagsfærni	sé	grunnur	að	lífshamingju	og	lífsfyllingu	hvers	
einstaklings	 (Mennta-	 og	 menningarmálaráðuneytið,	 2013).	 Niðurstöður	
ritgerðar	 benda	 til	 að	 skóli	 geti	 stutt	 sjálfsákvörðun	 grunnskólanemenda	
með	 skipulagðri	 tómstundamenntun	 og	 stuðlað	 að	 valdeflingu	 þeirra,	 þar	
sem	hagsmuna	þeirra	er	gætt,	ásamt	rétti	þeirra	til	að	hafa	valfrelsi	og	áhrif	
á	málefni	sem	skipta	þau	máli	 (Bryndís	Garðarsdóttir	og	Kristín	Karlsdóttir,	
2012;	 Kolbrún	 Pálsdóttir,	 2012).	 Með	 þessu	 móti	 er	 verið	 að	 stuðla	 að	
góðum	 skólabrag	 sem	 getur	 ýtt	 undir	 tilgang	 og	 búið	 nemendum	
uppbyggilegt	 og	 lýðræðislegt	 námsumhverfi.	 Virðing	 og	 umhyggja	 er	
grundvöllur	faglegs	skólastarfs	og	kennslu	og	lykilatriði	í	skólabrag	(Gordon,	
2001;	Ingvar	Sigurgeirsson,	2013;	Sigrún	Aðalbjarnardóttir,	2007).	

Sivan	 og	 Altara	 (2000)	 benda	 á	 að	 þar	 sem	 tómstundir	 eru	 almenn	
mannréttindi	þá	sé	þar	grundvöllur	til	að	vinna	með	lífsgæði,	því	með	því	að	
stuðla	 að	 hámarks	 velferð	 einstaklinga	 í	 tómstundum	 sé	 verið	 að	 auka	
lífsgæði.	 Skipulögð	 tómstundamenntun	 eykur	 þátttöku	 og	 virkni	 í	
tómstundum	 og	 kennir	 börnum	 og	 ungmennum	 að	 takast	 á	 við	
samfélagslegar	 hindranir	 í	 tómstundum	 (Dattilo,	 2008;	 Leitner	 og	 Leitner,	
2012;	 Sivan	 og	 Ruskin,	 2000).	 Þetta	 er	 mjög	 mikilvægt	 í	 ljósi	 þess	 að	
menning	samfélags	getur	bæði	aukið	og	dregið	úr	hindrunum	í	tómstundum	
og	 á	 þetta	 sérstaklega	 við	 um	 minnihlutahópa.	 Skipulagt	 tómstundastarf	
getur	 veitt	 félagslega	 umgjörð	 og	 gefið	 möguleika	 á	 stuðnings-	 og	
tengslaneti.	 Í	 því	 sambandi	 getur	 tómstundastarf	 verið	 öflug	 forvörn	 gegn	
félagslegri	einangrun	og	andlegri	vanlíðan	(Leitner	og	Leitner,	2012).	

Greining	 á	 fyrirliggjandi	 gögnum	 um	 tómstundamenntun	 bendir	 til	
mikilvægi	þess	að	börn	og	ungmenni	 læri	að	vera	við	stjórnvölinn	 í	 frítíma	
sínum	og	 taka	ábyrgð	á	eigin	velferð	 í	 tómstundum,	því	 frítíminn	geti	haft	
bæði	jákvæð	og	neikvæð	áhrif	á	lífsgæði.	Má	þar	nefna	að	mörg	vandamál	
ungdómsins	 eiga	 rætur	 að	 rekja	 til	 frítímans	 (AAPAR,	 2011;	 Leisure	
Education	 in	 the	 Schools,	 2013;	 Caldwell,	 2005;	 Caldwell	 o.fl.,	 2004).	
Samkvæmt	Frankl	(2006)	og	Damon	(2008)	er	ábyrgð	samofin	því	að	skynja	
tilgang	 í	 lífinu.	 Námsefni	 tómstundamenntunar	 eins	 og	 TimeWise	 leggur	
áherslu	á	að	einstaklingar	finni	sjálfir	fyrir	löngun	til	að	taka	ábyrgð	og	vera	
við	stjórnvölinn	í	frítíma	sínum,	sér	til	aukinnar	velferðar.	

6.4 Hvernig	má	nýta	TimeWise	í	skóla-	og	tómstundastarfi?	

Í	 þessari	 ritgerð	 hefur	 verið	 fjallað	 um	 tómstundamenntunar	 og	
forvarnarinngripið	TimeWise	og	benda	rannsóknir	sem	gerðar	hafa	verið	til	
þess	 að	 TimeWise	 geti	 verið	 öflugt	 verkfæri	 til	 valdeflingar.	 TimeWise	 ýtir	
undir	tómstundalæsi	með	því	að	auka	sjálfsvitund	nemenda	og	kenna	hæfni	
í	ákvarðanartöku	og	markmiðasetningu,	ásamt	hæfni	til	að	leysa	vandamál	á	
lausnamiðaðan	 hátt.	 Þetta	 er	 sérstaklega	 mikilvægt	 til	 að	 koma	 auga	 á	
hindranir	og	búa	yfir	hæfni	til	að	yfirstíga	þær	(Caldwell,	2005;	Caldwell	o.fl.,	
2004).	

TimeWise	 má	 yfirfæra	 á	 hvaða	 aldur	 sem	 er	 og	 á	 margs	 konar	 hópa.	
TimeWise	 má	 nota	 til	 að	 koma	 í	 veg	 fyrir	 áhættuhegðun	 eins	 og	
vímuefnanotkun	en	einnig	til	að	vinna	með	frávikshegðun	(Caldwell,	2005).	
TimeWise	getur	bæði	 verið	 alhliða	 forvörn	og	 forvarnarinngrip	og	það	má	
nota	 sem	 námskrá	 í	 grunnskólum	 en	 einnig	 sem	 sjálfstætt	
tómstundamenntunarnámskeið.	 Að	mínu	mati	 væri	 TimeWise	 tilvalið	 fyrir	
nemendur	 á	 mið-	 og	 unglingastigi	 grunnskólas	 til	 að	 styðja	 við	 jákvæðan	
þroska	unglingsáranna	og	valdeflingu	þeirra.		

En	 hver	 á	 að	 kenna	 TimeWise	 í	 skólastarfi?	 Kennarar	 ættu	 að	 geta	
tileinkað	 sér	 hugmyndafræði	 tómstundamenntunar	 og	 námskrárinnar	
TimeWise	þar	sem	upplýsingar	um	kennsluefni	er	aðgengilegt	á	heimasíðu	
höfundar	 (Caldwell,	 e.d).	 Einnig	 mætti	 sjá	 fyrir	 sér	 að	 tómstunda-	 og	
félagsmálafræðingar	 myndu	 koma	 að	 innleiðingu	 tómstundamenntunar	
innan	 skóla.	 	 Ég	 tel	 hinsvegar	 grundvallaratriði	 að	 tómstundamenntun	 sé	
ekki	valkvæð	og	eingöngu	hluti	af	 félagsstarfi	 skólans,	heldur	að	skipulögð	
tómstundamenntun	 verði	 hluti	 af	 námskrá	 skólans.	 Æskilegt	 væri	 að	
skólastjórnandi	 myndi	 virkja	 umsjónakennara	 sem	 kenna	 sama	 árgangi	 í	
teymisvinnu	 til	 að	 prófa	 sig	 áfram	 á	 þessu	 sviði.	 Kennarar	 gætu	 kennt	
TimeWise	 sem	hluta	 af	 sinni	 námskrá	 eða	 notað	 TimeWise	 sem	 sjálfstætt	
tómstundamenntunarnámskeið.	 Hins	 vegar	 er	 ljóst	 að	 efla	 þarf	 þekkingu	
kennara	 á	 mikilvægi	 tómstundalæsis	 og	 hvernig	 hægt	 er	 að	 efla	 það	
skipulega	 með	 tómstundamenntun.	 Því	 þarf	 að	 taka	 tómstundalæsi	 og	
tómstundamenntun	fyrir	í	kennaranámi,	en	í	dag	er	það	ekki	gert.		

Ritgerð	þessi	bendir	því	til	að	samþætta	ætti	í	meira	mæli	tómstunda-	og	
skólastarf	og	efla	samvinnu	kennara	og	tómstunda-	og	félagsmálafræðinga	
innan	 skóla.	 Í	 ljósi	 mikilvægis	merkingarbærni	 í	 námi	ætti	 að	 leggja	meiri	
áherslu	 á	 samþættingu	 námsgreina	 og	 hagnýt	 verkefni	 í	 grunnskólum	
(Auður	Pálsdóttir	o.fl.,	2009;	Stefán	Jökulsson,	2012).		

Kennarar,	 tómstunda-	 og	 félagsmálafræðingar	 og	 aðrir	 fagaðilar	 sem	
kenna	 skipulagða	 tómstundamenntun	 skulu	 ávallt	 hafa	 viðurkenndar		

aðferðir	 til	 að	 styðjast	 við	 í	 kennslu	 sinni	 til	 að	 kennslan	 beri	 árangur	
(Dattilo,	2008;	Leitner	og	Leitner,	2012;	Stumbo	o.fl.,	2011).	 Líkan	Stumbo	
og	 Peterson	 sem	 er	 til	 umfjöllunar	 í	 þessari	 ritgerð	 er	 dæmi	 um	 inntak	 í	
tómstundamenntun	 sem	 gott	 er	 að	 styðjast	 við	 og	 TimeWise	 er	 námsefni	
sem	 býður	 upp	 á	 fjölbreyttar	 kennsluaðferðir	 og	 hagnýt	 verkefni	 sem	
tengjast	 reynsluheimi	 nemenda	 og	 snúast	 um	 raunveruleg	 verkefni.	
TimeWise	er	 tilvalið	 til	 að	koma	af	 stað	 lærdómsríkum	umræðum	um	 lífið	
og	 tilveruna,	 lífsgildi	 og	 lífssýn	 og	 til	 að	 virkja	 ungmenni	 til	 að	 horfa	
gagnrýnum	augum	á	félagsskap	og	athafnir	í	frítímanum.	TimeWise	er	hægt	
að	samþætta	öðrum	námsgreinum	og	félagslífi	í	skólastarfi	almennt.	

Námsefni	 TimeWise	 byggir	 á	 því	 að	 efla	 frumkvæði	 og	 lausnamiðaða	
hugsun.	 Þessi	 verkefni	 má	 útfæra	 með	 áherslu	 á	 heimildaöflun,	
persónulegum	 skrifum	 og	 tjáningu	 í	 íslenskukennslu.	 Einnig	 væri	 hægt	 að	
samþætta	 námsefni	 TimeWise	 samfélagsgreinum	 og	 þá	 sérstaklega	
lífsleiknikennslu.	 Í	 stærðfræði	 væri	 hægt	 að	 reikna	 almennt	 út	 hversu	
miklum	tíma	nemandi	ver	í	hverja	athöfn	í	frítíma	sínum.	Þá	væri	líka	hægt	
að	setja	upp	graf,	súlurit	eða	nota	prósentureikning.	TimeWise	hentar	vel	í	
hópa-	 og	 samvinnunám	og	 til	 að	 vinna	með	 félagsfærni	 nemenda,	 vináttu	
og	 bekkjabrag.	 Framhaldsverkefni	 TimeWise	 leggja	 enn	 frekari	 áherslu	 á	
myndræna	og	stafræna	útfærslu	þar	 sem	nemendur	útbúa	auglýsingaskilti	
og	 jafnvel	 sjónvarpsauglýsingu.	 Einnig	 er	 mikil	 áhersla	 á	 tjáningu	 en	
nemendur	 eru	 talsmenn	 heilbrigðs	 vals	 í	 frítíma.	 Í	 þessu	 sambandi	 væri	
TimeWise	tilvalið	til	að	efla	nemendaráð	í	skólum,	til	að	hafa	starfið	gagnvirt	
þannig	 að	 allir	 nemendur	 viti	 út	 á	 hvað	 nemendaráð	 gengur.	 Þannig	 væri	
hægt	 að	 nota	 fyrirmyndir	 ungmenna	 í	 nemendaráði	 til	 að	 tala	 fyrir	
vímulausri	 æsku.	 Hægt	 væri	 að	 kenna	 TimeWise	 sem	 sjálfstætt	
tómstundamenntunarnámskeið	í	valgreinum	á	unglingastigi	sem	gæti	styrkt			
samstarf	 við	 skóla	 og	 félagsmiðstöðva	 og	 stuðlað	 að	 meiri	 virkni	 í	
tómstundum	og	félagsstarfi.	

Að	 mínu	 mati	 er	 tómstundamenntun	 mikilvægur	 liður	 í	 samþættingu	
skóla-	og	tómstundastarfs	til	að	ýta	undir	fagmennsku	í	starfi	og	til	að	tengja	
saman	formlega	og	óformlega	námsferla,	sem	er	löngu	tímabært	í	 íslensku	
samfélagi,	í	ljósi	þekkingar	á	jákvæðum	áhrifum	tómstunda	og	leiks	á	alhliða	
þroska	barna	og	ungmenna.	Í	tómstundastarfi	væri	hægt	að	nota	TimeWise		
í	klúbbastarfi	með	bæði	10-12	ára	börnum	til	að	kenna	þeim	um	jákvæðar	
og	neikvæðar	tómstundir	og	í	því	sambandi	að	skipuleggja	frítíma	sinn	sér	í	
vil.	Einnig	með	ungmennum	á	unglingastigi	til	dæmis	sem	eru	í	áhættuhóp	
ef	 vísbendingar	 liggja	 fyrir	 um	 vímuefnanotkun,	 spilafíkn,	 andfélagslega	
hegðun,	 átröskun,	 kynferðislegt	 lauslæti	 o.s.frv.	 TimeWise	 gæti	 nýst	 til	
valdeflingar	 til	 að	 aðstoða	 þau	 við	 að	 finna	 styrkleika	 sína	 og	 áhugasvið,	

setja	 sér	 langtímamarkmið	 og	 finna	 sér	 gefandi	 tómstundir.	 Skipulagt	
tómstundstarf	getur	verið	kostnaðarsamt	og	því	ekki	á	allra	foreldra	færi	að	
bjóða	börnum	og	ungmennum	upp	á	slíkt	starf.	Félagsmiðstöðvar	eru	hins	
vegar	 gjaldfrjálsar	 og	 bjóða	 upp	 á	 bæði	 þroskandi	 og	 skemmtilegt	 starf	
börnum	og	ungmennum	til	aukinnar	eftirfylgni	í	lífi	og	starfi.	

6.5 Hagnýtur	lærdómur	og	framtíðarsýn	
Tómstundamenntun	 er	 hagnýt	 menntun	 fyrir	 grunnskólanemendur,	 þar	
sem	menntunin	eflir	tómstundalæsi.	Tómstundalæsi	er	mikilvæg	hæfni	fyrir	
nemendur	að	 taka	með	sér	út	 í	 lífið,	menntun	 sem	þeir	munu	búa	að	alla	
ævi.	 Frítíminn	 er	 stærsti	 hluti	 lífsins	 og	 því	 er	 mikilvægt	 að	 kunna	 að	
skipuleggja	 frítímann	 á	 uppbyggilegan	 hátt.	 Innleiðing	 á	 TimeWise	 í	
grunnskóla	 getur	 stutt	 ungmenni	 sérstaklega	 við	 að	 finna	 sér	 gefandi	
tómstundir,	 taka	 ábyrgð	 á	 frítíma	 sínum,	 setja	 sér	 langtímamarkmið	 og	
skynja	tilgang	í	 lífinu.	Jafnframt	getur	TimeWise	ýtt	undir	gagnrýna	hugsun	
hvað	varðar	athafnir	í	frítímanum	og	val	á	félagsumgjörð.		

Afrakstur	 ritgerðar	er	kynningarbæklingur	um	TimeWise:	„Frítímavísir	–	
Að	 vera	 við	 stjórnvölinn	 á	 eigin	 frítíma“.	 Von	 mín	 er	 að	 íslenskir	
skólastjórnendur,	 kennarar,	 tómstunda-	 og	 félagsmálafræðingar	 og	 annað	
fagfólk,	 sem	 starfar	 með	 börnum	 og	 ungmennum,	 megi	 nýta	 bæklinginn	
sem	 innblástur	 og	 innsýn	 inn	 í	 hugmyndafræði	 TimeWise.	 Hagnýtt	 gildi	
ritgerðar	 og	 afrakstur	 hennar	 er	 bundið	 þeirri	 trú	 að	 með	 velferð	 og	
heilbrigði	 ungmenna	 að	 leiðarljósi	 	 verði	 tómstundamenntun	 innleidd	 í	
íslenska	grunnskóla.	

	Tómstundalæsi	er	mikilvægt	á	öllum	aldri	til	grundvallar	heilbrigðri	sýn	á	
frítímann	og	hvernig	nýta	megi	 frítímann	á	uppbyggilegan	og	gefandi	hátt.	
Stefán	Jökulsson	(2012)	segir	læsi	fela	í	sér	gagnrýna	hugsun,	að	vera	læs	á	
sjálfan	sig	og	umhverfi	sitt.	Stefán	segir	mest	um	vert	að	nemendur	komist	
að	 áhugasviði	 sínu	 og	 á	 hvaða	 sviði	 þeir	 vilji	 nýta	 hæfileika	 sína.	 Í	 því	
sambandi	 þurfi	 nemendur	 að	 læra	 að	 virkja	 eldmóð	 sinn	 til	 að	 öðlast	 þá	
færni	sem	gerir	þeim	fært	að	láta	drauma	sína	rætast.	Að	setja	sér	markmið	
og	kunna	að	taka	upplýstar	ákvarðanir	er	einn	af	lykilþáttunum.	

Þungi	þess	að	ýta	yndir	 sjálfs-	og	 félagsvitund	og	siðgæðisvitund	virðist	
liggja	 í	námsefni	samfélagsgreina	en	þar	sem	námsgreinar	samfélagsgreina	
eru	 ekki	 aðgreindar	 í	 núgildandi	 aðalnámskrá	 er	 skólum	 látið	 frjálst	 eftir		
hvernig	 og	 hvort	 þeir	 hafi	 til	 dæmis	 lífsleiknikennslu	 í	 sinni	 skólanámskrá.	
Hæfniviðmið	 samfélagsgreina	 eru	 yfirgripsmikil,	 þar	 á	 meðal	 eiga	
samfélagsgreinar	að	ýta	undir	heilbrigða	 sjálfsmynd	og	 félagafærni	og	efla	

færni	 nemenda	 til	 að	 velja	 sér	 heilbrigðan	 lífsstíl	 (Mennta-	 og	
menningarmálaráðuneytið,	2013).		

Tómstundamenntun	 fellur	einna	best	að	samræmast	samfélagsgreinum	
og	 þá	 hefur	 tómstundamenntun	 snertifleti	 við	 lífsleiknikennslu.	
Lífsleiknikennsla	 á	 að	 styrkja	 sjálfstraust,	 frumkvæði,	 hlutverk,	 ábyrgð	 og	
sjálfsmynd	 nemenda	 þegar	 þeir	 standa	 frammi	 fyrir	 stórum	 spurningum	
sem	 varða	 líf	 þeirra	 (Mennta-	 og	 menningarmálaráðuneytið,	 2013).	
Forvarnir	um	heilbrigði	og	áhættuhegðun	eru	áhersluþættir	í	lífsleikni	(Aldís	
Yngvadóttir,	 2001).	 Tómstundamenntun	 leggur	 áherslu	 á	 heilbrigt	 val	 í	
frítímanum	 og	 er	 sérstaða	 tómstundamenntunar	 gagnvart	 lífsleikni	 því	
tómstundalæsi,	sem	felur	í	sér	að	vera	fær	um	heilbrigða	ákvarðanartöku	og	
að	taka	ábyrgð	á	sinni	eigin	velferð	í	tómstundum.	

Almenn	menntun	grunnskólans	er	yfirgripsmikil	og	kennarar	verða	fylgja	
skólanámskrá	 varðandi	 inntak	 náms.	 Þar	 sem	 tómstundamenntun	 er	 enn	
sem	komið	er	ekki	viðurkennd	menntun	í	íslenskum	grunnskólum	gæti	verið	
vandasamt	 fyrir	 kennara	 að	 finna	 tíma	 til	 að	 kenna	 tómstundamenntun	
markvisst	 samhliða	 skólanámskránni.	 Einnig	 gæti	 verið	 erfitt	 að	 útfæra			
tómstundamenntunnámskeið	 í	 skólastofunni	 þar	 sem	 menntunin	 leggur	
áherslu	á	virkni	nemenda	og	merkingarbærni	í	gegnum	persónulega	reynslu.	
Jafnframt	 gæti	 verið	 erfitt	 fyrir	 kennara	 að	 útfæra	 og	 framkvæma	
tómstundamenntunarnámskeið	 þar	 sem	 þeir	 hafa	 ekki	 grunnþekkingu	 á	
þessu	sviði	og	eru	ekki	faglærðir	tómstunda-	og	félagsmálafræðingar.	En	allt	
er	 hægt	 ef	 vilji	 er	 fyrir	 hendi	 með	 hagsmuni	 nemenda	 að	 leiðarljósi	 og	
hagnýt	 verkefni	 sem	 tengjast	 reynsluheimi	nemenda	eins	og	 TimeWise	og	
þá	er	hægt	að	auðga	gott	framboð	á	menntun	og	styðja	við	merkingarbærni	
og	tilgang	með	námi.	

Tómstundamenntun	hefur	lítið	verið	rannsökuð	á	Íslandi	og	eru	erlendar	
rannsóknir	 sem	snúa	að	 tómstundamenntun	 í	 skólastarfi	 ekki	 auðfundnar.		
Áhugavert	 væri	 í	 framhaldi	 þessa	 verkefnis	 að	 rannsaka	 þá	
tómstundamenntun	sem	er	í	þróun	í	tómstundastarfi	á	Akureyri.	Jafnframt	
tel	 ég	 árangursríkt	 að	 þýða	 námsefni	 TimeWise	 og	 aðlaga	 íslenskum	
aðstæðum,	það	myndi	gera	efnið	aðgengilegra	og	hagnýtara.	

7 Lokaorð	

Tómstundamenntun	 stuðlar	 að	 tómstundalæsi,	 einni	 mikilvægri	
birtingarmynd	 læsis,	 sem	 æskilegt	 er	 að	 einstaklingar	 búi	 yfir	 til	 að	 geta	
skynjað	 velferð	 og	 hamingju	 í	 lífinu.	 Tómstundalæsi	 er	 hæfni	 til	 að	 taka	
ábyrgð	 á	 sinni	 eigin	 velferð	 í	 tómstundum	 og	 til	 að	 geta	 skipulagt	 frítíma	
sinn	á	jákvæðan	og	gefandi	hátt.	Í	ljósi	þess	að	mörg	vandamál	ungdómsins	
megi	rekja	til	athafna	í	frítímanum	gæti	tómstundamenntun	í	grunnskólum	
landsins	verið	vendipunktur	varðandi	velferð	barna	og	ungmenna.	Að	mínu	
mati	 væri	 innleiðing	 tómstundamenntunar	 í	 skólakerfið	 framúrskarandi	
framtak	og	myndi	sýna	vott	um	framsækni,	nýsköpun	og	vitundarvakningu	
samfélagsins.		

Unglingsárin	eiga	að	vera	tími	gefandi	tómstunda	og	lífsgleði.	Ungmenni	
eru	miklir	hugmynda-	og	þekkingarsmiðir.	Þau	eru	 framtíðin	og	því	er	afar	
mikilvægt	 að	 fjárfesta	 í	 velferð	 þeirra.	 Til	 lengri	 tíma	 litið	 væri	
tómstundamenntun	 í	 grunnskólum	 fjárhagslega	 hagkvæm	 fyrir	 samfélagið	
þar	 sem	 menntunin	 styður	 við	 hugmyndir	 aðalnámskrár	 um	 hlutverk	
grunnskólans	 um	 áræðna,	 ábyrgðarfulla	 og	 hamingjusama	 nemendur	 sem	
eru	í	stakk	búnir	að	takast	á	við	áskoranir	lífsins.			

	Það	 eru	 forréttindi,	 að	 mínu	 mati,	 fyrir	 kennara	 og	 tómstunda-	 og	
félagsmálafræðinga	að	fá	að	taka	þátt	í	að	móta	nemendur	og	lífsýn	þeirra.	
Við	tómstunda-	og	félagsmálafræðingar	verðum	að	standa	þétt	saman	til	að	
standa	vörð	um	fagmenntun	og	sérstöðu.	Við	störfum	á	vettvangi	sem	er	 í	
stöðugri	þróun	og	það	er	mikilvægt	fyrir	virðingu	og	mikilvægi	stéttarinnar	
að		vera	sýnileg.	Þar	sem	vettvangur	frístundastarfs	er	sífellt	að	samræmast	
betur	 vettvangi	 grunnskólans	 hljótum	 að	 sjá	 fleiri	 tómstunda-	 og	
félagsmálafræðinga	 starfa	 á	 vettvangi	 grunnskólans	 í	 náinni	 framtíð.	
Tómstunda-	 og	 félagsmálafræði	 á	 snertifleti	 við	 kennslufræði	 og	 í	 því	
sambandi	er	áhugavert	að	velta	fyrir	sér	hvort	hugmyndafræði	tómstunda-
og	 félagsmálafræða	 ætti	 að	 vera	 hluti	 grunnskólakennarafræða.	 Ef	 til	 vill	
gæti	 sú	 þverfræðilega	 nálgun	 stutt	 við	 mikilvægan	 grundvallarþátt	
kennaranámsins	sem	er	félagsfærni.	

Kynningarbæklingurinn: „Frítímavísir. Að vera við stjórnvölinn á eigin 
frítíma“ er afrakstur meistaraverkefnis í grunnskólakennarafræðum 
við Menntavísindasvið Háskóla Íslands. Von mín er að íslenskir skóla-
stjórnendur, kennarar, tómstunda- og félagsmálafræðingar og annað 
fagfólk, sem starfar með börnum og ungmennum, megi nýta bæk-
linginn sem innblástur og innsýn inn í hugmyndafræði TimeWise. 

Meistaraverkefnið ber heitið: Tómstundamenntun í grunnskólum. 
Námsefni sem styður við lífsgæði barna og ungmenna.  Í verkefninu er 
tómstundamenntun (e. leisure education) skoðuð í fræðilegu sam-
hengi við hlutverk grunnskóla, áherslan er lögð á upphaf unglings-
áranna og styrkjandi þætti í lífi ungmenna. Í því sambandi er sagt frá 
TimeWise. 

Markmið tómstundamenntunar felast í jákvæðri tómstundareynslu, 
lífshamingju og að einstaklingar blómstri (e. flourish). Með þessi mar-
mið að leiðarljósi er hægt að auka lífsgæði barna og ungmenna. For-
varnargildi tómstundamenntunar felst í að fyrirbyggja frítímatengd 
vandamál sem geta komið til vegna leiða í tengslum vð óskipulagðan 
frítíma. 

  

  

Fjölbreyttar kennsluaðferðir: 

Námsefni TimeWise stuðlar að fjölbeyttum kennsluaðferðum og 
námsumhverfi. Námskráin TimeWise byggir á fræðslu um hugtök sem 
snúa að frítímanum og mætti nota umræðu- og spurnaraðferðir við þá 

óskipulagðar og óvæntar aðstæður í frítíma og siðferðislegar 
klemmur.  

frumleg heimaverkefni til dæmis viðtöl við fjölskyldumeðlimi og litlar 
spurningalistakannanir. 

 

 



Framhaldsverkefni: 

Verkefni 1: Ungmenni eru hvött til að vera talsmenn heilbrigðs 
frítíma. Í því sambandi þróa þau sjónvarpsauglýsingar og auglýsinga-
skilti því tengdu til að hvetja jafnaldra til að taka virkan þátt í upp-
byggilegu og gefandi tómstundastarfi. 

Verkefni 2: Þróar færni ungmenna í að greina og meta áhættu til 
dæmis í sambandi við að skynja leiða og tilgangsleysi í frítíma sínum. 
Að nemendur geri sér grein fyrir mikilvægi þess að nota færni á borð 
við að taka ígrundaða ákvörðun þegar leysa á siðferðislegan vanda. 

Verkefni 3: Byggir á lærdómi um kenninguna flæði (e.flow) og hvernig 
megi nýta hana til að auka ávinning tómstunda og draga úr streitu í 
lífinu. 

Verkefni 4: Ungmenni eru hvött til að mynda ný vinasambönd og 
tengslanet sem byggja á þeirra áhugasviði. Ungmenni skoða hvernig 
núverandi tengslanet getur hindrað eða aukið tómstundaúrræði 
þeirra. 

Verkefni 5: Þróar færni ungmenna enn frekar í mannlegum sam-
skiptum og ákvarðanartöku. Ungmenni tileinka sér líkan í ákvarðanar-
töku sem getur aðstoðað þau að taka ígrundaða ákvörðun varðandi 
frítímann, ákvarðanir byggðar á sjálfsákvöðun en verður ekki til fyrir 
áhrif annarra.  

Hagnýtt menntagildi tómstundamenntunar 

lífsins og því er mikilvægt að kunna skipuleggja frítímann á upp-
byggilegan hátt.  

Innleiðing á tómstundamenntunarnámskeiðinu, TimeWise, í grunn-
skóla getur stutt ungmenni, sérstaklega, við að finna sér gefandi tóm-
stundir, taka ábyrgð á frítíma sínum, setja sér langtímamarkmið og 
skynja tilgang í lífinu. Jafnframt getur TimeWise ýtt undir gagnrýna 
hugsun hvað varðar athafnir í frítímanum og val á félagsumgjörð. 

TimeWise er tilvalið forvarnarinngrip fyrir mið– og unglingastig grunn-
skóla til að styðja við jákvæðan þroska ungingsáranna og til vald-
eflingar . 

Í upphafi unglingsáranna breytist gjarnan tómstundalífsstíll 
ungmenna. Í stað þess að foreldrar eða skólar skipuleggi tómstundir 

segja. Þar af leiðandi er meiri þörf á frumkvæði og innri áhugahvöt  
þeirra. En það er ekki meðfætt að kunna skipulegja frítíma sinn á já-
kvæðan hátt. Ungmenni þurfa handleiðslu til að læra þróa með sér 
heilbrigð áhugamál og taka persónulega ábyrgð á  sinni eigin velferð í 
tómstundum. 



Hvað kennir TimeWise? 

Markmið TimeWise felst í því að kenna ungmennum að skipuleggja 
frítíma sinn á jákvæðan og uppbyggilegan hátt. Ungmenni læra ýmsa 
færni til að nota sem verkfæri í lífinu til að vera betur í stakk búin að 
takast á við áskoranir lífsins.  TimeWise er valdeflandi og styður við 
jákvæðan þroska unglingsáranna og dregur úr áhættuhegðun.   

Langtímamarkmið TimeWise er að koma í veg fyrir vímuefnaneyslu 
með því að draga úr áhættunni sem getur fylgt leiða í tengslum við 
óskipulagðan frítíma.  

 

Fyrir hverja er TimeWise? 

TimeWise námskráin var þróuð með unglingastig grunnskóla í huga 
þar sem þetta aldurskeið er mikill umbrotatími í lífinu. Unglingar hafa 
gjarnan meiri frítíma en aðrir aldurshópar sem er óskipulagður og ekki 
lengur undir eftirliti fullorðinna. Mikilvægi félagslegrar viðurkenningar 
og jafningaáhrif fara að vega þyngra en áhrif foreldra og sjálfmynd 
þeirra er i mikilli mótun. Í því sambandi eru unglingar berskjaldaðri 
fyrir áhættuhegðun. Frítíminn getur bæði haft neikvæð og jákvæð 
áhrif á lífsgæði. Mörg vandamál ungdómsins eiga sér stað í 
frítímanum svo sem vímuefnanotkun, skemmdarverk, ofbeldisfull 
hegðun, átröskun, spila-og tölvufíkn og kynferðislegt lauslæti. 

TimeWise náskránna er hægt að aðlaga að hvaða aldurshóp sem er. 
TimeWise má nota sem alhliða forvörn á unglingastigi grunnskóla og 
sem forvarnarinngrip fyrir sérstakan hóp/hópa í huga en einnig sem 
sjálfstætt námskeið. 

 

Grunnkennslustundir TimeWise: 

Kennslustund 1 leggur áherslu á tómstundalæsi og að auka tóm-
stundavirkni, það er ungmenni skoða hvað þau gera í frítíma sínum 
og velta fyrir sér bæði jákvæðum  og neikvæðum hliðum frítímans og 
gildum tómstunda. 
Kennslustund 2 hefur það að markmiði að efla innri áhugahvöt 
nemenda til að verja frítíma sínum á jákvæðan hátt frekar en að frí-
tími þeirra stjórnist af félagslegri umgjörð. Í þessu sambandi er 
áhersla á styrkleika og áhugasvið ungmenna með tilliti til framtíðará-
forma. 
Kennslustund 3 byggir á því að greina frítímann, hvað  sé  áhugavert 
og hvað leiðinlegt (ef eitthvað) og hvernig hægt sé að breyta leiða í 
meira uppbyggjandi stundir Þetta hjálpar ungmennum að koma auga 
á nýja tómstundamöguleika sem einkennast af innri hvatningu. 
Kennslustund 4 leggur áherslu á ábyrgð ungmenna gagnvart því að 
vera lífsstílsmiðir að eigin tómstundavelferð. Í því sambandi er 
kennsla í að skipuleggja, leysa vandamál og taka ígrundaðar 
ákvarðanir varðandi frítímann. 
Kennslustund 5 varpar ljósi á kenningar sem verkfæri til að nota við 
óskipulagðar og við óvæntar aðstæður í frítíma og til að leysa sið-
ferðislegar klemmur. Ungmenni læra um mikilvægi þess að hafa tóm-
stundaúrræði og jákvæða félagsumgjörð og hvernig nýta eigi 
frítímann sér í vil. 
Kennslustund 6 er samantekt og ígrundun á grunnkennslu-
stundunum. Í því sambandi greina nemendur mismunandi tómstun-
daúrræði og setja fram hvað þeir hafa lært í þessu námi sér til gagns 
og sem leiðarljós í lífinu. 

 



 TimeWise námskráin 

Timewise námsskráin byggir á sex kennslustundum með fjórtán verk-
efni í heild sem taka 45 mínútur hvert. Þessi fjórtán verkefni kenna 
lykilhæfni, hugtök og kenningar til grundvallar heilbrigðari sýn á 
frítímann. 

Jafnframt eru 5 framhaldsverkefni sem efla færni nemenda enn frekar 
til að vera við stjórnvölinn á eigin tómstundalífsstíl. 

TimeWise má kenna á tvo vegu: 

a)Heildarnámskeið: Grunnkennslustundir og framhaldsverkefni kennd 
í einni lotu. 

b)Tvískipt námskeið: Gunnkennslustundir kenndar fyrst. Þeim er síðan 
fylgt eftir sex til tólf mánuðum síðar með framhaldsverkefnum. 

Bakgrunnur TimeWise 

Einn af aðalhöfundum TimeWise er tómstundafræðingurinn dr. Linda 
Caldwell. Rannsóknir hennar eru fyrst og fremst með áherslu á tóm-
stundainngrip sem styðja við jákvæðan þroska unglingsáranna í 
gegnum tómstundir, stuðla að heilsusamlegu líferni og draga úr 
áhættuhegðun. Rannsóknarverkefnið TimeWise. Taking Charge of 
Leisure Time er frá árinu 2001 og var fjármagnað af The National 
Institute on Drug Abuse til að rannsaka sérstaklega hvort að inngripið 
gæti komið í veg fyrir vímuefnanotkun unglinga. Rannsóknir og 
þróunarvinna Caldwell og rannsóknarteymis hennar benda til þess að 
TimeWise hafi jákvæð áhrif á ungmenni. 

 

Rannsóknir hafa sýnt að TimeWise: 

 Dragi úr frítímatengdum leiða.  

 Auki áhuga, frumkvæði og innri áhugahvöt. 

 Efli hæfni í ákvörðunartöku og markmiðasetningu. 

 Auki tómstundavirkni og vitund á tómstundamöguleikum í 
nærumhverfinu. 

 Dragi úr áhættu þess að hefja vímuefnaneyslu með því að hafa 
jákvæð áhrif á ungmenni. Inngripið er því fyrirbyggjandi. 

skilti því tengdu til að hvetja jafnaldra til að taka virkan þátt í upp-
byggilegu og gefandi tómstundastarfi. 

Verkefni 2: Þróar færni ungmenna í að greina og meta áhættu til 
dæmis í sambandi við að skynja leiða og tilgangsleysi í frítíma sínum. 
Að nemendur geri sér grein fyrir mikilvægi þess að nota færni á borð 
við að taka ígrundaða ákvörðun þegar leysa á siðferðislegan vanda. 

Verkefni 3: Byggir á lærdómi um kenninguna flæði (e.flow) og hvernig 
megi nýta hana til að auka ávinning tómstunda og draga úr streitu í 
lífinu. 

Verkefni 4: Ungmenni eru hvött til að mynda ný vinasambönd og 
tengslanet sem byggja á þeirra áhugasviði. Ungmenni skoða hvernig 
núverandi tengslanet getur hindrað eða aukið tómstundaúrræði 
þeirra. 

Verkefni 5: Þróar færni ungmenna enn frekar í mannlegum sam-
skiptum og ákvarðanartöku. Ungmenni tileinka sér líkan í ákvarðanar-
töku sem getur aðstoðað þau að taka ígrundaða ákvörðun varðandi 
frítímann, ákvarðanir byggðar á sjálfsákvöðun en verður ekki til fyrir 
áhrif annarra.  

Hagnýtt menntagildi tómstundamenntunar 

Tómstundamenntun er hagnýt menntun fyrir grunnskólanemendur, 
þar sem menntunin kennir tómstundalæsi (e. leisure literacy). Tóm-
stundalæsi er mikilvæg hæfni fyrir nemendur að taka með sér út í 
lífið, menntun sem þau munu búa að alla ævi. Frítíminn er stór hluti 
lífsins og því er mikilvægt að kunna skipuleggja frítímann á upp-
byggilegan hátt.  

Innleiðing á tómtundamenntunarnámskeiðinu, TimeWise, í grunn-
skóla getur stutt ungmenni, sérstaklega, við að finna sér gefandi tóm-
stundir, taka ábyrgð á frítíma sínum, setja sér langtímamarkmið og 
skynja tilgang í lífinu. Jafnframt getur TimeWise ýtt undir gagnrýna 
hugsun hvað varðar athafnir í frítímanum og val á félagsumgjörð. 

TimeWise er tilvalið forvarnarinngrip fyrir mið– og unglingastig grunn-
skóla til að styðja við jákvæðan þroska ungingsáranna og til vald-
eflingar . 

Í upphafi unglingsáranna breytist gjarnan tómstundalífsstíll 
ungmenna. Í stað þess að foreldrar eða skólar skipuleggi tómstundir 
þeirra fara unglmenni að hafa meira um tómstundalífstíl sinn að 
segja. Þar af leiðandi er meiri þörf á frumkvæði og innri áhugahvöt  
þeirra. En það er ekki meðfætt að kunna skipulegja frítíma sinn á já-
kvæðan hátt. Ungmenni þurfa handleiðslu til að læra þróa með sér 
heilbrigð áhugamál og taka persónulega ábyrgð á  sinni eigin velferð í 
tómstundum. 



Formáli 

Kynningarbæklingurinn: „Frítímavísir. Að vera við stjórnvölinn á eigin 
frítíma“ er afrakstur meistaraverkefnis í grunnskólakennarafræðum 
við Menntavísindasvið Háskóla Íslands. Von mín er að íslenskir skóla-
stjórnendur, kennarar, tómstunda- og félagsmálafræðingar og annað 
fagfólk, sem starfar með börnum og ungmennum, megi nýta bæk-
linginn sem innblástur og innsýn inn í hugmyndafræði TimeWise. 

Meistaraverkefnið ber heitið: Tómstundamenntun í grunnskólum. 
Námsefni sem styður við lífsgæði barna og ungmenna.  Í verkefninu er 
tómstundamenntun (e. leisure education) skoðuð í fræðilegu sam-
hengi við hlutverk grunnskóla, áherslan er lögð á upphaf unglings-
áranna og styrkjandi þætti í lífi ungmenna. Í því sambandi er sagt frá 
TimeWise. 

Markmið tómstundamenntunar felast í jákvæðri tómstundareynslu, 
lífshamingju og að einstaklingar blómstri (e. flourish) Með þessi mar-
mið að leiðarljósi er hægt að auka lífsgæði barna og ungmenna. For-
varnargildi tómstundamenntunar felst í að fyrirbyggja frítímatengd 
vandamál sem geta komið til vegna leiða í tengslum vð óskipulagðan 
frítíma. 

  

  

Fjölbreyttar kennsluaðferðir: 

Námsefni TimeWise stuðlar að fjölbeyttum kennsluaðferðum og 
námsumhverfi. Námskráin TimeWise byggir á fræðslu um hugtök sem 
snúa að frítímanum og mætti nota umræðu- og spurnaraðferðir við þá 
kennslu. TimeWise er einnig með bæði einstaklings- og hópverkefni 
og væri árangursríkt að nota samvinnunám í hópverkefnin til dæmis 
þegar vinna á með kenningar sem nemendur geta notað til að leysa 
óskipulagðar og óvæntar aðstæður í frítíma og siðferðislegar 
klemmur.  

Jafnframt eru námsleikir í námskránni og áhugavert væri að nota úti-
kennslu og fara í vettvangsferðir til að skoða tómstundaúrræði í 
nærumhverfi. Innlifunaraðferðir og tjáning er einnig kennsluaðferð 
sem væri hægt að beita þegar vinna á með flæði og núvitund til 
dæmis væri gefandi að fara með nemendur í hugarflug með leiðsögn. 
Síðast en ekki síst er áhersla á raunveruleg viðfangsefni til dæmis 
þegar nemendur eru talsmenn heilbrigð frítíma þá er líka sköpunar-
kraftur nemenda virkjaður og frumkvæði þeirra fær notið sýn.  

TimeWise leggur upp úr gildi foreldrasamstarfs nemendum til 
aukinnar velferðar. Foreldrasamstarf býður upp á skemmtileg og 
frumleg heimaverkefni til dæmis viðtöl við fjölskyldumeðlimi og litlar 
spurningalistakannanir. 

